
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Бослогын сүүлчийн өдрүүдийг дурсахгүй өнгөрч болдог ч болоосой. Ухаан санаанаасаа авч хаяад ахин санахгүйгээр мартчих юм сан! Тэгвэл ургамлын үндэс, булцуу намраас эхлээд урин хаврыг иртэл өвөлжин нойрсдогийн адилаар алгаа дэрлээд амар тайван нойрсох сон!

	Одоогоор би та нарт цаашид юу болохыг урьдаас тааж мэдэхэд огтхон ч тус болоогүй тийм үйл явдлын талаар л ярилаа. Тийм ч учраас яриагаа үргэлжлүүлэх сонирхолгүй байгаад минь битгий гайхаарай. Харин өнөөдрөөс эхлээд та нарын сонсох гэж байгаа бүх зүйл манай хамгийн зориг хатуужилтай хүмүүс хүртэл зайсуулах гэж хэчнээн оролдоод ч тус болохгүй урьдаас зөнд орж муу ёрлоод байсан юм.

	Яая гэхэв, би нэгэнт ийм хүнд үүрэг өөртөө хүлээж авснаас хойш эцэст, нь хүртэл гүйцэтгэх хэрэгтэй. Тэгээд би хамгийн аймшигтай цаг үеийн тухай яриагаа аль болох түргэн дуусгахыг хичээх болно. Харин миний энэ чармайлтыг та нар аймхай хулчгараас болж байна гэж битгий бодоорой. Тэгвэл намайг хилсдүүлэх болно. Намайг эвгүй явдлыг эргэн санахыг хүсэхгүй байгаа юм уу, эсвэл тэр үед бид бүхний үзэж өнгөрүүлсэн зовлонг ой ухаандаа ч гэсэн дахин сэргээхийг хүсэхгүй байгаа зэрэг өөр юу л гэж бодвол бод. Харин энэ дургүйцлийг минь аймхай явдлаар л битгий тайлбарлаарай. Бид тэр аюултай үед ч гэсэн аймхай зан гаргаж байгаагүй юм шүү. Та нар энэ тухай ойлгох болно.

	Тэгэх тусмаа туйлдталаа ядарч зовсны дараа ялж сэргэн мандсаныгаа мэдэж байгаа цагт юундаа айх юм бэ?

	Ямар ч гэсэн аравдугаар сарын аюулт тэр өдрүүдийн тухай орхигдуулан өнгөрүүлж болохгүй юм. Тэр тухай юу ярихыг минь сонс.

	Бэхлэлтийн ажилд эмэгтэйчүүд оролцож, хөгшин Побишка, Сигельчикийн гэргий Мара хүртэл тусалж байгаа тухай би та нарт өмнө ярьсан билээ. Побишкагийн хувьд гэртээ хийх ажилгүй хүн энд ирж ядах нь ээ бага ч гэсэн олз олж байсан бол гэр ахуйн бүх ажил ганц өөрт нь ноогдож байсан Марагийн хувьд жинхэнэ амь бие хайргүй зүтгэл байсан юм. Гэртээ ганцаар хүч хүршгүй их ажилтай хэр нь ирж туслахгүй байж чадсангүй. Тэгээд Сигельчикийн зорьсон ажлын нууцыг мэдэж, тогоо шанаганаас өөр чухал зүйл бас байдаг гэдгийг ойлгосноос хойш Мара танигдашгүй болтлоо өөрчлөгджээ.

	Энэ хугацаанд Сигельчикийн тухай дурдахаа би мартсан байна шүү. Тэрээр тэр удаа ууланд явснаас хойш эргэж ирсэнгүй. Мара түүндээ буу олж өгөх гэж дэмий хөөцөлдөж, эхний удаа шөнө ирж цонх тогших бол уу, ядах нь аа салах ёс гүйцэтгэхээр ирэх байлгүй гэж үр ашиггүй хүлээж байлаа. Сигельчик эргэж ирээгүй ч гэсэн зүгээр хоцроогүй гэдгийг Мара итгэлтэй мэдэж байлаа. Би Маратай уулзах болгондоо түүнтэй ярих юм уу, хойноос нь харж ажиглах бүрдээ хаанаас тийм ухаалаг, тэвчээр хатуужилтай байж чадаж байгаад нь гайхдаг байсан. Бодвол Сигельчикийн хаана, юу хийж явааг сайн мэдэхгүй ч гэсэн түүний хайр дурлал үг яриа, үйл хөдлөл бүрийг нь жолоодон захирч байсан биз. Урьд миний хэлснээр Мара сайн дураараа ажиллаад хөлсөнд нь юу ч авахгүй, хэрэв хөлс авбал Сигельчик нь загнана байх гэж бодож явсан юм.

	Тэр үед манай суудаг хөндийд нам гүм болж, ажилд гарсан хэдэн хүмүүст ажил хуваарилах гэж би санаа тавихаа ч болиод тэд өөрсдөө ажил олж хийж байлаа. Би утас, радиогийн алинд ч найдахгүй юм л бол тосгон руу явдаг байв. Тосгонд хөл хөдөлгөөнтэй, байсхийгээд л шинэ мэдээ сонсогдож, тосгон маань өдрөөс өдөрт өөрчлөгдөж байсан юм. Тэгээд таны дан ганц тэмдэглэл хөтлөх гэсэн сонирхлыг чинь үл харгалзан би өөрийнхөө авгайн тухай энд магталгүй болохгүй байна. Миний Розка намайг гэр орныхоо ажлыг хайхрахгүй, ганцаарыг нь орхиод алга болчихдог гэж хэзээ ч зэмлэдэггүй байлаа. Ер нь хажуугийн айлын дээвэр шатаж байхад хараад зүгээр сууж байвал эр хүн биш гэдгийг Розка сайн мэднэ.

	Би тосгон руу тогтмол явж байхдаа зөвхөн сониуч зандаа хөтлөгдөж мэдээ сонсохоор явдаг биш бусдын адил бэхлэлтийг бетондон ардын зөвлөлийн хуралд оролцон, ойн аж ахуйн хүмүүстэй бэлтгэвэл зохих янз бүрийн үүрэгт ажлын талаар зөвлөлдөх зэргээр мод хөрөөдөх газраас эхлээд нарийн төмөр замын хөдөлгөөний хуваарь хүртэл нэг ч ажил надгүйгээр явагдсангүй.

	Тэд нар ямар их ажилтай байсан гэж санана! Паволын нуувч байр, Флюричкийн бэхэлгээ рүү өчнөөн төчнөөн мод, чулуу, хайрга цемент зэрэг бусад зүйл зөөх хэрэгтэй байв.

	Йожо Дэбнар бүр тал бүр тийшээ самгардаж гүйцжээ. Тэр нь сонгуулийн өдөр нэг залуу Дэбнарын уурын тэргийг Братислав хүртэл давхих болно гэж хэлж байсан нь биелэгдсэндээ биш харин манай машинист хэрэгцээтэй ажил болгонд оролцож байлаа. Ардын зөвлөл болон өөр олон төрлийн комиссын гишүүний хувьд энэ үүрэгт ажлаа орхиж болох байсан боловч Йожо Дэбнар уурын тэрэгнээсээ хэзээ ч үл хагацна. Тэгээд ганц өдөр ч гэсэн чөлөөлөгдөхдөө уурын тэргээ бусдын гарт маш дургүй шилжүүлнэ.

	Би нэг өглөө депогийн дэргэдүүр ажил руугаа явж байгаад хэзээ ч миний санаанаас гардаггүй нэг яриаг сонссон учраас энэ тухай сайн мэдэж байна.

	Онгорхой хаалганы дэргэд зам дээр зогсож байгаа хөрөөний газрын дөрвөн уурын тэрэгний нэгэн дээр Йожо Дэбнар гараад нэг хүнтэй ярилцаж байв.

	— Миний энэ машиныг чи сайн арчилж бай. Тэгэхгүй бол би чамайг... сайхан мэдээрэй. Поршин нь их зөөлхөн ажиллах ёстой. Тос хүрэлцээтэй бий. Гамналгүй тосол гэж дагалдандаа хэлэхэд ч тэр нь Йожог илүү зүйл ярьж байна гэж хэлэх гэсэн мэт, 

	— За, за гэж бувтнав.

	Гэвч Йожо түүнийг нь огт анхаарахгүй:

	— Тэгээд зуух... сонсож бай. Зуухыг үргэлж хэвийн байлгах ёстой. Галыг нь тааруулах явдал бол гол зүйл шүү... гэж ярьсаар байлаа.

	Би хураалттай царс модны ард зогсоод яриаг нь чагнав. Тэгэхэд Йожо Дэбнар ямар нэг даавуу авч уурын тэрэгний урдах бичгийг арчин:

	— Үүнийг ч гэсэн битгий март. Харж байна уу? гэхэд тэр залуу нь инээд алдаж:

	— Энэ Унгар бичиг надад ямар хамаатай юм бэ? гэв.

	Би үүнээс өмнө тэр бичгийг нь огт ажиглаагүй явсан юм. Тэгээд тэр өглөө би тэр бичгийг нь сайн харж уншвал:

	 

	M. K. ALLAMVASUTAK

	GEPGYARA

	BUDAPESTEN

	гэж бичсэн байлаа.

	Тэгэхэд мань машинист уурлаж:

	— Унгар бичиг ямар хамаатай юм гэнэ үү... Унгар бичиг үү, татар бичиг үү гэдэгтээ биш. Гол нь энэ бол гууль, мэдэв үү? Гууль дандаа гялалзаж байх ёстой гэв.

	Түүнээс Үзэхэд Дэбнар машинтайгаа тэгж их ижил дасал болоод өөр чухал үүрэгт ажил байсан ч өнөө уурын тэрэгнийхээ талаар үргэлж санаа тавьж явдаг байлаа.

	Бэхэлгээний ажил дээр ердийн байдлаар хүн олонтой бужигналдаж байлаа. Би гараар бетон зуурч байгаа хүмүүс дээр очив. Энэ ажил хамгийн их шаардлагатай, тэгээд ямар ч ажилсаг хүнийг залхааж чадах хүнд хүчир ажил байдаг. Тэгээд би өдөр бүр энд ирж чаддаггүй болохоор энэ удаа чадах ядахаараа тус болъё гэж бодсон юм.

	Хүмүүс хоёр долоо хоног хүнд ажилд ядарч, хоёр долоо хоног шагайгаараа татсан шавар дотор бороонд нортлоо ажиллаж, зөвхөн даруй түргэн дуусгахыг л хичээнэ.

	Зэврүүн салхитай хүйтэн өдөр байв. Гэтэл цыганууд хүртэл хүрэлцэн иржээ. Тэд олигтой ажил хийж базаахгүй ч гэсэн ядах нь ээ түүдэг гал түлж тусална. Цыганууд зогсоо зайгүй шулганалдан шуугьж, хүмүүсийн хааяа хоорондоо ярилцах үгийг бараг дуулдуулахгүй болгоно.

	Өвгөн Драбант бид хоёр зуурсан бетон гурав дахь удаагаа аваачиж асгахдаа тэр надад:

	— Би Дюрогоо гэртээ эргэж ирэх бол уу гэж өдөр бүр харах юм. Гэтэл тэднийг тал бүрээс нь бүсэлчхээд байхад өөр хаашаа явах юм бэ? Юу болж байгааг та харж байгаа шүү дээ... гэж хэлэв.

	— Өнөөдөр хуруу дараад итгэлтэй хэлчхэж болохоор тийм зүйлийг урьдаас танд хэлж урмыг чинь хугалахыг хүсэхгүй байна. Тал бүрээсээ шахагдлаа ч гэсэн Дюра гэртээ эргэж ирэхгүй байх гэж би бодож байна. Тэр чинь партизаны отрядад багтаж байгаа болохоор тушаал биелүүлэх ёстой. Тэгээд манай залуучуудыг германчуудын гарт өөрсдөө очиж орог гэж тэр рүү нь лав явуулахгүй шүү дээ гэж би хариулав.

	— Тэгээд та германчууд... гэж өвгөн Драбант эхэлснээ айж сандарсандаа болоод асуух гэсэн зүйлээ гүйцэд хэлж ч чадсангүй.

	Эсэргүүцлийн урам зоригийг аль болохоор дэмжих ёстой үүргээ би мартаж, бодлогогүй илүү үг хэлсэндээ харамсан яаж залруулах талаар бодож байснаа:

	— Хүн хүчний их давуутай, орчин үеийн зэвсэгтэй ч гэсэн германчууд энд хүртэл ирж чадахгүй гэдэгт бид итгэх ёстой гэж хариулав.

	Эхлээд урмыг нь хугалсан хойноо тэр хүнийг дахин итгүүлэх гэдэг хэцүү. Тэгэхлээр би үнэхээр их алдаа хийжээ. Харин одоо энэ алдаагаа яаж засах вэ?

	Хүмүүс итгэмтгий биш, юмыг эргэцүүлэн боддог болоод үйл явдлын учир шалтгааныг ойлгож сурчээ. Тэд радио сонсож, үнэн худал элдэв үг яриаг сонсож байлаа. Гэвч тэр бүхэн нь тодорхой лавтай биш учраас урам зоригийг сэргээх бус харин уйтгар төрүүлнэ.

	Тэглээ ч гэсэн уйтгар гуниг нийтийг хамарч байсангүй гэж ойлгож болохгүй. Зөвхөн алив юманд тууштай итгэдэггүй, юмыг үргэлж үнэн байдлаас хэтрүүлэн муу талаас нь боддог төрөлхийн тийм зантай ганц нэг хүн л тэгж уйтгар гунигт автаж байсан юм. Манай иргэдийн ихэнх нь хүнд амьдралд хатуужиж, одоо ч гэсэн бахархан ярьдаг тэр улс төрийн тэмцэлдээ туршлага суусан болохоор ямар ч зовлон бэрхшээл, муу мэдээ тэдний урам зоригийг шантрааж чадсангүй. Тэд болсон бүх явдлыг сайн мэдэж, ямар бэрхшээл тохиолдох гэж байгааг ойлгож байсан ч гэсэн айж сандрахгүй ухарна гэж бодохгүй байв.

	Тэр өдөр бэхлэлтийн ажил хэр зэрэг явагдаж байгааг үзэхээр хотоос Безак ирэв.

	Ахлах дэслэгч Звара түүнд одоогоор хийсэн ажлаа танилцуулж:

	— Удахгүй дуусгана гэдэгт итгэж байна. Харин энэ цаг агаараас л болж байна... гэж тайлбарлана.

	Безак өөрийнхөө хүмүүсийг, тэдэнд юу хэрэгтэйг мэдэх учир:

	— Та нар сонин уншдаг болохоор бүх зүйлийг надтай адилхан сайн мэдэж байгаа. Тийм учраас Улаан арми долоо хоногийн өмнө Карпатын нурууг давж словакийн нутагт орсон гэдгийг бас мэдэж байгаа байх... гэж ярихад шавар намаг дотор бохир ажилд дарагдсан хүмүүс сайхан үг сонссондоо сэтгэл сэргэн:

	— Энэ тухай бид уншсан. Аль хэдийн уншиж мэдээд одоо ирэхийг нь хүлээж байна гэцгээв.

	Харин найдвар төрүүлсэн тэдгээр үгийг сөргүүлэн зарим нэг хүн:

	— Долоо хоногийн өмнө гэнэ үү?.. Тэгвэл энд ирчихсэн баймаар юм... Тэд чинь унаатай яваа улс шүү дээ... гэх мэтийн үг сонсогдов.

	Гэвч хажуугийн нь хүн

	— Дайны үед ямар байдгийг чи мэдэх үү... бид тэнд очоогүй болохоор юу ч мэдэхгүй шүү дээ... гэж эсэргүүцэн, гурав дахь хүн:

	— Хонгор минь өнөөгийн дайн бол тоглоом биш. Мотортой унаагаар явсан ч гэсэн замд нь мина, суваг шуудуу гэх зэргээр элдэв янзын саад бэрхшээл тулгарна... Тэгээд бидний энэ барьж байгаа зүйл ямар хэрэгтэй гэж та бодож байна... гэх зэргээр сургаж эхлэв.

	— Тэгэлгүй яах вэ, ярихад амархан, мотор, танк л гэнэ... онгоцонд ч гэсэн элдэв зүйл тохиолдож болно. Тэгээд саяхан Кртичнад юу боллоо гэж Дэжо Сламка хэлэхэд:

	— Тиймээ. Би тэнд очсон. Их хүндэтгэлтэйгээр тэднийг оршуулсан гэж Трчковиц авгай бас ярив.

	Энэ нь Кртичне дахь нисэх онгоцны нөөц буудал дээр тохиолдсон азгүй явдлыг ярьж байлаа. Зөвлөлтийн онгоц ирээд тэгш биш газар огцом доошилж бууснаас овоолттой шороо мөргөж осолдон онгоцны багийн талаас илүү хувь нь шатсан юм. Тэгээд манайхнаас явах чадалтай бүхэн нь хот орж тэднийг оршуулах ёслолд оролцсон юм. Энэ явдлын тухай зөвхөн Трчковиц авгайгаар зогсохгүй олон хүн дурсан санах болно гэдэгт би итгэж байна.

	Хүмүүсийн яриа ингэж өөрчлөгдсөнийг ашиглан Лексо Безак эхэлж ярьж байсан сэдэвтээ эргэж оров. Тэрээр бусдадаа түшиг тулгуур болж, бусдыгаа эргэлдэж итгэл найдвар алдуулахгүйн тулд өөрөө итгэл төгс, шийдвэртэй байх ёстой байлаа. Элдэв худал цуурхлыг няцаахын тулд бүх зүйлийг ухаалгаар тайлбарлаж чадах хэрэгтэй байв. Тэгээд тэр удаа байдлыг ямар чадварлагаар ухуулж чадсан гэж санана!

	— Хүмүүсээ, одоо бүх юм яаж өөрчлөгдөөд байгааг мэдэж байгаа болохоор бид гол нь тэвчээртэй байх хэрэгтэй. Зөвхөн манай энд юу болж байгааг яриад зогсохгүй эргэн тойронд маань юу болж байгааг ухаарах хэрэгтэй... гэж ярив.

	Тэгээд улаан арми Румынд байсан германы дивизүүдийг бут цохиод одоо Карпат дахь германчуудыг бүслэхийн тулд Тисе мөрнийг өгсөх гэж байгаа тухай ярилаа. Германчуудыг бүрэн бүслэлтэд оруулахын тулд ар талд тэмцэж байгаа бид бүх хүчээ дайчлах ёстой. Энэ бол бидний хувьд маш хүнд зорилт гэдгийг Безак нуусангүй. Германчууд Словакийн ач холбогдол, бослогын улмаас гарсан өөрчлөлтийг сайн ойлгож, биднийг бүх хүчээр дайрсан учраас бид дорно зүгийн тусламжид найдаж байлаа.

	— Бидэнд тусламж үзүүлсээр ирсэн. Гэвч бид зохион байгуулалтын хувьд дутагдалтай, цэргүүдийн маань ихэнх нь туршлагагүй учир энэ тусламж бидэнд хангалтгүй мэт санагдах явдал ажиглагдаж байна. бол бүх дэлхий бидэнд туслаасай гэж бид хүсэж байх шиг байна. Яагаад? Биднийг тал бүрээс түрж байна. Бид Турец, Линтов, Оравыг алдлаа... Амь бие хайрлахгүй баатарлаг үйл явдлын зэрэгцээ бас зориг шантрах, эмх замбараагаа алдах зэрэг бэрхшээл багагүй тохиолдож байна. Иймээс өөрсдийнхөө энэ бэрхшээлд хэт автагдсанаас бид дэлхий дахинд юу болж байгаа, энэ их тэмцлийн талбар дахь армиудын давшилт, ухралт, агуу их ялалт, ялагдал энэ бүхнийг анзаарахгүй байна... Бид өөрсдийнхөө хүчийг дутуу үнэлж болохгүй! Бусадтай мөр зэрэгцэн хүч түрэмгийлэл, хууран мэхлэх, бузар булай хэргийн эсрэг, үнэний төлөө эрхийнхээ төлөө тэмцэх хүндтэй үүрэг бидэнд ноогдлоо. Бид энэ тэмцлээ хугацаанаас өмнө түр зогсооход хүрсэн ч хамаагүй. Дайнд бид заавал ялна! Тийм үү, үгүй юу! Энэ тухай та нарт ахлах дэслэгч Звара ярьж өгч чадна гэж Безак ярив.

	Гэвч ахлах дэслэгч Зварад үг хэлэх зав, сонирхол байсангүй. Тэрээр зөвхөн олон хүн бужигнасан хөдөлмөрийн талбар, суваг шуудуу, пулемётын байрлал, овоолттой материал, бетон хайрга руу хамаг анхаарлаа чиглүүлж байлаа.

	Звара байн байн ажлын зураг руугаа харж, үүрэг заавар өгч байх завсар заримдаа бол аман дотроо үглэн, хараал тавьж байсан нь лав бодож байгаа зүйлээ бусдад мэдэгдэхийг хүсэхгүй байсан хэрэг биз.

	Тэрээр ажил нь үр ашиггүй болж, амжиж дуусгахаас өнгөрлөө гэж бодож байх шиг байлаа.

	Гэвч тэр цэрэг хүний хувьд хүнд бэрх цагт хүмүүсийг зоригжуулах явдал ямар ач холбогдолтойг сайн мэднэ. Тийм ч учраас:

	— Тэгэлгүй яах вэ. Бид дайнд ялна. Хэдийгээр манай цэргүүд давуу хүчний өмнө ухарч, бидний ус шавар дотор хутгалдан хөдөлмөрлөж байгаа энэ бэхэлгээнд германчууд эзэлж орсон ч байсан бидний тэмцэл талаар болохгүй. Бидний эрх чөлөөний асуудлыг шийдвэрлэх их тэмцэлд бид оролцлоо. Словакийн энэ өчүүхэн хэсэг газар ажиллаж байгаа бид бас бүх дэлхийн эрх чөлөөний төлөө тэмцэж байна гэж хэлбэл лав хэтрүүлсэн болохгүй гэдэгт би итгэж байна... гэж нотлон хэлэв.

	Ингэж учир явдлыг тайлбарлан, хүрз зээтүүнээс хараагаа түр салгаж, бидний хувь заяа хамт шийдвэрлэгдэж байгаа тэр их үйл явдлын тухай эргэцүүлэн бодоход үнэхээр сэтгэл сэргэх шиг болж байлаа.

	Гэвч тэр удаа санагдаагүй нэг үйл явдал тохиолдов. К. Зваров үгээ хэлж дуусаагүй байтал Валер Урбан цагдаа Мелихарыг дагуулан гүйж ирээд шууд Безак руу очив. Ямар нэг ер бусын явдал тохиолдлоо гэдгийг хүмүүс тэр даруй мэдэрч, Урбан бага зэрэг сандарсан байдалтай гараа сарвагануулан ямар нэг зүйлийг зөвшөөрөхийн зэрэгцээ бас зарим зүйлийг эсэргүүцэн учирлаж байгааг ажиглаад хүмүүс бүр ч их сонирхон чимээгүй болж чих тавин сонсоцгоолоо. Тэгээд юу болов? гэцгээн бие биенээсээ асууна.

	Валер хүмүүсийн тайван байдлыг алдагдуулсныг харахдаа Безак

	— Юу болох вэ? Юу ч болоогүй! Ийм болно гэдэг нь хэдийнээс мэдэгдэж байсан зүйл л тохиолдсон байна. Баньске Быстрице хотынхныг нүүлгэн зайлуулахаар шийдвэрлэсэн. Өөр юу ч болоогүй гэж хариулахаар шийджээ.

	Тэгэхдээ энэ үгийг зориуд жирийн нэг зугаалга юм уу бичиг баримт дээр гарын үсэг зурах төдий хэрэг гарсан мэт тоомсоргүй байдлаар хэлэв.

	Гэвч нүүлгэн зайлуулах гэсэн үг гутал засварчны охин Зузагийн үүний өмнө тосгонд хүргэж ирсэн мэдээг санагдуулж, удалгүй тэнд бөмбөг дэлбэрч, буудалцаж дарийн үнэр ханхлан, их бууны дуу нижигнэнэ гэдэг нь ойлгомжтой байлаа.

	Хүмүүс хоромхон зуур энэ бүхнийг ухаарч, ямар аюул ирэх гэж байгааг мэдэрсэн хэн нэг нь:

	— Тэгвэл ч бүр ойрхон ирж дээ... гэж дуу алдахад өвгөн Фука ихэд уурлаж:

	— Аймхай муу золиг! Өмдөндөө бие засах шахаж байгааг нь. Надад ойрхон ч ирсэн, хол ч байсан ялгаа алга. Тэртэй тэргүй энэ ажлаа дуусгахаас өөр зам байхгүй. Бид хэзээ ч зугтахгүй гэж хэлэв.

	— Өвгөн Фука ийм үг хэлэх эрхтэй хүн. Үүнийг ойлгосон Валер Урбан:

	— Энэ бол ёстой хэлдэг үг! Та нар хар... ямар ч зовлон тохиолдоогүй, хэн нэг хүнээ алдаагүй тийм хүмүүс одоо эргэлзэж, айж байна. Харин хамаг хөрөнгөө, итгэл найдвараа цөмийг зориулж байсан ганц хүүгээ гурван жил үзээгүй байгаа энэ хүн хатуужиж эргэж буцахгүй болсон байна гэж мэдэгдэв.

	Тэгэхэд бид бүгдээрээ Фука руу бахдан ширтэж цагийн нь олж олны өмнө түүнийг магтсан Урбаныг бид сайшаав. Тэгээд Фукаг дараа нь:

	— Тонкотайгаа удахгүй уулзана гэж би дандаа зүүдлэх юм. Тонкаг хаа нэг газар хүн харсан гэж бид сонслоо... Тэгээд хэрэв энд эргэж ирсэн юм бол удахгүй ирж уулзана байх гэж бодож байна гэж хэлсэнд бид улам баярлацгаалаа.

	Хүү Тонко нь тэр үед ойрхон ирээд байсныг мэдсэн ч болоосой! Хүүгээ үзнэ гэсэн итгэл найдвар нь түүний бодож байснаас түрүүлж биелэгдэнэ гэдгийг огтхон ч мэдсэнгүй.

	Тэрээр энэ тухай юу ч мэдэхгүй, мэдэх ч бололцоогүй байсан юм. Уулын хоорондох энэ хонхорт шөнийн манааны оронд аравдугаар сард буга урамдахаас өөр чимээ аниргүй газрын мухарт мартагдсан манай энэ зэлүүд тосгоныг яаж мэдэх юм бэ!

	Биднийг дайнд бэлтгэсээр байхад дайн аажмаар дуусах тийшээ хандаж, германчууд дайралт хийнэ гэж бид ярилцан манайхан тохиромжтой хамгаалалтын байрлал руу ухарч байлаа. Бөмбөгдөлт гэнэ ээ? Энэ тухай бид зөвхөн дуулж байсан. Их бууны галын бэлтгэл үү? Манай энд их бууны дуу алсаас л сонсогдож байсан юм. Бид үнэхээр тийм юм үзсэнгүй, манай тосгоноор нэг ч хороо цэрэг дайрч гарсангүй, тэгээд ганц ч цэрэг хүн манай энд ядах нь ээ гутлынхаа үдээсийг чангалах гэж ч түр зогсож байгаагүй юм.

	Тийм ч учраас бусад газар буун дуу тачигнан цус асгарч байхад манай энд амьдрал ямар байсан тухай ядах нь ээ ойролцоогоор ч гэсэн ойлгуулахын тулд ой ухаандаа үлдсэн бүхнийг ингэж шавхан мэрийж байгааг минь та ойлгож байгаа. Тэгээд та миний ярьсан энэ эх адаггүй олон үйл явдлыг аядуулан эвлүүлж, бидний үр хүүхэд, ач гуч нар, бусад бүх өдрийн мэдээний нэг адил амьсгаа даран олзуурхан уншмаар тийм мэдээ болгох гэж гэртээ хэчнээн их зовж суудгийг чинь бодоход тийм ч атаархах сэтгэл төрөхгүй байна.

	Одоо онцын үйл явдал гаралгүй өнгөрсөн хоёр, гурван хоногийг алгасаж, үүл сарниж нар үзэгдэж эхэлсэн аравдугаар сарын 20-ны өдөрт шууд оръё.

	Тэр үед манай тосгон үймээн шуугиантай болж, хүмүүс бужигналдан дайн гэж юу байдгийг тэр удаа нүдээрээ үзээгүй ч гэсэн чихээрээ сонсож мэдсэн юм.

	Таныг илүү үгээр удааж зовоохгүйн тулд шууд хэлэхэд манай тосгонд цэргүүд хүрч иржээ. Тэр үед нь би өөрөө байгаагүй, тэднийг хараагүй болохоор хэчнээн тооны цэрэг байсныг мэдэхгүй. Хэрэв та тоог нь сонирхож байгаа бол хоёр гурван хороо байсан гэдгийг л мэдвэл хангалттай биз дээ, Тэгээд шинэ ангиуд ирсээр байсан гэх тул энэ тоо ч гэсэн бас л бүрэн найдвартай биш юм.

	Тэр өдөр ойн удирдах газар луу утасдаад хэнтэй ч ярьж чадсангүй. Арга ч үгүй шүү дээ! Надтай ярих завтай хүн нэг ч байсангүй. Нэг хүн утас авсан боловч юу болсон тухай дутуу дулимаг үг хэлчхээд утсаа тавьчихав. Тэгсэн хүмүүс бүгдээрээ цэргүүд дээр бөөгнөрч тэднийг хооллож амраахыг хичээн, тэдэнд тус болж чадахгүй нь тэдний яриаг гайхан чагнацгааж байжээ. Манай цэргүүд хүн үнэмшмээргүй ямар сонин явдал ярьсныг маргааш өдөр нь Янко Крайчигаас сонсож мэдсэн юм. Гэвч би тэр яриаг нь та нарт давтан ярьж чадахгүй. Ихэнх нь аль хэдийн мартагджээ. Тэгээд ой ухаанд минь үлдсэн хэдэн үйл явдлын үнэн худлыг би хариуцахыг хүсэхгүй байна.

	Ямар төрлийн цэргүүд байсан тухай та асуух гэж байна уу? Янз бүрийн. Явган цэргүүд, пулемётын салаа, автоматчид, техникийн жижиг салбар гэх мэт төрөл бүрийн цэрэг байсан гэж би дуулсан. Германчууд өмнө зүгээс манай руу түрж байсан учир тэд нар Лученец ордог замыг хамгаалахаар иржээ.

	Тэр цэргүүд эцэж ядарсан, ууртай, хувцаснаас нь гал түймрийн утаа үнэртэн, заримынх нь шинель дээр хатсан цус үзэгдэж байсан гэдэг. Тэд шавар шороонд хэчнээн дарагдсан тухай хэлэхийн ч хэрэггүй юм. Тэгээд хэдийгээр үнэмшмээргүй санагдах боловч тэд бас соёл түгээж явсан хүмүүс юм шүү.

	Бас «Найдвар» гэдэг нэртэй кино авчирсан учир оройн бүрий болонгуут нийт тосгон даяар тэр ер бусын кино үзэхээр зэхэж, түүний улмаас хэчнээн их хөл үймээн болсон гэж санана! Өчнөөн жил элдэв хуурамч кино жүжиг үзсэний дараа үнэн амьдралыг харуулсан нэг орос кино ирсэн хойно арга ч үгүй биз.

	Өвгөн Фукас ч гэсэн тэвчиж чадсангүй. Тэрээр гэртээ гүйж оронгуут хаалгаа ч хааж амжаагүй байж авгайдаа:

	— За, хөгшин минь ноосон алчуураа аваад одоохон хамт яв! гэж дууджээ.

	Авгай нь тосгонд юу болж байгааг мэдсэн ч үгүй. Тэгээд нөхөр нь хаа явах гэж дуудаж байгааг мэдэхдээ татгалзжээ.

	— Явахгүй. Үгүй, үгүй. Яагаад явахгүй гэдгийг чи сайн мэдэж байгаа. Хүсвэл, чи өөрөө яв гэж хэлжээ.

	Хөөрхий тэр ор сураггүй болоод гурван жил болж байгаа хүү Тонкогийнхоо тухай цаг үргэлж бодсоор байлаа. Кино үзэх гэнэ ээ? Яасан ч тийм нүгэл хийхгүй. Түүний оронд хүүгийнхээ төлөө залбирч суусан нь дээр.

	Фукас ч гэсэн өөрөө кинонд явах хэрэггүй байжээ! Гэрт нь санагдаагүй тийм их баяр болох гэж байхад заавал хагас нь үнэн, бусад нь зохиомол байдаг кино үзэж суух хэрэг байсан гэж үү?

	Учир нь кино яг дундаа орж, дүүрэн цугларсан хүмүүс киноны үйл явдалд автагдан уйлж, алга ташиж, амьсгаа даран ширтэж байсан тэр үед, алга болсон хүү Тоно Фукас харанхуйн дунд ус шавар туулан гэрийн зүг явж байжээ. Тэрээр зөвхөн дэслэгч цолтой, мөрөн дээрх таван хошууны нь тоо цөөхөн ч гэсэн ямар ч алдар цолыг амьдралд нь тохиолдож буй тэр аз жаргалтай яаж зүйрлэж болох юм бэ? Маргааш өдөр нь Тоногийн эргэж ирсэн тухай сонсохдоо би түүнийг засмал замаас гарч, горхины дээгүүрх гүүрээр таран цэцэрлэг рүү орж, зургаан сард түрэг шош тод улаан цэцэглэснээс цус асгарсан мэт улайран байдаг үүднийхээ цэцэрлэгт хүрч... хаалганыхаа бариулаас татаж, босгоо алхан гэртээ орохыг нь... хүртэл нүдэндээ үзэх мэт дотроо тодорхой төсөөлж байлаа.

	Уй гашууд автагдаж байсан хөгшин эхэд ямар их баяртай, сэтгэл хөдөлгөсөн учрал вэ! Эх хүү хоёр тэврэлдэн үнсэлцэж, нулимс асгаруулан салж чадахгүй дахин дахин тэврэлдэн зогсоно. Хөөрхий тэр хөгшин эхийн энэ их баярыг өөр хуваалцах хүн байсангүй учир ганцаар яах ч учраа олохгүй, хүүдээ сүү талх авч өгөх гэсэн боловч пин рүүгээ орох хаалгаа олохгүй дэмий л өрөөн дотуураа гүйв. Ийм л байдаг шүү дээ.

	Тэр удаа би өөрөө тэнд нь байгаагүйдээ үнэхээр харамсаж байна. Учир нь танай өдрийн мэдээний ирээдүйн уншигчдад үнэхээр хүчтэй нөлөөлж сэтгэлийг нь хөдөлгөхүйц тийм үйл явдлыг биеэр үзсэн хүн үгүй болжээ. Тийм учраас өвгөн Фукас сайхан зантай гэртээ харьтал эргэж ирсэн хүүгээ үзээд арай л ухаан алдаж унасангүй гэнэ гэдэг мэдээгээр хязгаарлагдахаас аргагүй болжээ. Харин Тоногийн туулсан ер бусын хувь заяаны талаар ойролцоогоор ч гэсэн ойлголт авахын тулд дараачийн өдөр эцгээс нь сонссон зүйлийг л дахин давтах хэрэгтэй болно. Учир нь дэслэгч Тоно тэр удаа бүрмөсөн бус зөвхөн эх, эцэгтээ үзэгдэхээр гэртээ ирээд, тэр даруй эргэж өөрийн хорооны хойноос яаран явсан байлаа.

	Түүний хувь заяа ямар байсныг та мэдэхийг хүсэж байна уу?

	Тэр аюулт дайн эхлэхэд Тоно сургуульд сурч байв. Эцэг эх нь түүнийг лам юм уу багшийн мэргэжилтэй эсвэл ямар хүн болгох дуртай байсныг бүү мэд. Хүүгийнхээ ирээдүйн тухай яаж ч мөрөөдөж байсан Тоно цэрэгт татагдсан тул тэр нь талаар болжээ. Тоно эрүүл чийрэг залуу байсан тул цэргийн эрхтнүүдэд таалагдаж цэрэгт татагдан алба хаах болоод улангассан эзэрхэг ноёд Зөвлөлт улс руу дайран довтлоход түүнийг Украинд байлдуулахаар явуулсан байна. Тэд Москваг эзэлж, Ижил мөрнийг гатлан, Кавказын нурууг давж германчуудад нефть олж өгөх ёстой байсан боловч ихэнх нь өөрөөр эргэцүүлэн бодож, урхинаас хэрхэн мултарч гарах аргаа хайн оросуудын талд зугтан орж байлаа. Нэг өдөр мөн Тоно оросын талд зугтаж очжээ. Тэгэхдээ харин олзлогдогсдын зүсэм талх аяга агшаасан шар будааны төлөө, дайны талбараас зайлахын тулд очсон биш, юмны учир зүйг ойлгож чаддаг ухаалаг залуу болохоор очсон даруй Чехословакийн корпуст орсон байна. Тэрээр шүхэрчин болоод нислэгт оролцож, агаараас шүхрээр бууж явсан юм. Харин тэр толгой эргэм төвөгтэй дасгалуудыг хийж явах үедээ манай Хорехроны дээгүүр нисэж Обрубованце юм уу, Заклюкоос доош аль нэг газар малчдын овоохойны өмнө уулын анхилуун сайхан нуга дээр шүхрээр бууж явна гэж бодож явсан гэж хэлбэл би лав хилсдүүлэхгүй.

	Гэтэл түүний тэр мөрөөдөл биелэгдсэнгүй. Хэдийгээр шүхэрчний мэргэжилтэй болсон ч гэсэн тэрээр Чехословакийн хоёрдугаар бригадын нэгэн анги нэгтгэлийн командлагч болж, бослогын үеэр Словакт ердийн цэргийн журмаар ирж байлджээ.

	Өвгөн Фукас хүүгийнхээ тухай тэр үед:

	— Бурхан минь, бид хүүгээ бүр таньсангүй! Хүн тэгж өөрчлөгдөнө гэж итгэмээргүй байсан. Нэг л өөр халуун цустай эрэмгий хүн шиг... гэж яриагаа дуусгаж билээ.

	Тэгэхэд зөвлөлийн дарга Урбан:

	— Тэгэлгүй яах вэ. Судсандаа шингэн цустай бол энд хүртэл нэвтрэн ирж чадахгүй байсан нь мэдээж шүү дээ. Тэгээд өчнөөн олон зуун километр галын дундуур туулна гэдэг тоглоом гэж үү? гэж нотлон хэлэв.

	Тоно Фукас үүгээр зөвхөн түр хугацаагаар орж, өөртэй нь ярих бололцоо бидэнд олгоогүй болохоор үүргээ биелүүлэхэд нь саад хийлгүй түүнийг орхиж энэ хуудсаа цааш эргүүлье. Тэгээд мартчихгүй бол түүнтэй дахин уулзах ч магад.

	Цэргүүд ирснээс болсон юм уу, эсвэл орос кино нөлөөлснийг бүү мэд сүүлийн үед суларч эхэлсэн хүмүүсийн санаа сэтгэл мэдэгдэхүйц сэргэж ирэв. Манай цэрэг олон удаагийн тулалдаанд шарх сорви олж, цусаа урсган, хүнд хохирол хүлээж байсан ч гэсэн зориг шантрахгүй шинэ тулалдаанд ороход хэзээд бэлэн байлаа. Тэгэхлээр цэргүүдийн шийдвэр төгс урам зориг манай тосгоныхныг зоригжуулж байсан нь мэдээж.

	Гэхдээ зөвхөн байнгын армийн цэргүүд ч биш! Словакийн ардын зөвлөлийн уриалгаар бослогын тугийн дор нэгдсэн эрчүүд буюу Оросоос ирэгсдээр хязгаарлагдсангүй! Лученец орох замыг хамгаалж байх үед манай энд партизаны зарим отряд цугларсан бөгөөд тэр партизаныхан үнэхээр эрэмгий зоригтой хүмүүс байсан юм.

	Энэ тухай сонсонгуутаа би биеэ барьж чадсангүй, манай Подвэпорын нугаас хуучин танилууд маань партизануудтай хамт ирсэн эсэхийг сонирхохоор тосгон руу яаран явав. Эхний байшингууд руу хүрч очиход үдэш болж, цаг агаар дахин муудан, Хроны хөндийгөөр харанхуй болж, энд тэнд цонх гэрэлтэх боловч хүн амьтангүй анир чимээгүй байлаа.

	Гэтэл урдаас нэг хүн яваа хөлийн чимээ сонсогдов. Тэр эрэгтэйтэй оройн мэнд солилцож, ойртон сайн ажиглавал түүний дуу хүртэл нэг л танил юм шиг санагдлаа.

	— Үгүй, чи чинь... Сигельчик шив дээ!

	Тэр үнэхээр мөн байлаа. Түүний анги энд ирсэн учир Сигельчик мэдээж, ээжтэйгээ уулзаж, Марадаа үзэгдэж баярлуулахаар гэр рүүгээ гүйж яваа нь тэр байжээ.

	— Авгай минь хэр байна даа? гэж надаас асуухад нь 

	— Тэрнийхээ төлөө чи бахархах ёстой. Гэвч чи өөрөө үзнэ ээ гэж эрэлхэг партизандаа би итгэлтэй хариулав.

	Гэвч байлдааны ангиуд манай энд удсангүй. Замыг бэхэлж, шаардагдах бэлтгэл хийж дуусангуут шинэ тушаал ирж тэд тосгоноос даруй гарч явлаа.

	Лученец ч яах вэ! Өмнө зүгийн засмал зам ч гайгүй! Харин Быстрица хотод аюул тулгарчээ!

	Тиймээс цөм Баньске Быстрицийн зүг явцгаах хэрэгтэй!

	Хэрэг биш боллоо гэдэг нь бидэнд ойлгомжтой байлаа. Германчууд бидний ар талд фронт нэвтлэн Червоне Скалед ойртож очсон тухай мэдээ авсан учир хотыг эзлэнгүүт манай энэ хөндийд орж ирж болзошгүй байлаа.

	Үндэсний хороо нууцаар хуралдсан аравдугаар сарын 25-ны шөнө байдал үнэхээр түгшүүртэй байлаа. Энэ удаагийн нууц хуралд би оролцож, Валер Урбаны ярьсан дараах зүйлийг чихээр сонссон юм.

	— Германчууд удахгүй орж ирнэ гэдгийг би үгүйсгэхгүй. Цэргүүдийг Баньске Быстрице рүү татсан учир бид өөрсдийн хүчээр хамгаалж чадахгүй. Тиймээс даруй бэлтгэл хийх хэрэгтэй. Бид зэвсгээ нуух хэрэгтэй. Гэхдээ бидэнд зэвсэг дахин хэрэгтэй болно гэдэгт би эргэлзэхгүй байна. Тосгоны хариуцлагатай ажил гүйцэтгэж байсан бидний толгойд аюул учирна. Бид тэгэхлээр зайлах хэрэгтэй болно.

	Энэ асуудлыг цааш хэлэлцсэн боловч хурал нийтдээ богино хугацаанд боллоо.

	Дэбнарт хандаж Робо Лишчиак:

	— Йожо, чи явж уурын тэргээ галла! гэж хэлэв.

	Дараа нь Валер Урбан:

	— Маргааш хүн бүр хэрэглэгдэх зүйлээ бэлтгэ. Хувцас хунар, идэх юмаа аваад ууланд гарцгаа. Өвсний саравч, айл, гацаа руу явцгаая гэж мэдэгдэхэд Йожо Дэбнар, 

	— Биднийг хэн дайсанд барьж өгөх юм бэ? Би л явахгүй гэв.

	Дараа нь Йожо уурын тэргээ галлахаар явлаа.

	Тэр шөнө поршенуудаа сайн тослох зав түүнд байсангүй, гуулин дэвсгэртэй гоё бичгийг нь ч арчихаа санасангүй. Галлах явдал хамгийн гол байжээ. Аль болох эрт хөдлөхийн тулд галлаж уур гаргах хэрэгтэй байв.

	Тэр хооронд Робо Лишчиак сэргийлэгчдийнхээ хамтаар вагонд бүх зэвсгээ ачив. Үнэн ачих болоход зэвсэг маш их гарч, манай сэргийлэгчид хэнийг ч буудах шаардлага гараагүй хэр нь маш сайн зэвсэглэсэн болох нь харагдаж байлаа.

	Эрэгтэйчүүд эцсийнхээ буу, сумыг ачиж дуусмагц:

	— Хөдөл! гэж Лишчиак тушаав.

	Йожо Дэбнар дохио өгөхөд галт тэрэгний гууглах дуу уул хад байшингуудыг дамжин цуурайтаж унтаж байсан хүмүүсийг сэрээлээ. Ихэнх хүн сэрж, хөнжлөөсөө толгойгоо цухуйлган чагнаж, галт тэрэг цагийн хуваариас гадуур шөнө дунд дуугарч байгаа нь сайны тэмдэг биш гэдгийг тааварласан нь мэдээж.

	Тэгэхэд байлдааны талбар дээр гал зогсоох дохиогоор зэвсэг хурааж байгаа юм шиг санагдаж байлаа.

	Тэд вагонд сууж хөдлөн, бид хойноос нь даллан хоцроход Йожо Дэбнар галт тэрэгнээс толгойгоо цухуйлган инээмсэглэж:

	— Битгий айцгаа, бид ялагдахгүй! гэж хашхирав.

	Тэд зэвсгээ Быдровын хөндийгөөр өгсүүлэн гаргаж, Подтаховод буулгаад, өглөө болоход галт тэрэгний баг гэр гэртээ харьж, уурын тэрэг деподоо аль хэдийн орсон зогсож байлаа.

	— Одоо... нуугдах байр луу явцгаа!

	Энэ тушаалыг бүх хүнд хандаж өгсөн боловч Дэбнар түүнийг биелүүлсэнгүй. Тэрээр кофены буурцаг нүдэх машинтай маш төстэй тэр уурын тэрэгтэйгээ хагацаж чадахгүй учир огт яарсангүй. Дөнгөж өглөөний хоолоо идэнгүүт дахин уурын тэргэн дээрээ очиж, зууханд нь нүүрс хийж, хөшүүргийг нь цэвэрлээд, вагоноо залгаад хөдлөх дохио өгөхийг нь хүлээж байлаа.

	Лишчиакийн оронд галт тэргэн дээр Ханчины эцэг Росик ажиллах болов. Тэрээр зөвхөн ажлаа бодохоос өөр Лишчиактай адил юм бүхэнд оролцож яваагүй болохоор түүнд ямар ч аюул учрахгүй юм.

	Тэгээд яг хөдлөх гэж байтал гэнэт гурван хүн хүрч ирэв. Йожо, нэг нь бүр автомат буутай тэр зэвсэглэсэн гурван хүнийг харангуут хэн болохыг нь таньжээ. Тэд:

	— Биднийг Хоронце хүргэж өг! Биднийг хамт аваад яв! гэж шаардсан байна

	Тэд оросууд гэдэг нь тэдний аялгуунаас илт байна.

	— Та нар вагонд суу. Тэнд хүрэлцээтэй зай байна. Гэвч тэд Росикийн үгэнд орсонгүй шууд уурын тэргэн дээр үсрэн гарч буланд шахцалдан суужээ.

	Тэд Гронцед юу хүлээж байсныг мэдсэн ч болоосой!

	Галт тэрэг буудал хүрээгүй замын зөрлөгт донсолж явтал буудал дээр саарал шинельтэй хүмүүс дүүрэн байхыг Йожо Дэбнар хараад:

	— Яадаг билээ! Энэ чинь германчууд байна! гэж хашхирчээ.

	Партизанууд галт тэрэгнээс явдал дунд нь үсрэн бууж зам хөндлөн гүйсэн боловч германчууд мэдээд даруй хойноос нь хөөжээ.

	Росик, Дэбнар хоёр буун дуу сонсож, юу болж байгааг ч мэдэхгүй байлаа. Нэг партизан буудуулан унаж, өөрөө явж чадахгүй болсон учир ядаж бусад нөхдөө хамгаалахын тулд германчууд руу автоматаар галлаж байсныг ч тэр хоёр мэдсэнгүй. Хоёр партизан нь зугтаж амжсан боловч гурав дахь нь амьсгаагаа хураав. Германчууд түүн дээр гүйлдэж очоод эргүүлэн, үнэмлэх бичгийг нь эрсэн боловч ямар ч бичиг баримт гараагүй учир тэрээр хэн болох, мөн манай хөндийгөөс Хронце руу түлээ модноос өөр ямар юм зөөж байгаа нь германчуудад илэрхий болжээ.

	— Буу! Наашаа буугаад ир! гэж германчууд тушаах сонсогдов.

	Харамсалтай нь одоо тал бүрээсээ бүслэгдээд хаашаа ч зугтах аргагүй байлаа. Росик Дэбнар хоёрыг барьж авч зодож нүдээд даруй депогийн хананд тулган зогсоож буудахад бэлтгэжээ.

	Хронце хотынхноос сүүлд сонсоход Дэбнар Росик хоёр аймшиггүй зогсож байсан гэдэг. Санамсаргүй гэнэт үхэл нь ирж, ямар ч гэм буруугүй байж амь үрэгдсэнийг нь бодоод, Йожо Дэбнар урд шөнө нь инээмсэглэн «Бид ялагдахгүй!» гэж хашхирч байсныг нь санан өөрийн эрхгүй нүдэнд минь нулимс гүйлгэнэж билээ.

	Тэр өдөр Лэксо Безак бидэн дээр ирэв. Германчууд хот руу Тисовец, Червоне Скалегийн зүгээс хоёр талаас цутгаж байсан учир Безак их яарч байлаа. Безакийн ирэхээс өмнө бидний сонссон мэдээнээс үзэхэд германчуудын гарт орохыг хүсэхгүй л хүн бол тайван байж чадахааргүй байсан юм.

	Тэгээд германчууд Безакийг гартаа оруулбал яасан их баярлах сан бол!

	— Гүүр хэн дэлбэлсэн юм бол? Германчууд уу? Харамсалтай юм. Тийм сайхан гүүрийг! Бид одоо хот яаж орно... гэж түүнээс хүмүүс асуухад:

	— Партизанууд дэлбэлсэн. Тэгэхгүй бол германчууд өнөөдөр энд ирчихсэн байх байсан шүү дээ. Битгий санаа зов. Бид шинээр түүнээс ч сайхан гүүр барина... гэж Безак хариулав.

	Өнөөдөр энд ирчихсэн байх байсан... гэдгийг сонсоход мөн ч аймаар санагдаж байлаа! Тийм үг сонсоод хүмүүсийн толгойн үс босож байсан нь мэдээж.

	— Утгагүй юм! Тэд өөр замаар ирж чадахгүй гэж үү?

	— Харж л байя! гэж Безак хэлээд гэр рүүгээ явав.

	Германчууд иртэл тэр хүлээж байж чадахгүй байсан нь мэдээж. Тэгж олон үг ярилцаж цагаа барж байх хооронд нь германчууд хотыг бүрэн эзэлжээ.

	Германчууд манай энд маргааш өдөр нь ирэхдээ гүүр дэлбэрч, эвдэрсэн хэсгүүд нь голын усанд унасан байсан тул бидний огт санаагүй талаас, тойруу замаар Хронцегоор дамжиж ирэв.

	Тэр урьд өдөр нь манай эхний нөхдийг алсан тэр германчууд ч байсан юм уу бидний цусанд улангассан өөр германчууд ч байсан юм уу, бүү мэд. Ямар боловч тэд бидний нүдэнд булай болж байсан юм.

	Эхний германчууд тосгонд орж ирэхэд би байгаагүй, зөвхөн Янко Крайча над руу утасдаж:

	— Тэд ороод ирсэн! Холбоочин явууллаа. Хүлээж байгаарай! гэж мэдэгдэв.

	Тийм учраас зөвхөн өөрсдийн уран сэтгэмжид найдан, тэр саарал шинельтэнгүүд яаж тосгон дотуур таран гүйлдэж, манай иргэд эрээ цээргүй загнаж байгаа тэднийг хөшигнийхөө цаанаас сэм ажиглаж байхдаа ямар сэтгэгдэл төрж байсан талаар төсөөлөн бодох л хэрэгтэй болжээ. Германчуудтай харьцах тийм амаргүй, хэрэв хоёр, гурван үг л сөргүү хэлбэл барьж аваачаад хороочихно гэдгийг манайхан сайн мэдэж байсан учир биеэ барьж ая тал засахыг оролдохоос аргагүй байлаа. Харин тэдний чахарсан хэл ямар ч учир нь олдохгүй, юу ч ойлгогдохгүй байв, Тиймээс ам руугаа хуруугаар зааж байгаа нь юм иднэ гэсэн үг болох тул талх бяслагтай өгөхөд бас тахиа шиг дуугаран, гахай шиг хар хур гэж орилно. Тэр нь өндөг, гахайн өөх иднэ гэсэн үг ажээ.

	Бололцоотой хүн бүхэн тосгоноос зугтан, хөдөө өвсний пин, ганц нэгээр орших айл гацаануудаар дүүрэв. Үнэхээр ч цэргүүдийн ар гэртээ хоцорсон эхнэр хүүхэд юунд найдах байсан юм бэ? Германчуудаас энэрэнгүй сэтгэл, хайр ивээл, шударга санаа горьдох гэж үү?

	Манай алслагдсан энэ хөндий өөр зориулалттай байсан боловч энд хүртэл олноор ирж байлаа. Тэгэхэд би тэдэнд хандаж:

	— Та нарт энд юу хэрэгтэй юм бэ? Хамгийн тохиромжтой газар эндээс оллоо гэж бодоо юу? Гэтэл та нар маргааш нөгөөдрөөс эхлээд л гэртээ малыг чинь харах хүнгүй гэж санаа зовоод харьцгаах болно. Би германчуудад итгэдэггүй, тэднийг үздэггүй ч гэсэн тэдэнд та нарын амь насыг бүрэлгэх гэж оролдох хэрэгцээ байхгүй гэдэгт итгэж байна гэж хэлэв.

	Хүмүүст гэр аж ахуйнх нь талаар сануулмагц ихэнх нь тосгон руугаа ойртохоор буцаад, ойр зэргэлдээ орших айл гацаануудаар тэнүүчлэн, ард үлдсэн өвгөд хөгшдийгөө шөнөөр очиж эргэх болсон юм.

	— Тэгвэл бид яах вэ? гэж өвгөн Драбант надаас асуув.

	Дюрогийн улмаас аюултай байдалд орсон өвгөн Драбант ингэж айх нь аргагүй юм. Гэтэл тэр ганцаараа биш, Дюрогийн ахтай гэр бүл болсон түүний бэргэн хүүхэдтэйгээ хамт бас иржээ.

	Би хэсэг зуур бодолхийлж байснаа:

	— Драбант гуай, та энд үлд. Харин та нар... гэж хэлтэл Катка Стрельцова эгчийгээ өмгөөлөн:

	— Энд үлдэх ёстой. Гэртээ очиж болохгүй, айж байна. Германчууд аваачиж байцаавал яана... гэж эсэргүүцэв.

	Гэтэл Катка Стрельцова, Дюрогийн хайрт бүсгүй Ханкатай хамт партизануудад хоол хүнс хүргэж өгч байсан өдрийг санангуутаа хэрэв тосгоны хүмүүсээс хэн нэг нь урвах юм бол эднийхэн гэр бүлээрээ ямар аюулд учирч байгааг би ухаарлаа.

	— Тэгвэл та нар Помывач дахь Врабецын овоохойнд нуугд. Харин эзэнд нь мэдэгдээрэй гэж Каткад хэлэхэд, 

	— Би энд үлдэхгүй. Гэртээ харина гэж хариулав.

	Ингэж би энэ хөндийд юуны өмнө амь насанд нь аюул тулгарсан хүмүүсийг бололцоогоор нь хуваарилан байрлуулсан бөгөөд Безак бид хоёр урьдаас ингэж тохиролцсон байсан юм.

	Та ямар нэг зүйлд санаа дундуур янзтай байх чинь. Гэхдээ би бүх хүчин чармайлт талаар боллоо гэж санагдаж байсан тэр өдрүүдийн тухай гол зүйлийг л санахыг хичээж байна шүү дээ. Гэтэл таны анхаарал бүр суларч, хайхрахгүй болсон мэт санагдах юм. Тэр ч байтугай бүр эвшээж эхэллээ.

	Эсвэл миний яриа танд уйтгартай санагдаад байна уу? Тэгвэл та бослогын эцсийн үед зарим үйл явдал үзэгдээгүйгээр гэнэт шийдвэрлэгдэж, ихэнх хүний хувь заяа адал явдлаар төгсөнө гэж бодож байсан юм уу?

	Гэхдээ та роман бичих гээгүй шүү дээ!

	Та дахиад жаахан тэвчиж над руу анхаарч үз. Энэ явдал удахгүй төгсөнө.

	Драбант манай хэдэн нөхдийн хамтаар Безакийн даалгаврыг биелүүлэн, ой дотор нуугдаж байж болох партизануудад зориулан манай хөндийн хоёр талын энгэрээр нуувч байр байгуулж байх хооронд би тэр илгээнэ гэж амласан холбоочныг нь хүлээсээр байлаа.

	Холбоочин түүнээс хойш гурав дахь өдөр нь ирэв. Баньске Бюстрицийн радио нэвтрүүлэг аль хэдийн зогссон учир Быстрице хот эзлэгдээд босогчдын бүлэг таран сарниж, манайхан хуучин байгуулалтдаа эргэж орсон тухай бид зөвхөн Братиславаар дамжуулан сонсов. Холбоочин ирсэн ч гэсэн тэрээр миний огт санаагүй хүн байлаа.

	Шөнө нохой хуцахаа болимогц цонхыг аяархан тогших чимээ сонсоод би цонх руугаа очиж гар чийдэн тусгахад цонхны цаана зогсож байсан хүн:

	— Унтраа гэж гараар дохио өгөв.

	Харвал Шимон Сигельчик байлаа!

	Дотогшоо ороход нь түүнээс:

	— Чамайг Янко Крайча явуулав уу? Чи тэр холбоочин уу? гэж би асуув:

	— Тэр холбоочин чинь ирэхгүй... Тосгонд юу болсныг чи мэдээгүй юү? гээд ярьж эхлэв.

	— Манайхаас урвагч гарна гэж би хэзээ ч санаагүй. Гэтэл германчууд манай тэнд ирэнгүүтээ л Земкаг сураглаж эхэлсэн. Тэр тэрэгчин бидэнтэй ямар холбоотой байсан юм бэ? Цэргүүдийг шинэчлэн байгуулж байхад партизануудыг дандаа зөөдөг байсан гэж би дуулсан. Гэхдээ тэр тулалдаанд оролцож яваагүй шүү дээ. Германчууд гэрт нь ирэхийн өмнөхөн сонсоод Земка зугтсан боловч хойноос нь хөөж буудалцаж эхэлсэн. Харин нэг герман бусдынхаа урдуур орж өөрсдийн суманд өртсөнөөс тэд улам ч илүү уурлацгааж, эцэст нь Земкаг барьж авсан... 

	«Тэгвэл Земка бас амь үрэгджээ!» гэж бодоход уулын гөрөөс шиг омголон морьдоо хөллөөд дандаа дуулж явдаг байсан тэр тэрэгчин үнэхээр харамсалтай санагдав.

	Гэвч Сигельчикийн энэ яриа холбоочинтой ямар нэг холбоотой эсэхийг ойлгож ядаж байгааг минь Сигельчик өөрөө ойлгосон бололтой:

	— Германчууд харуул томилж хүмүүсийг тосгоноос гарч явахыг хориглосон. Тэгэхэд нь холбоочин танайх руу ирэхээр замд гарсан байсан. Ойн удирдах газрын Янко Латка бүх үнэмлэх бичиг, албаны томилолттой албан хаагч болохоор ажлаар яваа нэрийдлээр гараад ирж явсан юм. Гэтэл Шалингийн тэнд түүнийг германчууд хараад дуудаж, «Зогс!» гэж хашхирахад нь тэрээр туршлагагүй залуу хүн учир тэвчээр алдаж, ажлаар яваа гэсэн дүр үзүүлж чадалгүй зугтсан тул тэр новшнууд Латког буудсан байна... гэж ярив.

	— Тэгээд амьд уу? гэж би тэсэж ядан асуулаа.

	— Аз болоход амьд. Гар нь хөнгөн шархадсан. Удахгүй эдгэрнэ.

	— Чи өөрөө юу хийх гэж бодож байна? гэж би сонирхон асуув.

	— Бослогын үед хаана байсан тухайгаа би хүн болгонд зарлаж яриагүй шүү дээ. Ажилдаа эргэж ирлээ гэдэг дүр үзүүлнэ. Харин би германчуудын нүдэнд үзэгдэж болохгүй. гэж Сигельчик хариулав.

	Нэгэнт би зүрх сэтгэлдээ хамгийн онцгой дотно санагддаг үйл явдал, хүмүүсийн тухай дуртай цагтаа дурсан санах тийм хүч чадалтай хойно манай хуучин танил Адам Панчикийг одоо үйл явдлын тайзнаа ахин гаргаж ирье. Тэрээр сүүлийн үед өөрийнх нь талаар бага зэрэг мартсаныг маань лавтай уучлах.

	Панчик заримдаа бидний хараанаас далдуур байсан хэдий боловч ул мөргүй алга болсонгүй, харин урьдын адилаар үг дуугүй, олны анхаарал татахгүй даруу байсан болохоос биш хэзээнээс энд хэвээр байж, хийдэг юмаа хийсээр байсан юм.

	Бослого төгсөх тийшээ хандаж, дүрслэн хэлбэл бүрээчин уруулаа долоон бүрээгээ амандаа хүргэж гал зогсоох тухай дохио үлээх гэж завдан байсан яг тэр үед Адам Панчик над дээр ирж зүгээр нэг атга тамхины асуудал ярьж байгаа мэт энгийн байдлаар

	— Намаг руу оч! Чамайг дуудаж байна гэж хэлэв.

	— Хэн дуудаж байна гэж?

	— Очоод та өөрөө үзнэ.

	Саяын таны сонссон энэ хэдэн үгнээс өөр зүйл бид ярилцсангүй.

	Надад тийшээ явахаас өөр аргагүй байлаа. Панчик илүү үг гарздахгүй, тэгээд хэлсэн хэдхэн үгнийх нь цаана багагүй утга санаа агуулагдаж байдгийг би мэднэ. Манай ангийн отгийн цаахна талын Калискийн хөндийд би орос цэргийн харуултай тааралдаж, тэр цэрэг намайг Их Намагт хүргэж өгөхөд тэнд бүхэл бүтэн цэргийн лагерь байхыг хараад маш их гайхлаа.

	— Та нар хаанаас ирэв? гэж би тэр харуулын цэргээс асуув.

	— Шаардлагатай бол чамд Михаил Илларионович хэлнэ.

	— Хэн гэнэ ээ?

	— Дэд хурандаа Шукаев.

	Түүний хариултаас дараах хоёр зүйл онцгой анхаарал татав. Энэ нь тэр харуулын цэрэг дээд командлагчийнхаа зөвшөөрөлгүйгээр нэг ч асуултад хариулахгүй байгаа нь тэр командлагч маш ширүүн гэдгийг харуулж байгаа боловч Михаил Илларионович гэдэг нэрийг их энгийн байдлаар дуудна. Тиймээс би: «Шукаев гэдэг нь сахилга батыг маш хатуу сахиулдаг боловч хүмүүстээ их хүндлэгддэг хүн юм» гэж бодлоо.

	Харуулын цэрэг намайг ангийн байр луу дагуулан очиход байрны өмнө нэг тагдгар биетэй хүн сууж байсан нь дэд хурандаа Шукаев байв. Тэгэхэд өнгөрсөн долоодугаар сард Подвэпорын нугад анхны гойд сонин зочдоо хүлээж авсантайгаа адил би дахин тэгж их баярлалаа.

	— Нөхөр Гондаш гуай сайн уу? гэж Шукаев мэндлэв.

	Тэгэхэд ахлах дэслэгч Павел аль хэдийн ирээд явсан орос инженерүүдийнхээ хамт алс холоос дуудах шиг надад санагдаж билээ.

	Тэр командлагч надаас:

	— Бид хаанаас ирсэн, хэн болохыгоо танд хэлэхээс өмнө хамгийн чухал нэг зүйлийн тухай тантай тохиролцох хэрэгтэй байна. Та эргэн тойрон хар. Шоргоолжны үүр шиг байгаа биз? Бид хоёр мянга орчим хүн... бусад нь бас ирнэ. Явган ба морьт цэргийн ангиуд. Энэ юу гэсэн үг вэ? гэж асуухад:

	— Би та нарын төлөө юу хийх хэрэгтэй байна, та хэлчих гэж би хариулав.

	— Хоол хүнсээр хангах хэрэгтэй. Бослого дуусаж байна. Фронтоор тулалдаан болохгүй. Тэгэхлээр бид ой дотроо байж цаашид тушаал хүлээх болно гэж Шукаев хэлэв.

	Дэд хурандаа та надад үнэхээр айхтар үүрэг тавилаа! Та партизануудаа Генедарет нуурын эрэг дээр байрлууллаа гэж бодоод намайг энэ олон мянган хүнийг чинь таван зүсэм талх, хоёр ширхэг загасаар цатгаж чадах хурмастын хүүтэй зүйрлэж байгаа юм уу?

	— Гондаш гуай та битгий ай. Миний хүмүүс хатуужилтай. Ихэвчлэн өөрсдөө бор ходоодоо борлуулдаг улс. Бид олон мянган километр ой дундуур туулж ирсэн. Нэг ч хүн өлбөрч үхэлгүй бид энд хүрч ирлээ гэж Шукаев намайг тайтгаруулав.

	Биднийг тойрон суугаа эцэж турсан царайнуудыг харахад олон хоногийн аялалд зовж зүдэрч, өлсөж даарсан нь хүн бүхнээс илэрхий, зөвхөн хоёр нүд нь цог шиг гялалзана. Тэдний дунд оросуудын зэрэгцээ шанааны нь яс товойсон, жартгай нүдтэй ази царайнууд харагдаж байснаас гадна бас словак үг сонсогдож байгаад би маш их гайхлаа.

	— Эд дорно зүгт зэвсгээ хураалгаж, бууж өгөхийг хүсээгүй учир зугтан ууланд гарч бидэнтэй нийлсэн юм. Эхний үед эдэнд хэцүү байсан боловч одоо дасжээ. Эй! Чи наадах бороохойгоо хая! Одоо хая!

	Шукаев хэн рүү тэгж хашхирсныг сонирхож байна уу? Тэр нь нэг хатангир туранхай татар хүн, тайвширч өгөхгүй байгаа нэг морь луу бороохой далайн занаж байв. Тэгээд даргынхаа дууг сонсонгуут бороохойгоо хаяад номхон зогсов. Үнэхээр хатуу сахилгатай бололтой. Дараа нь сандарсандаа мориныхоо дэлийг самнаж гарлаа.

	Тэр үед бидний дэргэдүүр нүд нь бүрийж, нүүрээ бохир алчуураар ороосон нэг залуу өнгөрч явтал:

	— Нааш ир! гэж Шукаев түүнийг дуудав.

	Шукаев алчуурыг нь сөхөж харахад бараг нударгын чинээ том хатги харагдлаа.

	— Одоохон бага эмчид оч! Чамд түрхэх тос, боолт өгнө. Одоо зүгээр болж байгаа биз дээ? гэж хэлээд залуугийн мөр рүү алгадахад:

	— Зүгээр болж байна гэж тэр залуу өвдсөндөө шүдээ зуун хариулав.

	Ингэж би дэд хурандаа Шукаевтай анх удаа уулзахдаа л бусдынхаа зориг хатуужилд хэчнээн их нөлөөтэй болохыг таньсан юм. Сүүлд сонсвол тэрээр Украинаас гарч Карпатын нурууг гатлан Муранийн талд хүрч, тэндээс манай энд ирсэн байлаа. Нэг үгээр хэлэхэд тэр ховорхон тохиолдох жинхэнэ цэргийн захирагч байсан юм. Михаил Илларионовичтай хамт аялалд явсан хүмүүсийн тулалдааны үеэр тохиолдсон үйл явдлыг ярихыг сонсоход түүнийг шударга ширүүн, эрэлхэг зоригтой шийдэмгий, алсын хараатай бөгөөд түүний зэрэгцээ хүмүүст анхаарал халамжтай бүх шинж чанар нь илэрч.

	Одоо дэд хурандаа надад тийм их итгэл найдвар хүлээлгэн миний мөрөнд үүрүүлсэн тэр үүрэг даалгаврын тухай эргэж үзье.

	Талх, мах, тос! Овьёос, өвс!

	Энэ бол юуны өмнө хүний хэрэгцээт чухал зүйл.

	Би дэд хурандаагийн өөдөөс эгцлэн харж:

	— Дэд хурандаа, би жирийн хүн учраас огт байхгүй юмыг бий болгож чадахгүй. Ямар ч гэсэн найдаж байгаа ганц тээрэмчин дээрээ л очно. Тэгээд хэр зэрэг азтайгаа үзье л дээ гэж хэлэхэд Шукаев нүдээ ирмэж жартайлган над руу ширүүнээр хараад, 

	— Та ямар азын тухай яриад байна аа? Энэ бол азтай, азгүйн тухайн асуудал огт биш. Энэ чинь хүмүүсийн амьдралын тухай асуудал шүү дээ. Харин тэр тээрэмчин чинь үүрэг гэж юу байдгийг мэддэг эсэхээ л харуулаг гэж хариулав.

	Тэгээд би Их Намгаас гарч бидний Калично гэж нэрлэдэг хөндий рүү хэлбийсэн энгэрийг уруудахад Разточны дахь тээрмийн хана цайран харагдав.

	Аз болоход тээрэмчин гэртээ байлаа.

	Би түүнээс:

	— Манайд ийм зочид ирлээ. Тэр зочид их олуулаа. Идэх юм хэрэгтэй гэнэ. Та өгөх үү? гэж асуув.

	Тээрэмчин бүсэндээ гараа хавчуулж, малгайгаа шил рүүгээ гэдрэг нь дараад:

	— Тэгэлгүй яах вэ! Өгөх нь мэдээж шүү дээ. Хэчнээн килограмм хэрэгтэй байна? Хэлээдэх! гэж шуудхан хэлэв.

	Би инээдээ барьж чадахгүй байдаг чадлаараа чанга инээж гарав.

	Тээрэмчин над руу харж толгойгоо сэгсрэн, юу гэж хариулахыг минь хүлээж зогсов.

	— Би одоохон хэлье. Харин та ойчихгүйн тулд ширээнийхээ захаас сайн барьж байгаарай. Хэчнээн килограмм байх гэж та тааварлаж байна, төчнөөн центнер манайд хэрэгтэй! гэж би болгоомжтой хэлэв.

	Тэгэхэд тээрэмчин малгайгаа дахин урагш нь дух руугаа дарж:

	— Та зүгээр байгаач! Миний толгойг эргүүлэх гээ юу? Эсвэл танайд бүхэл бүтэн арми цэрэг ирж байрлалаа гэж та хэлэх гээд байна уу? гэж бүдүүн дуугаар асуухад би түүний үгийг шүүрэн авч:

	— Үнэхээр бүхэл бүтэн армиас тийм олон хүнээр дутуугүй шүү! гэж хариулав.

	Дараа нь би түүнд манай толгод дээр хэчнээн хүн хүрч ирээд байгаа тухай тодорхой ярьж өгөхөд тэр зөвхөн зүрх сэтгэлээ төдийгүй зоорио хүртэл бүхэлд нь нээж өглөө. Тэр цагаас хойш уул өөд хэчнээн олон шуудай гурил, будаа зөөсөн гэж санана! Тэгээд оросууд агшаасан гурвалжин будаанд дуртай гэдгийг дуулсан ч гэсэн бас арвайн будаанд дургүйцэхгүй байсныг энд тэмдэглэх хэрэгтэй юм.

	Тэр тээрэмчин ямар шашин шүтлэгтэй юм уу, аль намд ороод, одоо ямар үнэмлэх бичигтэй явдаг талаар надаас битгий асуу. Харин Разточны дахь тээрэмчин тэр удаа хар амиа бодоогүй, өглөгч сайн хүн байсан гэдгийг та сайн тэмдэглэж аваад өдрийн мэдээндээ зүй ёсоор оруулах нь зүйтэй.

	Шукаев отрядынхаа хамт энд хүрч ирчхээд цаашаа яагаад яваагүй тухай асуудлыг одоо авч үзмээр байна уу? Энэ бол ойлгомжтой хэрэг! Олон янзын саад бэрхшээл замд нь тохиолдож саатуулснаас болоод тэд бослогын төгсгөлд ирсэн учир фронтоор дайнд орж чадсангүй. Тэгээд бослого цааш үргэлжилж чадахгүй боллоо гэдгийг мэдээд юуны өмнө босогчдод зориулан: «Тарж, ууланд гарцгаа!» гэдэг тушаалыг хүлээж авсан байна.

	Германчууд Баньске Быстрицаг эзлэн авсан есдүгээр сарын 27-ны тэр гунигт өдрийг ч мөн өчигдөрхөн словакууд эрх чөлөөнийхөө төлөө цусаа урсгаж байсан талбай дээр харийн ноёд тэр тэмцлийг нь дарсны баяр тэмдэглэн үг хэлж, алуурчдад шагнал гардуулж байсан дараачийн өдрийг ч гэсэн тэд энд өнгөрөөжээ.

	Энэ бүхний тухай тэд мэдэж байсан боловч тарж явсангүй, бүгдээрээ ууланд бөөн байж, үнэндээ хаашаа ч явж чадсангүй.

	Харин одоо эхлээд манай тосгон, дараа нь германчуудаас хүмүүсийн зугтаж очсон тэр айл гацаануудыг авч үзье. Дайсны цэргүүд болон манай иргэд юу хийж байгааг харахын тулд засмалаар өөд, уруугаа явж ажиллах хэрэггүй зөвхөн Катка Стрельцова дээр очиход л хаана, юу болж байгааг хэлээд өгнө.

	Катка Стрельцовагийн зүрх сэтгэл хайрт хүнтэйгээ хамт байсан ч түүний ухаан санаа үргэлж энд байж, бүх зүйлийг ажиглана. Тэгээд хэнд ч анзаарагдахгүйгээр газар сайгүй явж, германчуудыг хараанаасаа салгадаггүй байлаа. Германчууд тэрэгчнийг буудан алаад, Янко Латкийг Шалингад тэр даруй хороочхоогүй боловч тосгонд онцын сэжигтэй зүйл гарахгүй, хүмүүс гэр гэртээ суугаад хөдлөхгүй байгааг харахдаа бага зэрэг тайвширч, хүнлэг дүр үзүүлэн юуны өмнө ходоодоо борлуулах талаар бодох болсон байна.

	Тэд үнэхээр цөөн тоотой, тэгээд харуул гаргадаг боловч тэр нь их ховор учир газар орны байдлыг сайн мэддэг, өөрийнхөө суурины гудамжийг андуурахгүй л хүн бол гэр орноо эргэж ирэх юм уу, ойд байгаа бусад дээрээ очиж болох байлаа.

	Катка бол газар орны байдлыг сайн мэднэ. Тэгээд манай хөндийд хоёр удаа ирж, өвгөн Драбантыг эрж уулзан, Помывачид эгч дээрээ очиход нь Врбецийн пинд уйлаад сууж байжээ.

	— Вера, битгий уйл. Чи хүүхдээ аваад маргааш гэртээ яваад ир. Чамд юу ч тохиолдохгүй гэж эгчийгээ тайтгаруулав.

	— Лукаш эргэж ирээгүй л байна уу?

	— Гэртээ очсон хойно чинь ирнэ. Ирэлгүй яах вэ. Зарим хүн аль хэдийн ирсэн гэж Катка аргадан хэлжээ.

	Бослогод оролцсондоо ч биш германчуудаас айж эмээсэндээ ойд зугтаж гарсан олонх хүн Каткагийн эгчийн нэг адил зориглон гэртээ харьцгаах болов. Тэд гуйлгачин шиг гар хоосон ирж байсан боловч хөдөөгийн овоохой, пингүүдээр харсан бол нуусан тариа будаа, өөх тос, хувцас, даавуу, ээрсэн утас хэчнээн их байсан гэж санана!

	Газарт булсан эд баялгийг ч олж үзэх байсан юм!

	Ой дотуур эсэн бусын хүмүүс үзэгдэнэ. Тийм ч учраас шөнийн цагаар ойгоо эргэхээр битгий яв гэхэд нь би эхнэрийнхээ үгэнд дуртай ордог байлаа. Би зөвхөн өдрийн цагаар ой руу явж тэр үедээ партизанууд, ойд нуугдсан энгийн хүмүүс, фронтоос харьж яваа цэргүүдийг сайн ялгадаг байсан ч гэсэн сэжиг төрүүлсэн тийм тэнэмэл хүмүүс надтай бас тааралдаж байв. Дайн дажин хүмүүсийн зан суртахууныг алдагдуулдаг нь мэдээж. Тэгээд зөвхөн өөрийнхөө хүчинд найдан амиа аргацааж яваа хүн дулаан хувцас олигтой гуталтай болохын тулд хүн алахад огтхон ч санаа зовохгүй болжээ. Үүнийг би мэдэж байсан юм.

	Тэгвэл дайны цагт хүн алах явдлыг нүгэл гэж тооцохгүй тийм зэвүүн байдаг бол миний хамгаалалтад байсан гэм хоргүй ан амьтдыг алж байгаа буун дууг үдэш юм уу, өглөөгүүр сонсоод би яах байсан бэ? Унагасан модны ард юм уу, горхины дэргэд бодон гахай, гөрөөсний гэдэс гаргаж хаясан байхыг үзэхдээ би ямар хууль зүйг баримталж, хүн бүр дураараа буу авч явдаг байхад хэнийг яллах байсан бэ?

	Дайны хэцүү тэр цагт ангийн нийгэмлэгийн ажилтан гэдгийг минь шувууны өд хатгасан өргөн хүрээтэй миний бүрх малгай, ногоон зах, урт амтай ангийн буу л гэрчилж байсан болохоос биш ой хөвч надад хамаарахаа аль хэдийн болиод, хууль дэглэм эмх замбараагаа алдсан байлаа.

	Энэ үед хүн бүр зөвхөн өлсөж, даарахын эрхэнд оржээ.

	Манай тосгонд долоо хоног шахам болж байсан тэр хэдэн германчууд хүртэл ой руу явж зориглодоггүй байв. Тэд тосгоноор эргүүл хийж, хөндий өөд болгоомжтой явдаг боловч аюултай замаас зайлсхийн, уул руу явахаасаа айдаг байлаа. Нэг үгээр хэлэхэд тэд ямар хэргээр энд ирснээ ухаарч, зөвхөн өөрсдийн үүргийг л биелүүлэхийг хичээж байсан юм.

	Би ойгоо эргэж тойрч яваад тэдэнтэй тааралдахад тэд миний ангийн нийгэмлэгийн хувцас, ойн харуулын тэмдгийг үзээд надад өөриймсөг хандана. Үнэхээр албаны хэнхэгтэй улс шүү! Ухаан санаа нь албан үүргийн хүрээгээр хязгаарлагдаж, албан тушаал, хэргэм зэргээр зааглан сохроор дагах сахилга батад үндэслэсэн ямар явцуу ертөнц вэ! Намайг өөрсдийг нь аялдан дагана гэж бодсон биз.

	Тэдний дотроос хувцсандаа хамгийн олон утас, тэмдэг зүүсэн нэг нь:

	— Нихтс партизан?

	— Партизанууд үзэгдэхгүй байна уу? гэж асуухад би өөдөөс нь харж инээмсэглэн:

	— Манай хүмүүс сайн, бүгдээрээ адилхан... гэж хариулав.

	Гэтэл бидний ард холоос буун дуу гэнэт цуурайтаж германчууд царай нь хувиран буугаа шүүрэн авав. Тэднийг даргалж яваа нэг нь намайг худал хэллээ гэж илчлэх мэт царай гарган:

	— Партизан! гэж зандарлаа.

	— Яалаа гэж дээ! Миний нэг ижил ойн харуул. Шар шувуу буудах шиг боллоо.

	Хэдийгээр өдөр байсан боловч аманд орсноороо шар шувуу буудлаа гэж хэлчхээд тэд тэнэг ихэмсэг их зантай боловч харийн нутагт харцагын үүрэнд орсон тагтаа шиг аймхай байгааг нь хараад би хэмжээлшгүй баярлаж байлаа.

	Тэндээс салж явснаас хойш би тэдэнтэй дахин тааралдсангүй.

	Тэд эртдэж орсон анхны цаснаар манай тосгоныг орхиж, нийтийн зам дээр тааралдаж барьж амжсан дөч орчим хүнийг хамт аваад явав. Тэд бослогын дараа ойд дүрвэж гарсан цэргүүд юм уу, хар амиа бодож хамгаас түрүүн хорооноосоо зугтсан, эсвэл германы харуул чөлөөтэй нэвтрүүлнэ гэсэн ухуулах хуудсанд хууртаж, гэр орондоо татагдан эргэж ирж баригдсан хүмүүс байв.

	Нас барагсдын дурсгалын өдөр хүмүүсийн санаа сэтгэл ямар байсныг та төсөөлж байгаа байх. Нам гүм, энд тэнд зул асааж, нулимс асгаруулан гашуудаж байлаа. Зарим булш мартагдсан байхад удтал санаанаас гарахгүй хойноос нь өөрсдөө ч ормоор санагдах тийм булш бас байдаг.

	Манай оршуулгын газар хэдэн нүх нэмэгдэв. Энэ нь Форман Кемког энд оршуулж, Хронецоос Росик, Йожо Дэбнар хоёрыг авчраад эцсийн удаа нойрссон энэ газар нь уйлах дуу, тэдний тухай төрсөн сэтгэгдэл харин ер бусын онцгой шинэ зүйл мэт санагдаж байлаа.

	Хүмүүс дэргэд нь ирж, бодол болон зогсоод ихэнх нь толгой сэгсрэн:

	— Ийм явдал болоогүй бол эд амьд явах л байсан юм даа... 

	— Германчууд ирээгүй сэн бол юунд ийм юм тохиолдох вэ... 

	— Эд ямар гэм хийсэн юм бэ? гэж гашуудна.

	Тэр уйтгарт өдрүүд хөгшин Побишкад хүнд дарамт болжээ. Тэрээр оршуулгын газар тэнүүчлэн энэ тэр шарилын дэргэд очиж хэрээслэн залбирах боловч хүүгийнхээ шарил дээр очиж сөгдөж чадахгүй нь харамсалтай.

	Тэр яах ч учраа олохгүй, бөгтгөнөн, алчуураараа нүдээ даран уйлж, энд тэнд очиж тайвширч чадахгүй явааг нь би ажиглаж байлаа.

	Тэгээд зэвэрсэн хэрээстэй бичгийг нь гаргаж уншихад төвөгтэй болсон нэг хуучин шарилын өмнө сөгдөхөд би хажууд нь очиж зогсоод:

	— Эгч минь, таныг бурхан ивээн тайтгаруулах болтугай гэж хэлэв.

	Тэгэхэд Побишка нулимстай нүдээрээ над руу өлийж хараад гашуудан үглэж эхлэв.

	— Ямар ч нэмэр алга... хөөрхий нөхрийн минь өвөг эцэг хүртэл энэ ариун талбай дээр цөмөөрөө байхад... миний хүү л хаа ч байгаа нь бүү мэд... хэрээс ч үгүй, түүн дээр хэн ч зул асаахгүй... 

	Тэрээр уйлсандаа болоод үгээ ч дуусгаж чадсангүй.

	— Эгч минь, тэгж хэлж болохгүй, энэ дэлхийд сайн хүн хэзээд олдоно... гэж би түүнийг тайтгаруулав. Би тэр хэрээсний дээр:

	«Энд Юрай Побиш нойрсож байна.

	1813 оны наймдугаар сард төрөөд 1885 оны гуравдугаар сарын 17-нд 72 настайдаа нас баржээ» гэж бичсэн байхыг уншлаа.

	Нас барагсдын дурсгалын тэр өдөр урьд урьдынхаас илүү уйтгартай байлаа.

	Гэвч германчууд явснаас хойш хүмүүс бага зэрэг сэргэж эхлэв. Драбант бусад эрэгтэйчүүдийн хамт хэдэн нүх ухаад тосгондоо эргэж очиж гэртээ үлдэн, Сигельчик хүртэл эцэст нь Марагийнхаа дэргэд унтах болоод өдөр бүр манай хөндийд мэдээ хүргэж ирнэ. Тэрээр яаж холбоо барьдаг байсныг мэдэхгүй. Безактай холбоотой байж, нэг өдөр манай ангийн отгоос холгүй Вэприйн энгэрт том нуувч байр байгуулах тухай тушаал түүнээс авчрав.

	Тушаал биелүүлэх ёстой тул Сигельчик, Адам бид гурав өөр хоёр хүний хамтаар ажилдаа орж их уужим зайтай, дотор талдаа модон хашлагатай, зургаан хүн унтах ханз, ширээ, тулга, хаалга бүхий нуувч байрыг арван хоёрдугаар сарын эхээр дуусгаж бэлэн болголоо. Түүнээс холгүй бас нэг агуулах байр ухав. Тэгээд тэр байр маань үнэхээр хаан хүн хоноглосон ч хангалттай сайхан боллоо.

	Гэвч одоо ард түмэн, тарж зугтсан цэргүүд өртсөн шарх зовлонгоосоо сэхэж амжаагүй, бид цөмөөрөө уруу царайлсан хэвээр, ууланд дүрвэсэн хүмүүс удахгүй ирэх өвлийн тухай бодож байсан бослогын дараах хамгийн хэцүү хэдэн өдрийн тухай эргэн саная.

	Та тэдний байдлыг бодоод үз! Өвлийн үдшээр халуун цай чанаж шинэхэн зүсэм талхан дээр тахианы өөх тавиад идэж суудаг дулаан байрандаа өнөөдрөөс эхлээд эргэж очиж чадахгүй, орох орон оочих аягагүй боллоо гэж бодоход ямар байх вэ! Тэгээд хүйтэн салхи, шуугин нойтон цас савсаж, цонхны шил таржигнасан тийм зэвүүн цагаар та хадны нөмөрт юм уу, эсвэл модны ёроолд ямар нэг нүхэн дотор бөгцийн сууна гэж бод! Гэтэл дээрээс нь чүдэнз чинь нороод чийгтэй мөчир асаж өгөхгүй, бас гэдэс өлсөж зовоогоод байя. Тэгвэл аятайхан санагдаж байгаа биз?

	Тиймээс манай нууц удирдлага хүмүүсийн дунд:

	— Ууланд яваа хүмүүстээ тусалцгаа! гэдэг уриалга тараасан юм.

	Энэ нь илүү зүйл ч байсан байж болно.

	Тэд бурхан тэнгэр, сайн санаат хүмүүсээс өөр тэтгэж хайрлах хүнгүй тийм хөөрхийлөлтэй байсан учир хүмүүс тэртэй тэргүй ууланд хувцас, талх, хоол, хүнс, нэрмэл зэрэг хэрэгцээтэй зүйлийг аваачиж өгөх ч байсан юм билүү.

	Анхны ирсэн германчууд тосгоноос зайлж явантуут уулнаас улс бууж тосгондоо цугларан урьдын байдалдаа орж бослого зогсоод эргэн тойрон уулын цаана, хотод бас германчууд байгаа, тэд дахин орж ирж, дахин буун дуу, уйлах чимээ сонсогдож болзошгүй гэдгийг мартжээ.

	Харин Безакаас бусад хэнээс ч илүү аюултай үйл явдалд оролцож явсан гэдгээ сайн мэдэх Лишчиак германчуудыг тосгоноос гарч явсанд тийм амархан хууртаж тайвширсангүй эхнэр, бяцхан хүү Юркийн хамтаар Подтайховын хөндийд дахин хэд хоног хүлээв. Тэдэнд үнэхээр дутах юмгүй, ойн удирдах газрын харьяа ангийн байр нь ойролцоох ойн ажилчдын овоохойноос илүүгүй ч гэсэн дэн, лаа бүх юмаар хангалттай байлаа. Тэгээд ойд дүрвэгсдийн амь зуухын эрхээр нэлээд бодон гахай хорогдсон гэж үзвэл тэгж дүрвэсний эцэст зарим нь бүр таргалсан байсны учрыг амархан ойлгох.

	Гэвч Лишчиак тэгж удаан зүгээр сууж чадсангүй. Саяхан болтол тосгоны хэв журмыг хариуцан, хувьсгалт хууль зүйг бусниулах гэсэн хэн бүхний хувь заяаг шийдвэрлэх эрхтэй байсан хүн одоо болоход ой дотор овоохойд таргалтлаа хүлээж хэвтэх гэж үү?

	Манай сэргийлэхийн эрхэм дарга тэгж доордох юм бол гутамшигтай хэрэг!

	Нэг орой холбоочин ирж, тосгонд германчуудын тухай бүр сураггүй болоод айж эмээх зүйлгүй, харин ч германчууд зайлж явангуут оросын партизанууд дахин үзэгдэх болсон гэдэг мэдээг дуулангуут Лишчиак тэвчиж чадалгүй эхнэр, Юрка хоёрыгоо аваад шөнө тосгон руу эргэж очив.

	Шөнө байсан учир шууд орондоо ороод унтжээ. Тэгээд Робо Лишчиак гадагш явж байдлыг судалж үзсэнгүй нойрондоо дийлдэн унтаж, хамгийн тохиромжгүй цагаар эргэж ирсэн гэдгээ зүүдэндээ ч олж үзсэнгүй. 

	Тэгээд юу болсон тухай та асуугаад байна уу? Намайг битгий яаруул, би эхнээс нь энэ тухай дэс дараалалтай ярьж өгье.

	Маргааш өглөө нь үүр цайхын үед Лишчиак сургууль руу очжээ. Тэрээр олон хоног ертөнцөөс тасархай байсны эцэст дахин радио мэдээ сонсож, германчуудын шинэчилсэн словак улсын гадна юу болж байгааг сонсож мэдэхийг хүсжээ.

	Харин тэр үед нь тосгонд юу болж байгааг мэдээгүй байсан нь харамсалтай! Тэрээр моторын дуу, хүмүүс сандран шуугилдахыг ч сонссонгүй, яг тийм цагаар германчууд тосгонд орж ирнэ гэж огтхон ч санаагүй байна.

	Сургуулийн багштай хамт хүлээн авагч дээр очиж, түүнийг асаан, радио долгион тохируулах гэтэл хаалга онгойж тасалгаанд герман офицер орж ирэв. Огт санаандгүй өртсөндөө Лишчиак зарсхийн цочлоо. Өчигдрөөс эхлээд эд хэрэглэгчдийн дэлгүүрт юу болсныг дуулж, ямар байдалд орсноо мэдсэн бол улам ч их айж цочих байсан биз.

	Манай сэргийлэхийн дарга Подтайховын хөндийг орхиж, гэртээ эргэж ирэхээр шийдэж байх үед Шукаевынхан морьтой бууж ирсэн байжээ. Тэд олуулаа ирж, германчууд зөвхөн тосгоноос явсан төдийгүй бүр тэдний тухай сураг чимээ гарахгүй боллоо гэж бодсон юм шиг загнасан байна.

	— Бидэнд гурил, талх, мах, гахайн өөх өг! Хэрэв олдвол буу зэвсэг... 

	Үнэхээр хэрэгтэй юм болгоноос олдож, хүмүүс хүрэлцэхүйц хүнс хоол авчирч өгчээ. Зөвхөн тэднийг Кичерийн уул өөд зөөж гаргах эрэгтэйчүүд л шаардлагатай байлаа... 

	Харин тэр зочид зоогийн газрын эзэнд таалагдсангүй. Түүнд нь гайхах юмгүй, тэд ширүүн загнаж, чих дөжиртөл хашхиралдан, архи нэхэх нь бүр ч хэцүү байжээ.

	— Давай! Давай! Маргааш бид октябрийн баяр тэмдэглэх ёстой! Үгүй гэнэ ээ? Маргааш чинь... арван нэгдүгээр сарын долоон... 

	Зоогийн газрын эзэгтэйд октябрийн баярын тухай бодох ч сэхээ гарсангүй! Тэд тавиур, лангууны доогуур ухаж, шил шилээр нь авч, 

	— Сталины төлөө!

	— Эх орны төлөө!

	— Ялалтын төлөө! гэж тулгацгаан шилээр нь хөнтөрч байхыг айн ширтэж байв.

	Тэд бөөн мөнгө өгөхөд ч эзэгтэй баярласангүй. Түүнд мөнгө хүрэлцээтэй, хойшид ч мөнгө олдоно. Харин морь үргээмээр битүү сахалтай тэр хар толгойт эр хамгаас илүү дургүйцэл төрүүлжээ. Түүнийг дайны салхи ямар зан заншил, ёс суртахуунтай харь холын газраас авчирсан юм болоо!

	Тэрээр согтоод эелдэг зан, эв зүйг огт мэдэхгүй болжээ.

	Эцэст нь харанхуй болж, хөл доор нь газар дайвалзаж, эмээлийнхээ бүүрэгт хүрэхэд хэцүү болсон санагдахад тэр хар толгойт узбек эд хэрэглэгчдийн дэлгүүрт хоноглон зугаа цэнгэлээ цааш үргэлжлүүлэхээр шийдсэн байна. Зоогийн газрын эзэгтэй түүнд нь хэрхэн баярласан гэдэг нь танд ойлгомжтой байгаа!

	Тэд шөнийг яаж өнгөрөөж өглөө болгосон тухай би цаашид ярихаа больё. Харин өглөө болж тэд дахин хундага тулгаад мориндоо мордохоор завдаж байтал гэнэт тэдний өөдөөс саарал шинельтэй гурван хүн суусан машин ирж яваа харагдав.

	Аа, өнөө гайхал германчууд ирлээ!

	Бусдыгаа мориндоо мордон, тал бүр тийшээ зугтахаас өмнө өнөө хар толгойт машины өөдөөс шагайж автоматаар урт гал нээв. Тэрээр германчууд машинаасаа үсрэн бууж, ард нь нуугдахаар гүйлдэх үед нь гал нээсэн учир хоёр нь дороо унаж тэр даруй хорвоогоос хагацжээ. Харин гурав дахь герман унахыг нь хараад партизанууд санаа амарч мориндоо мордон уул өөд зугтацгаасан байна.

	Гэтэл тэднийг хажуугийн хөндийд хүрэхээс өмнө гараа шархтсан тэр гурав дахь герман босож тосгоны зүг гүйсэн боловч хэдхэн алхам гүйсний нь дараа хойноос нь хоёр дахь гурав дахь машин, тэдний араас бүхэл цуваа гарч иржээ. Германчууд юу болсныг үзэнгүүт уурсан, хурдаа нэмж Шукаевчуудын хойноос хөөж гарав.

	Октябрийн баярыг энд тайван тэмдэглэнэ гэж найдаж байсан тэд тал бүр тийшээ тарж, ганц нэгээрээ Кычернийн уул өөд зугтацгаахаар шийджээ.

	Германчууд хойноос нь бөөнөөрөө хөөж буудан толгойн дээгүүр нь сум шунгинаж, тэд тал бүр тийшээ зугтаж явахдаа зоригоо чангалахын тулд хааяа нэг эргэж буудаж явлаа.

	Харин тэр ази нутгаас ирсэн хар толгойт узбек тийм амархан бууж өгөхийг хүссэнгүй, гол хөндлөн гатлан гачуур модон ойтой эсрэг талын Шалингийн хөндийд хүрч, дайсны давуу хүчтэй ганцаар тулалдахаар шийджээ.

	Та миний ярианы байдлаас Шукаевчууд эд хэрэглэгчдийн дэлгүүрт аашилж, дараа нь талд гаран тулалдаж байхад намайг тэнд байсан гэж бодож байгаа байх. Тэгвэл би тэр үед тосгонд байсангүй. Харин энэ тухай ярихдаа би өөрийнхөө уран сэтгэмжээс бага зэрэг нэмэрлэсэн юм шүү. Гэхдээ дараа нь тохиолдсон явдлын учрыг ойлгуулахын тулд энэ үйл явдлыг ярилаа.

	Тэр өглөө, өөрөөр хэлбэл арван нэгдүгээр сарын 7-ны өглөө дэд хурандаа Шукаев таслахаар шийдвэрлэсэн төмөр зам руу гарах тухайгаа надтай тохиролцохоор манай ангийн отогт ирэв. Бид гол ажилдаа ороогүй байтал гэнэт утас дуугарч, автал ямар мэдээ байсан гэж санана!

	— Цаг орчмын өмнө германчууд тосгонд орж ирлээ. Машин, танктай. Тосгоны дээд талд буудалцсан. Хэрэг биш болох нь шиг байна. Тийм учраас болгоомжтой бай! гэж Янко Крайча мэдэгдлээ.

	Энэ тухай Шукаевт хэлэхэд тэрээр бодол болж байснаа, 

	— Тэдний талаар тодорхой мэдэх хэрэгтэй байна. Хаанаас хаашаа чиглэж яваа, хэчнээн хүн болохыг мэдье. Тийш нь тагнуулаар хүн илгээх хэрэгтэй гэв.

	Тэгэхэд манай гэрт сууж байсан Янко Латковы босож:

	— Дэд хурандаа, Би явъя! гэж санал тавилаа.

	— Чи яагаад явах болов? Чи чинь шархтай шүү дээ гэж Шукаев түүний мөрөөсөө уясан боолттой гарыг хараад татгалзахад Янко уяаг нь авч хаяад боолтоо задлан:

	— Энэ чинь юу ч биш! Аль хэдийн эдгэрсэн. Би явж болох уу? гэв.

	Эцэст нь Шукаев зөвшөөрч:

	— Заавал зүтгээд байгаа бол яв... Чи ядаж газар мэднэ. Харин хэчнээн хүнтэй, ямар зэвсэгтэй, тэндээ үлдэх эсэхийг нь сайн ажигла... гэж захив.

	Тэгээд Янко тосгон руу тагнуул хийхээр явлаа.

	Тэрээр сүүлийн үед шархтсаны төлөө германчуудаас өшөөгөө авна гэж тангараглаж байсныг нь бид сонсож, өөртөө тийм үүрэг хүлээж авах болсон шалтгааныг нь мэдэж байгаа ч гэсэн тэгж түргэн бодлогогүй шийдвэрлэж тийшээ явах хэрэггүй байсан юм.

	Янко тосгоны дээд хэсэгт болсон үйл явдал, Шукаевынхан германчуудтай буудалцан тарж явсан болон тэр тусмаа ямар нэг узбек биднээс холгүй газар германы давуу хүчтэй тулалдахаар шийдвэрлэсэн тухай даанч мэдсэнгүй. Энэ тухай мэдээгүйн харгайгаар улангассан германчууд тэр узбек рүү яг буудан дайрч эхлэх үед Шалингийн хөндий рүү замаар гарч иржээ. Тэгээд буун дуу сонсон аль болох ойр байгаа шугуй руу орохоор мурийж гүйсэн боловч германчууд даруй олж хараад хойноос нь бөөнөөр галласан байна .

	Хөөрхий Янко! Тэрээр өөр газар биш түрүүнд нь шархадсан Шалингийн яг тэр хэсэгт энэ хорвоогоос халих хувь тавилантай байж дээ. Гэтэл түүнийг тэр даруй амьсгал хураахаар үхлийн шарх олсон гэж бодож байна уу? Үгүй ээ! Германчуудад нэг ч үг хэлээгүй учир тэр зандалчид түүнийг алсан байлаа.

	Ойд партизанууд, босогчид бүгж байгааг ойлгосон германчууд зөвхөн тэр удаагийн өчүүхэн аяллаар үйл ажиллагаагаа хязгаарлаагүй нь мэдээж. Тэгээд маргааш нь газрын зургаар нарийн тогтоосон ч юм уу, эсвэл хэн нэг хүн хэлж өгсөн ч юм уу, тэд цөөн хэсгээрээ эргэн тойрны хөндий, уул өөд эргүүлээр гарч, тэдний нэг хэсэг нь үдэш болж байхад Кичерийн ууланд хүрчээ.

	Тэгээд юу болсон тухай би тэнд байшин, өвсний пинтэй хөрш Ковачаас сонссоноо танд ярьж өгье. Тэрээр болсон бүх явдлыг нүдээр үзсэн учир үнэн, худал ярьсныг минь үзэх гэвэл өөрөөс нь асуугаарай.

	Тэндхийн дүнзэн байшин, өвсний пингүүд Кичерийн уулын энд тэнд тархай барьсан учраас хөршүүд хоорондоо ойлголцох гэвэл нэлээд чанга хашхирах хэрэгтэй болдог. Хэрэв та тэнд очиж үзээгүй бол тосгоноос гарч уул өөд замаар өгсөн явахад хамгийн эхлээд Ковачийн шатсан байшин тааралдана.

	Миний ярьж байгаа тэр үдэш Ковач хаалганыхаа дэргэд сандал дээр суугаад урд өдөр нь тосгонд болсон тулалдааны тухай нэг партизаны ярихыг маш сонирхон чагнаж байлаа. Тэр партизан өнөө узбек мөн үү гэж та асуух гэж байгаа байх. Тэгвэл та үнэхээр таасан байна. Тэрээр ганцаараа Кичерийн ууланд үдээс хойш хүрч ирээд инээд алдаж хашхичин байж болсон явдлыг аль болох ойлгомжтойгоор дүрслэн харуулахын, тулд гараа сарвалзуулан ярилаа. Тэр узбек буланд наалдан зайдуу суугаад автомат буугаа хажуугийнхаа сандал дээр тавьсан байв.

	Ковачийн авгай үүднийхээ пинд талх болгож байлаа. Яг зуухныхаа амыг онгойлгон шинэ талхны үнэр байшин дотор ханхлах тэр агшинд гадаа үүд савж нээгдэн үүдний пинд буу барьсан хоёр герман орж иржээ. 

	Ковач цочсондоо золтой л гартаа барьсан чийдэнгээ унагаж дуу алдан хашхирсангүй. 

	Дотор өрөөний хаалга онгорхой байсан боловч өрөөнд харанхуй байсан учир хүмүүс амьсгаа хураан таг чимээгүй болжээ. Нэг герман нь өрөө рүү шагайх гэсэн боловч хаалганы дэргэд суугаа Ковачийг хараад тэр үед манай хүүхэд болгон тоглоомоор хэлдэг байсан Никс партизан?

	— Партизанууд алга уу? гэдэг асуултыг л давтсан байна.

	Тэрээр эмээсэн бололтой өрөө рүү хамраа ч цухуйлгасангүй.

	Ковач тэр узбек рүү хялавхийн харахад тэр нь үгүй гэж хариул гэсэн дохио өгөх зуур буу руугаа гараа сунган авч автоматынхаа сойлтыг салгажээ.

	— Никс партизан гэж Ковач хариулав.

	Гэвч Ковач үгээ хэлж гүйцээгүй байтал тэр узбек ширээний араас ухасхийн босож, шууд германчуудын урдаас, — Найзуудаа, битгий буудаарай! гэж тэднийг самгардуулахын тулд хашхиран дайрч, зүүн гараараа эхнийх нь хүний бууг цохин унагангуут баруун гараараа автоматаар гал нээж эхэлжээ.

	Эхний германы гарыг хуга буудаж нөгөөгийн нь толгойг шархдуулсан байлаа. Тэд гурвуулаа гадагш гүйлдэн гарч ширүүн буудалцжээ. Гэвч үдэш болж Кичерийн уулыг нийтдээ харанхуй бүрхсэн учир таамгаар буудалцан, хэн хэнийгээ оносонгүй.

	Тэр бол тоглоом биш, харин Ковачийнхны хувьд гай дайрсан хэрэг байлаа.

	— Авгай минь хэрэг биш боллоо. Бүгдээрээ эндээс зайлахгүй бол биднийг буудаж ална! гэж Ковач хэлжээ.

	Гэвч та эхнэр хүний аашийг мэднэ. Авгай нь эсэргүүцэж:

	— Би эндээс яасан ч явахгүй! Үгүй, үгүй! Тэднийг ирэхэд юу ч мэдэхгүй гээд л байж байя... гэж эсэргүүцсэн байна.

	Гадаа буун дуу тасрахад зэргэлдээ хэдэн байшингаас хөршүүд нь гүйлдэн ирэв.

	Тэгэхэд Ковач:

	— Би юу ч мэдээгүй. Ойрхон буудалцахыг л сонссон гэж булзаж байлаа.

	Маргааш нь болгоомжлон хөрш айлуудаараа орж хэсэж явахад нь Кичерт германы залхаан цээрлүүлэх отрядын хамтаар өнөө узбект цохиулж унасан герман иржээ.

	Ковачийг, хөрш айлаас нь олж, тэр гараа шархтсан герман: «Энэ мөн байна. Эднийд тэр хэрэг гарсан» гэж нотолжээ.

	Тэгэхлээр одоо Ковач аюултай байдалд орж, түүнийг хайр гамгүй шүүн байцаажээ.

	— Партизанууд хаа байна?

	Яаж ч булзааруулаад тус болохгүй учир өнгөрсөн оройн явдлыг Ковач үнэнээр нь хэлэхээс аргагүй болов.

	— Уул руу зугтсан! гэж Ковач хариулаад, тэднийг эрж олцгоо гэж хэлэх мэт гараа сарвалзуулахад:

	— Уул руу? Уул руу гэнэ үү? Та нар бүгдээрээ партизанууд! Биш байсан бол тосгондоо байх ёстой! гэж отрядын дарга нь хашхирчээ.

	Тэгээд айлуудаас эрэгтэй, эмэгтэй, хүүхэд хүртэл бүгдийг хөөн гаргаж Кичерийн энгэрт цуглуулаад пулемёт чиглүүлэн зоожээ.

	Тэдний хувьд тэр цаг мөч хэчнээн аймшигтай байсныг та ойлгож байгаа. Үхэх цаг нь ирлээ гэж дотроо бодоцгоож байтал германчуудын отряддаа элсүүлсэн харийн хүмүүсийн дотроос миний сонссоноор нэг словен хүн дарга дээрээ очиж тэдний Югослав нутагт жижиг аж ахуйтнууд мөн адил ууланд олноор байшин барьж амьдардаг юм гэж ойлгуулжээ.

	Тэр герман офицер нойрондоо сайн ханаад сайхан зантай байсан ч юм уу, өчүүхэн ч гэсэн хүнлэг сэтгэл түүнд байсан юм уу, бүү мэд. Тэрээр бага зэрэг тайвширч, гэхдээ ялыг зөвхөн хагас хувь хэлтрүүлсэн байна.

	«Бүгдийг шатаа!» гэж тушаан, эргэн тойрны байшин, пингүүдийг гараараа хусаж хаях мэт дохижээ.

	Тэгээд эрэгтэйчүүд сандарч, эмэгтэйчүүд өвдөг сөгдөн, хүүхэд багачууд уйлалдсан ч тус болсонгүй, германчууд Кичерийн уулаар тарж гүйлдэн гал асаахад модон байшингууд зомгол мэт амархан дүрсхийн шатжээ. Хүмүүсийн хувцас, хоол хүнс үнс болон шатаж, Кичерийн ууланд аюулгүй тайван орогнож байсан байр сууц цөм утаатай хамт салхинд сарнин алга боллоо.

	Кичерийн байр байшингуудыг шатаасан тэр өдөр германы өөр эргүүл Шалингийн ойн харуул дээр ирэв. Тэд дэд хурандаа Шукаев манайд Янк Латковын эргэж ирэхийг дэмий хүлээн сууж, Их Намгаас Вэпорын дагуу Кичерийг хүртэл тавьсан түүний харуулуудаас энд тэнд буудалцсан болон байшин, пингүүд шатаж байгаа тухай мэдээ ирж байсан яг тэр үед Шалингад очсон байжээ.

	— Германчууд партизануудын бүх байр байшингуудыг шатаах нь мэдээж. Тэд бидний хойноос довтолгож бидэнд улам ойртох болно. Тэгэхлээр би анги, салбаруудаа бөөн байлгах хэрэгтэй. Тэгээд тэдэнтэй дахиж нэг тооцоо хийгээд бид эндээс явна... гэж Шукаев ярьж байлаа. 

	Шукаев германчуудтай дахиж нэг тооцоо хийхээр шийдвэрлэж байхдаа тэр удаа тооцоо хийх ямар боломж гарсныг огтхон ч мэдсэнгүй. Сар, өдрийг сайн санахгүй байгааг минь та уучилна биз. Түүнээс хойш нэгэн өдөр Шукаев манай гал тогооны өрөөнд суугаад түүнтэй маш дотно болсон бяцхан Надятай маань тоглож байтал Адам Панчик босгон дээр гутлынхаа шаврыг цохиж арилгаад орж ирэв.

	— Дэд хурандаа, танд мэдээ хүргэж ирлээ гэж Адам мэдэгдэхэд:

	— Сонсож байна гэж Шукаев товчхон хариулт өгөв.

	— Энэ толгойн цаана Полхоржид найман зуу орчим германчууд байна. Тосгонд тайван байгаа болохоор тэд сэжиггүй байгаа бололтой. Зэвсэг, хүнс ихтэй. Миний бодоход тэднийг тэвдүүлээд үзэх хэрэгтэй юм.

	Дэд хурандаа сүүлчийн үгийг ч ойшоосонгүй, харин Полхоржид дахь германчуудын тухай мэдээг баяртай хүлээн авлаа.

	— Мэдээ дамжуулсанд чинь баярлалаа. Энэ тухай би бодож үзье. Бидэнд хоол хүнс хэрэгтэй.

	Дэд хурандаа үүнээс өөр үг хэлсэнгүй.

	Тэрээр Панчикийг сайн таних болсон ч гэсэн хүнд амархан итгэдэг, бодсон зүйлээ гүйцэд сайн боловсруулахаас нааш санаагаа бусдад хэлэх дургүй хүн байлаа.

	Панчикийг явангуут Шукаев Надяг дуудаж өвдөг дээрээ дэвхцүүлэхэд Надя инээж, алга ташин баясаж байсан боловч дэд хурандаа тэр үедээ өөр зүйл бодсоор байлаа.

	— Бидэнд хүнд цаг ирлээ. Бидний мөнгө барагдаж... хоол хүнс дуусаж байна. Гэтэл бид үүнийг давах хэрэгтэй. Бид тосгон руу хүсэлт явуулсан.

	Тэрээр их санаа зовж байгаа нь илт байлаа. Тэгэлгүй ч яах вэ. Төчнөөн хүнийг хариуцна гэдэг тийм амархан хэрэг биш ээ.

	Тэгээд тэд удалгүй Полхоржи дахь гарнизоны эсрэг алдартай аяллаа хийсэн юм. Шөнө мөлхөн ойртож очоод харуулуудыг нь устган тосгонд байгаа германчуудыг үүрэнд нь шууд дайран орсон учир эх орныхоо төлөө амь үрэгдсэн германчуудын ихэнх нь диваажинд дотуур өмдтэйгөө очиход хүрчээ. Тэд шөнөжин тулалдаж, шөнийн турш буун дуу тасралтгүй сонсогдов. Шукаевын анги өглөө нь баялаг олзтойгоор Фабовын оргил, Хлпавын уул өөд, аюул багатай ой руу гарчээ. Тэд тийм амжилттай аян хэчнээн удаа зохиож болох байсан гэж санана! Гэвч хэсэг бүлгээрээ салахгүй бөөнөөрөө байж, дайсан газар сайгүй бүгсэн нутагт хүчээ хий дэмий үрэгдүүлэхгүйн тулд хэнтэй ч тааралдахгүй дангаар эзэгнэж болох тийм газар шилжих хэрэгтэй байв. Тэгээд тэндээсээ гэнэтийн дайралт хийж, зам харилцааг таслан, фронт ойртож байгаа тэр хэсэгт германчуудын хангамжийг тасалдуулаад өөрсдөөс нь гадна орой дээр нь зөвхөн бүргэд эзэгнэсэн эзгүй ууландаа эргэж очдог байлаа.

	Явахынхаа өмнөхөн дэд хурандаа Шукаев надад:

	— Та бидэнд сайхан тусалж, бидний төлөө санаа тавьж, аюулгүй замыг зааж өгөв. Энэ бүхний төлөө танд их баярлалаа. Маргааш бид эндээс явна. Харин та Мурань хүртэл гаргаж өг гэж хэлэв.

	Харамсалтай нь тэд тийм их азтай явсангүй гэж би бодож байлаа. Тэд уул, хөндийг гатлан их бэрхшээл туулсан боловч оройтож иржээ. Мураньскийн тал газраас энд хүртэл аялсан боловч одоо эргээд тийшээ явах хэрэгтэй болов.

	Дэд хурандаа өөрийнхөө шийдвэрийг надад танилцуулж байхад Мишкийн эцэг Стрмень санаандгүй гэнэт орж ирэв. Бид явахаар завдаж байгаа Шукаев гуайтай довжоон дээр зогсоод, түүнд тэврүүлсэн Надя сахлаар нь оролдож, Стрмень байшингийн өмнө тэрэгтэй ирж шаруудаа зогсоогоод тэрэгнээс бууж шууд биднийг чиглэн ирэхийг харцгаав.

	Стрмень Шукаевыг анх удаа үзэж байгаа боловч хэн болохыг даруй таниад:

	— Дэд хурандаа, би танд бичиг авчирлаа гэж мэдэгдэв.

	Шукаев захидлыг задлан гүйлгэж хараад:

	— Тэнэг явдал! Яагаад бичиг бичих болов? Энэ бичигтэй хамт та баригдвал яана? Харин нэг шар авчирч өгсөн чинь сайн хэрэг гэж хэлээд, туслахдаа хандаж:

	— Хүлээн авсан баримт бичиж өг гэв.

	Үүнийг оросоор хэлсэн бөгөөд энэ ойлголтыг оросууд манайхаас өөр үгээр илэрхийлдэг боловч Стрмень тэр даруй ойлгожээ. Тэгээд эхлээд дэд хурандаа, түүний туслах руу, дараа нь над руу ээлжлэн харах нь өөр шагнал горьдсон бололтой.

	Шукаев баримтад гарын үсэг зураад:

	— Баримтыг ангийн отогт энд орхиод яв. Цаг нь болохоор чи энэ баримтаар үнийг нь олж авна гэж зөвлөөд,

	— Германы харуулууд чамайг саатуулсан уу? гэж асуув.

	— Үгүй. Хол зогсож байсан. Би хажуугаар нь өнгөрсөн. Харин энэ баримтаар чинь яах юм бэ!

	Чөтгөр аваг! Хуучны харамч зан нь дахин хөдөлж байгаа хэрэг үү? Тэрээр сэтгэл дундуур байдалтай байлаа.

	Хэдийгээр хүүгийнхээ бүтэлгүй явдлын улмаас цагдан сэргийлэх газар сайн дураар орж үнэнчээр ажиллан, одоо Лишчиакийн даалгаврыг биелүүлж зөвхөн шар тушаахын тулд мод авахаар яваа нэрийдлээр ирсэн ч гэсэн төрөлхийн зангаа дарж, өгөлцөж авалцсан худалдааны хэлэлцээрийн баталгаа болох тэр баримт бичигт нь урам хугарснаа нууж чадсангүй.

	Юу хүсээд байгааг нь би тэр даруй мэдэв. Мөнгө горьдоод байсан гэж үү? Хамгийн гол хүсэж байсан зүйл нь мөнгө байх гэж би бодохгүй байна. Харин тэр хамгаас илүү өгсөн юмныхаа хойноос хар бууж, сүсэг бишрэлийн үүднээс эмээж байлаа. Ер нь хэзээнээс үхэр амьдаар нь худалдахдаа худалдан авагчид анзаарагдахгүйгээр хэсэг үс зулгаан аваад хишгээ хамт худалдахгүйн тулд газар хаядаг байжээ. Тэгээд үхрийнхээ үсийг авсны дараа тэр мөнгөө амархан үрэгдэхгүйн тулд гартаа атган дээрээс нь үлээнэ. Дараа нь зоогийн газар очиж архи уухдаа аж ахуйгаа сүйдэж хоосрохгүйн тулд хундагаа тонгойлгон хэдэн дусал асгаж, үл үзэгдэх хүчинд зориулан өргөнө... Эцэг, өвгөд нь үргэлж ийм ёс баримталж ирсэн бөгөөд одоог хүртэл сайн явж, ямар нэг азгүй явдал дайрахгүй иржээ.

	Гэхдээ энэ өдрийг хүртэл! Харин одоо германчуудыг хууран хоёр шар хөллөж энэ хөндийд ирээд нэгийг нь партизануудад өгчээ. Тэгээд үхрийнхээ хөөврийг ч тасалж авсангүй, үхрийн үнэнд нэг ч мөнгө олсонгүй. Тэгэхлээр дэд хурандаагийн хэлдгээр энд орхиод явж болох тэр бичгийг нь авахгүй юм бол тэнэг хэрэг болно. Тэр тусмаа үүний дараа архи уух тухай санахын ч хэрэг алга.

	Тийм ч учраас ингэж айн харамсаж байжээ. Тэрээр хуучны ёс заншлыг хөсөрдүүлэн, хэнд юу тохиолдох гэж байгааг урьдчилан хэлж болохгүй хачин цаг ирж гэдгийг ойлгожээ.

	— Та германчуудад харуулахын тулд тэргэн дээрээ түлээ ачаарай гэж би явахдаа түүнд хэлэхэд, 

	— Би доор замын тэндээс ачна гэж бөвтнөв.

	Стрмень шараа тэрэгнээс суллаж, харуулд тушаагаад бидэнтэй салах ёс гүйцэтгэн буцаж явав.

	Харин та энэ ганцхан тохиолдлын улмаас таны өдрийн мэдээнд үнэн байдлыг гаргуулж болохуйц тийм буруу дүгнэлт битгий хийгээрэй. Манай хүмүүс партизануудад хүнс хоол бэлтгэж өгөхдөө ямар сэтгэгдэлтэй байсан ч бай тэдний харамгүй сэтгэлийг үнэлж үзэх хэрэгтэй биш үү. Бүхэл бүтэн армийг хооллоно гэдэг тийм амар гэж үү? Тэгээд германчуудын хамар доогуур хоёр шартай гарч ой руу ороод буцахдаа ганцхан шартай өнгөрөх нь тийм хялбар тоглоом гэж үү? Хүнс хоол үүрээд германы харуулуудын дундуур хялбар өнгөрөхийн тулд зарим эрэгтэйчүүд эмэгтэй хүний хувцас өмсөн, толгойгоо алчуураар ороогоод гарахдаа эргэлзэхгүй байсан нь хэдийгээр баатарлаг хэрэг боловч тэдэнд бас л аюултай байсан нь мэдээж.

	Тиймээс хэрэгтэй зүйлийг зоригтой хийж чадаж байсан энгийн хүний алдаа дутагдлыг учиргүй гайхах хэрэг юун. Тэр бол сайн ч, сайхан ч хэрэг.

	Одоо өнөө гайхал германчууд, ихэвчлэн суртал ухуулгад хууртан өөрийнхөө талд дайсагнаж байсан тэр Власовынхны талаар авч үзье. Харамсалтай нь тийм хүмүүс олноор гарч байсан юм.

	Тэд юу хийж байсан юм бэ?

	Тэд өдөр бүр хөндий өөд гарч, ой дотуур хэсүүчлэн эргэн тойрондоо цэвэрлэгээ хийж байна.

	Баригдсан хүмүүсийг ятуу мэт буудан алж, сүүлдээ улам улайран ямар ч гэм хоргүй хүнийг хүртэл өршөөлгүй яргалах болов. Тиймээс тэр бүдүүн агч модны дэргэдээс хүүр олдлоо, эсвэл Лом орох зам дээр үхсэн хүн хэвтэнэ гэх зэргээр сонсогддог байлаа.

	Азтай бол ойд дайралдсан зарим хүнийг тосгонд авчирна. Тэгвэл амьд гарах өчүүхэн ч гэсэн найдлага байгаа хэрэг. Харин тэр зэрлэг зочид эцэж ядарсандаа ихэвчлэн авч явахыг үл бодно. Тэр байтугай ангиасаа гараад зүгээр гэртээ харьж яваа цэргүүдийг хүртэл чөлөөтэй өнгөрүүлж, гэртээ харих бололцоо олгосон хуудас үзүүлсэн ч гэсэн хэрэгсэхгүй, тэднийг тосгонд аваачиж байцаахыг ч боддоггүй байлаа.

	— Та нар цөмөөрөө урвагчид! Та нар бүгд партизанууд! гэнэ.

	Тийм ч учраас тэднийг тэр даруй тэнд нь устгаж байлаа.

	Тэр үед бид ч гэсэн өөрсдийнхөө ам бүлийн тооны талаар баталгаа, баримт бичиг олж авах ёотой байсан учир би нэг удаа нотариатчинтай уулзахаар тосгон руу явав.

	Албан тасалгаанд оронгуут би цаг яаж өөрчлөгдсөнийг олж харлаа. Саяхан Валер Урбан, манай хувьсгалт ардын зөвлөлийн гишүүд сууж байсан газар германчууд тухлан суужээ. Тэр эрхэмсэг ноёд архи зооглож, ууртай ширүүн загнана. Тэд юу хийж, хэнийг байцааж байгаа бол гэж хартал тэр нь бидний сайн таних Драбант, Ремешик, Стрмень гурав байв.

	— Танай хүү чинь партизан! Тэр хаа байна? Та түүнийгээ хаа нуугдуулж байна? гэж тэр герман Дюрогийн эцэг рүү зандрахад Драбант тайван хэвээр байж:

	— Миний хүү бүр бослогоос өмнө Долняк руу явсан. Тэндээ ажил олж орсон байсан. Одоо хаа байгааг мэдэхгүй. Шуудан явахгүй байна гэж хариулав.

	Тэгэхэд нотариатчин:

	— Үнэн хэлж байна. Дюро бослогоос бүр өмнө явсан юм... гэж нотоллоо.

	Дараа нь тэр герман долоовор хуруугаараа Стрменийг хатгах мэт түүн рүү заан давшилж:

	— Зэвсэг чинь хаа байна? Та цагдан сэргийлэхэд байсан байна! гээд хундагаа дүүргэж нэг амьсгаагаар уув.

	— Зэвсэг гэнэ ээ?.. Би... сэргийлэхэд үү? Гэвч би... 

	Энэ тулгасан зэмлэл нь үнэн болох учир Стрмений тэнцвэрийг алдагдуулжээ.

	Гэтэл нотариатчин хөндлөнгөөс орж:

	— Өөр хүнтэй андуурч байгааг би нотолно. Энэ бол манай хамгийн тайван иргэдийн нэг байгаа юм... Дахиад нэг хундага хийх үү? гэж аргацаан түүнийг аварлаа.

	Тэгээд зөвшөөрөл авсан ч үгүй бүгдэд нь хундагалав. Тэд ханатлаа ууж, ухаан нь балартал сайн согтог!

	Тэр ахлах герман нь дахин цаасаа хараад Ремешикт:

	— Та партизануудыг хоол хүнсээр хангаж байсан! гэж хэлсэнд Ремешик яах ч учраа олохгүй балмагдан, хэн тэдэнд хэлдэг билээ гэж бүр гайхаж орхив.

	— Яалаа гэж дээ... партизануудыг шүү! Дээрэмчдийг үү? Тэд шууд хүрч ирээд гахайг минь алчихсан. Харин манайхан барьж авсан... 

	Тэр тэнэг цааш нь манай сэргийлэгчдийн тухай магадгүй бас ярих байсан байх. Харин тэр овжин нотариатчин үгийг нь таслан:

	— Дээрэмчид гэрт нь дайрч орсон. Гэвч манай иргэд тэднийг хөөн явуулж, гахай нь үлдсэн... энэ тухай хүн бүхэн нотолж чадна гэхэд Ремешик:

	— Тэгэлгүй яах вэ! Гуя, хүзүү, хавирга нь одоо хүртэл давсанд дараатай байгаа. Бүтэн сайн өдрийг өнгөрөөгөөд би гаргаж авна... гэж хариулав.

	Тэгээд тэднээс гэм буруутай зүйл олсонгүй. Зүгээр өнгөрч гурвуулыг нь явуулав. Тэр герман цааснуудаа эргүүлэн, манай тосгоны нэр хүндийг гутаах хүн хэн байгааг эрж байлаа. Гэтэл хэнийг ч авчирч байцаасан цөмөөрөө адил гэм хоргүй, хэрэв ямар нэг буруутай хүн гарлаа гэхэд зөвхөн суртал ухуулгад төөрөгдсөн гэнэн сэтгэлтэй л хүн байж таарна... 

	Харин би захиргаан дээр нотариатчинаас гадна хамгийн найдвартай гэрчээр хэн оролцож байсан тухай дурдахаа мартсан байна. Хуучин захиргааны дарга агсан Шимчик байх гэж та бодож байна уу? Тэгвэл үгүй. Тэрээр эхнэр нь өвдөг сөхрөн гуйсан ч тэсэн албан тушаал, алдар хүндээс бүр мөсөн татгалзсан хүн. Харин мухлагийн эзэн тэр зальтай үнэг Цут тосгоноосоо хамгийн төлөв, ухаалаг иргэн гэгдэн оролцож байлаа. Гэвч тэрээр энд болж өнгөрсөн элдэв үйл явдлын улмаас өөрийгөө товойлгох гэж хөөцөлдөхөө болиод, өнөө маргааш байдал яаж ч өөрчлөгдөж болзошгүй цаг тул өөрийнхөөрөө итгэж чадахаа больжээ. Ойд дүрвэсэн энгийн номхон иргэдийн амь насыг бүрэлгэж байж тогтоосон германы хэв журамд найдан аюулд учрахыг бодохгүй байлаа. Тэгээд ухамсартай хүн боллоо гэж үү? Хэзээ ч үгүй! Тэрээр зөвхөн хар амиа боддог учир болгоомжтой хандаж байсан юм.

	Нотариатчин надад шаардагдах үнэмлэх бичиг хийж өгөхийн тулд намайг дуудтал хаалга савж нээгдэн хоёр герман цэрэг Робо Лишчиакийг өрөөнд түлхэн оруулав.

	Герман дарга ширүүнээр хараад, цаасан дээрх, нэрсийг гүйлгэн харснаа:

	— Лишчиак гэнэ ээ! Бослогын үеэр чи юу хийж байсан? гэж асуув, 

	Тэр муу новш хамгийн болдоггүй хүнийг нь оллоо гэж бодсон бололтой хуруугаараа чичин зааж зандрахад:

	— Юу хийж байсан гэнэ ээ? гэж Лишчиак асуултыг нь давтаад, 

	— Хийдэг юмаа л хийж байсан. Гэртээ байж, уурын тэргээ жолоодож байсан гэж тайван хариулсанд

	— Худал! Чиний зохион байгуулж байсан тухай тодорхой баримт надад байна... гэж тэр герман хашхирав.

	Гэтэл манай нотариатчин германчуудын хундагыг дахин дүүргэж, өөртөө хүртэл хийгээд герман даргын үгийг таслан:

	— Барьцгаа! Эрүүл мэндийн төлөө... харин энэ Лишчиакийн тухайд гэвэл... та хамгийн хүндтэй энэ гэрчээс асуу. Ноён Цут аливаа үл бүтэх явдлыг нууж далдлах хүн биш. Тэгэхлээр энэ тосгонд нэг ч хүн амины хэрэг гаралгүй, хэн ч дээрэмдүүлээгүй байгаа нь хэний ач гавьяа, хэн нэг хүнийг өчүүхэн ч гэсэн хохироохгүйн тулд хэв журмыг сахиулан, манай хамгийн шударга иргэдээр аюулыг хамгаалах бригад хэн зохион байгуулсан тухай Цут гуай нотолж чадна гэж! хэлэв.

	Нотариатчин Лишчиакийг хамгаалахын тулд ямар арга хэрэглэсэн нь та нарт ойлгомжтой болсон байх. Тэрээр хуучны өмгөөлөгч хүн шиг ярьж байлаа. Хамгийн гол нь Цут Лишчиакийг хэрэг холбогдуулчих вий гэхээс л айж байсан юм.

	Гэвч мухлагийн эзэн Цут дайсны төгсгөл ойртоод, маргааш юу болох нь мэдэгдэхгүй өвөл хавраар, шөнө өдрөөр солигддогийн адил нэг засаг нөгөөгөөр солигдож байгааг мэдэж байсан учир маш болгоомжтой байлаа. Өнөөдөр энд германчууд эзэгнэж байсан бол маргааш хэн ирэхийг үнэхээр мэдэх арга алга. Тиймээс Цут:

	— Энэ үнэн. Эмх журам сахиулж, хэнийг ч хохироогоогүй гэж хариулав.

	Нотариатчин хундага өргөн:

	— Эрүүл мэндийн төлөө! гэхэд германчууд:

	— Эрүүл мэндийн төлөө! гэж хундага өргөөд ууцгаав.

	Герман дарга ялаа үргээж байгаа мэт Лишчиак руу гараараа зангаад:

	— Та явж болно гэв.

	Би манай ангийн отгийн ам бүлийн тооны талаар үнэмлэх бичүүлж авахаар залуу нотариатчины дэргэд очоод:

	— Би авгай, хүүхдүүдтэйгээ гэж хэлтэл нотариатчин:

	— Танайд бас хэрэг хөтлөгч бий биз дээ? гэж хэлээд хажуу талынхаа ширээ рүү харав.

	Эхлээд би түүнийг андуурч байна гэж бодсон боловч сүүлдээ учрыг нь ойлголоо. Тэгэлгүй яах вэ! Манай гэрт ихэвчлэн партизанууд дүүрэн байдаг учир манайхыг арван хүнтэйгээр ч бичиж болох байлаа.

	— Би Матейг бүр мартчих шахлаа. Бид дөрвүүлээ... гэж би хэлэв.

	— Овог нь хэн бил ээ?

	— Матей! Үгүй биш... гэж би сандран ямар нэг тохиромжтой нэр дотроо бодож байснаа, аа тийм, Матей Кордик гэж хэллээ..

	Залуу нотариатчин ор байхгүй дөрөв дэх хүний нэр бичээд:

	— Дараа бид тэр хүнд чинь ч гэсэн үнэмлэх бичиж өгнө гэж хэлээд баримтыг надад өгөв.

	Тэр нотариатчин үнэхээр сайхан санаатай, хэрэв мэдэгдвэл хэзээ ч амь насаараа хариуцах тийм хэргийг германчуудын нүдний өмнө айхгүй, зоригтой хийж байлаа. Нотариатчин надад бэлэн болсон баримтыг гардуулсны дараа гаднаас сургуулийн захирал нэг танихгүй залууг дагуулан орж ирэхэд нь би тэр нотариатчин хүмүүст яаж тус болж байгааг нүдээр үзлээ. Тэгээд тэр багш шууд нотариатчинд хандаж:

	— Миний хүргэн хүрээд ирлээ. Иргэний үнэмлэх

	хэрэгтэй байна гэж хэлэв.

	Тэр залуу анх удаа олны дунд орж байгаа юм шиг бүлтгэнэж бага зэрэг сандарсан байдалтай байлаа. Би хэчнээн ч бодоод тэр залуу санаанд огт орж өгсөнгүй, эцэст нь түүнийг манай тосгонд хэн ч танихгүй гэдэг нь илэрхий боллоо.

	Залуу нотариатчин тэр талаар эргэцүүлж биеэ зовоосонгүй шууд:

	— Нэр чинь хэн бэ? гэж залуугаас асуухад сургуулийн захирал өмнөөс нь:

	— Милан Фролко гэж яаравчлан хариулаад ширээн дээр шинэхэн зураг тавив.

	— Милан Фролко, тэдэн онд тэнд төрсөн, татварын газрын ажилтан:

	Харин тэр залуу өөрөө огт ам нээхгүй дуугай зогсов.

	Энэ хооронд нотариатчины авгай хүйтэн зууш авчирч өгөөд:

	— Чи ноёдыг удаагаад байгаа юм биш биз? гэж анхааруулсанд

	— Ноёдоо, барьцгаа! Хундагаа барьцгаа! За, эрүүл мэндийн төлөө! гэж нотариатчин уулгав.

	Германчууд согтоод нүд нь бүр юм үзэхгүй болжээ.

	Үнэмлэх бичиг бэлэн болсны дараа бид цөмөөрөө захиргааны байшингаас гарахдаа би тэр багшийг шалгахаар шийдэж:

	— Та чинь төрөл садан их олонтой хүн юмаа даа? гэж асуухад

	— Би бүхэл бүтэн батальон цэрэг гаргаж болохоор тийм олон төрөл садантай хүн. Тэгээд өдөр бүр нэмэгдэж байдаг юм. Онцлог нь... дандаа эрэгтэйчүүд шүү гэж миний урдаас харан инээмсэглэв.

	Сүүлд сонсвол саяхан Милан Фролко болж дахин төрсөн тэр залуу өчигдөр ууланд баригдаад бусад олзлогдогсдын хамт сургуулийн байранд хүргэгдэж ирсэн чех оюутан байлаа. Тэр залуу сургуулийн байрнаас захирлын гэрт хүртэл яаж оргож чадсаныг та сонирхож байна уу? Тэр нь тийм ч төвөгтэй асуудал биш байжээ. Хэрэв захиргааны байшинд байрласан офицерууд нь хундага архинаас зугтахгүй байгаа бол тэр тусмаа сургуулийн байшин манасан харуул нь шил архинаас татгалзсангүй согтож, ухаан нь балартан өөрт нь оногдуулсан тийм чухал үүрэг хариуцлагад шаардагдах сонор сэрэмжээ алджээ.

	Тэгээд чех партизаны хувьд зайлшгүй цаазлуулах байсан тэр оюутан сургуулийн манаачийн хамт харуулын хажуугаар нэвтэрч, захирлын байранд орж ирээд:

	— Намайг авар! Надад туслаач! гэж гуйсан байна.

	Дараа нь таны сая үзсэнээр тэр айлын ам бүлийн тоонд оржээ. Тэгээд шөнө түүнийг манай цэрэг, партизанууд олноор цугларсан зэлүүд Медведев сууринд аваачсан юм.

	Гэвч шөнө болж, түүнийг Медведев суурин руу аваачихаас өмнө бидэнтэй хамт сургууль руу явж байхдаа Милан Фролко, Милан Фролко гэж шинэ нэрээ амандаа тасралтгүй давтсаар явлаа.

	Тэр үед сурагчдад хичээл заадаг сургуулийн анги бүр ойд баригдсан хөөрхийлөлтэй хүмүүсээр дүүрлээ. Олон хоногийн аянд зүдэрч, эцэж тураад, зодож нүдүүлэн, ихэнх нь үхлийн даваан дээр тулсан тэр хүмүүсийг санахад одоо ч гэсэн нуруу руу минь хүйт даадаг юм.

	Германчууд тэдний талаар анхаарч тэдэнд талх хоол хийж өгч байсан гэж та санаж байна уу? Тэдэнд юу ч өгөлгүй, зөвхөн ангид хөөж оруулан хаагаад, гадаа нь харуул тавьжээ. Германчууд хэдийгээр уур хилэн нь бадарч, урван тэрсэллээ гэж өшөөгөө аван, эзлэгдсэн газар дураар аашилж байсан боловч зарим нь дайнаас бүр залхаж, амласан ялалтыг үгүйсгэж, зөвхөн гэр орноо мөрөөдөн албан ажилдаа хайнга хандах болсон цаг байлаа.

	Тиймээс тэр харуулын цэргүүдийн сэтгэл санааны байдал, сул талыг олж харахад хялбархан байв.

	Биднийг захирлын гэрт ороход авгай нь:

	— Өнөөдөр өнөө Вольфганг хаалган дээр байгаа. Дахиад л хэдэн хүнийг аврах байх... Та үдэш болтол дээврийн хөндийд нуугд. Таны нэрийг хэн гэдэг вэ? гэж асуухад:

	— Милан Фролко, аргагүйн эрхэнд словак гэж инээд алдан хариулав. Тэр хөөрхийлөлтэй хүмүүсийг аврахын тулд манайхан юу хийж байсан талаар би хэчнээн ч хичээсэн бүрэн тодорхой хариулж хэзээ ч чадахгүй. Германчууд хэдэн зуугаар нь авчирч сургууль дотор хаасан учраас тэднийг хооллож, хувцаслах үнэхээр тоглоом биш байлаа. Тэгээд тосгоны байшин болгоноос христосын мэндэлсний баярын урд өдрийнх шиг утаа савслан, айл бүр хоол хийж, юм хуурч, сагс сагсаар талх, боов, хувингаар шөл зөөж байв.

	Зөвхөн талх, боов шөл биш бас бус хэрэгтэй зүйл их гардаг байлаа.

	Тэгээд намайг цонхоор гадагш харахад сургуулийн хашаа руу Сигельчик, Мара хоёр том сагс дамжлаад ирж явав. Гэтэл бусад хүн хоол, хүнс аваад сургууль руу шууд цувран орж байхад тэр хоёр гэнэт харуулын дэргэд зогсож Сигельчик сагсны бүтээлэг алчуурыг онгойлгон Вольфгангад боов ид гэж өгөв. Тэрээр Вольфгангтай хэзээний найз шиг дотночлон нуруу руу нь алгадна.

	— Та нар одоо юу болохыг үзнэ гэж захирлын авгайг хэлэхэд, захирал:

	— Марагийн болгосон талх, боовны дор сагсны ёроолд бас өөр зүйлс байна гэдэгт би бүрэн итгэж байна. Тэнд Сигельчикийн хуучин үстэй малгай, өмд, хүрэм байх ёстой гэж нэмж хэлэв.

	Сигельчикийн сургууль руу орох гэсэн оролдлого яаж төгсөхийг би мэдээж маш их сонирхон хүлээв. Гэвч миний бодож байснаас бүр илүү амжилттай болж өнгөрчээ.

	Эхлээд сургуулиас Сигельчик түрүүлж гараад, харуулын дэргэд дахин зогсож, гараа сарвагануулан ямар нэг зүйл тайлбарлаж, хөгжилтэйгөөр инээлдэнэ.

	Тэр хооронд хашаанаас өөр хүмүүс гарсаар байлаа. Гэтэл сургуулийн захирал гэнэт:

	— Та нар Мараг хараач, хөтлөөд гарч явааг нь! гэж хашхирав.

	Үнэхээр Маратай хамт сагс дамжуулаад хашааны хаалгаар аятайхан гарч яваа хүн эндхийн хүн биш болох нь илт ажээ.

	Түүнд тэр Сигельчикийн үстэй малгай, хөвөнтэй цамц тус болжээ. Тэрнээс гадна Сигельчик Вольфганг руу тасралтгүй чанга ярьж анхаарлыг нь сарниулан, нөгөө харуулд нь сургуулийн манаачийн авгай өтгөн халуун цай уулгана. Тэр өдөр маш хүйтэн өдөр байсан болохоор халуун цай авчирч өгөлгүй яах вэ!

	Манай хүмүүс хамгийн хүнд ял ногдох аюулд тулгарсан партизанууд, бригадын дарга офицеруудыг тийм аргаар аварч, германчуудын дүүжлүүр доороос шууд хулгайлан авч байсан юм.

	Сигельчик сургуулийн хашаанаас гарч алга болсны дараа багш эмэгтэй:

	— Германчуудтай хүн бүртэй хэл амаа ойлголцож чадахгүй. Жишээ нь: энд германы харуулын гурван дарга бий. Нэг нь сайн, хоёр дахь нь тааруу, харин гурав дахь нь... ямар хүн гэдгийг асуух ч хэрэггүй. Нүүрэндээ сорвитой тэр германыг Мюллер гэдэг... ёстой араатан гэсэн үг! гэж ярив.

	Гэтэл сургуулийн захирал энэ тухай өөр ойлголттой байлаа.

	— Манайд бас ямар улс байгаа талаар бид юу мэдэж байна? Маш бага, бараг юу ч мэдэхгүй, чи заримыг нь сайн гэж ярьж байна. Тэр чинь аргагүй байдалд орсондоо сайн хүн болж байгаа юм. Нэр нь Корнел Лишка гэдэг, Братиславт махны дэлгүүртэй. Эцэг нь цех, эх нь Вена хотоос гаралтай, Эгч нь германы талд, эмч ах нь чехүүдийн талд, харин энэ Корнел өөрөө зөвхөн аж ахуйгаа сүйрлээс аврахын тулд СС-ийн байгууллагад орсон хүн. Тэгэхлээр энэ бол ашиг хонжоо хайгч жигшүүртэй амьтан. Германчууд урагшаа давшиж байсан үед хэчнээн хүнийг тарчилгаж алсан бол гэж бодохоос л зэвүүн санагддаг гэж захирал ярихад багш эмэгтэй:

	— Сайн хүн юм уу, эсвэл гэмээ цагаатгаж явааг нь би мэдэхгүй. Гэхдээ л сургууль дээр юу болж байгааг бүгдийг харж байсан хэр нь дуугай өнгөрөөж байна. Тэгээд өчигдрийн энд болсон явдал бага хэрэг гэж үү? Та хэлээч! гэж асуув.

	Тэгээд таны энэ өдрийн мэдээнд тэмдэглэж болохуйц нэгэн явдлын тухай ярьж эхэллээ.

	Тэгвэл энд юу болсон юм бэ?

	Германчууд нэг хүнийг барьж бусадтай нь хамт сургууль дээр хаажээ. Сургуулийн манааг тэдний дундуур явж байтал өнөө хүн манаачид:

	— Хэрэг биш боллоо! Би холбоочин... та намайг одоохон аврахгүй юм бол өнөөдрийн дотор намайг буудаж ална гэж хэлжээ.

	Тэгэхэд тэр манаач нэг ширээ авч өргөөд, 

	— Та надад туслалц! гэж хэлсэн байна.

	Тэгээд хоёулаа ширээг дамжлан хашааны хаалгаар гарч захирлын байранд иржээ. Тэр үеэр харуулууд дагжин чичирч, бороо орж байгааг хараан зүхэж, нөмөр газар бараадаж, албан үүргээ хайхрахгүй харин согтоод архи олж уухыг л бодож байсан байна.

	Сургуулийн манаач түүнийг гал тогооны өрөөнд оруулаад:

	— Танайд нэг хүн авчирлаа... үүнд ямар нэг аргаар туслах хэрэгтэй. Хувцсыг нь сольж, үнэмлэх бичигтэй болгох хэрэгтэй гэж хэлжээ.

	Түүнийг өрөө рүү оруулан хувцас өмсүүлж үзэхэд тэр хүн:

	— Би хоёр хоногийн дотор Братислав орох ёстой. Надаас өөр юм битгий асуу. Харин би ийм өмдтэй явж болохгүй! гэж хэлжээ.

	Тэгээд түүнд өөр хувцас өгөөд хувцсаа сольж, дотуур өмд, цамцтайгаа хөл нүцгэн зогсож байтал хаалга онгойн СС-ийн офицер Корнел Лишка орж ирсэн байна. Ор, ширээн дээгүүр дүүрэн тарааж хаясан хувцас хараад тэрээр учрыг ойлгосон нь мэдээж .

	— Пөөх... яасан олон сайхан хувцас вэ! Та жүжиг тоглохоор завдаж байна уу? гэж Лишка асуужээ.

	Хэрэв Лишка ашиг хонжоо олохыг боддоггүй сэн бол тэд хэцүү байдалд орох байсан. Харин тэр холбоочин туршлагагүй шинэ хүн биш, хүнийг таньж чаддаг хашир хүн байсан тул Лишкийн ямар хүн болохыг даруй таньж, азаа үзэхээр шийджээ. Тэгээд, 

	— Ийм нөхцөл байдлын дунд жүжиг тоглохын хэрэгцээ байхгүй. Харин би таныг Братислав хотын хүн гэж дуулсан учир өөрийгөө нэг нутгийн хүн гэдгээ танд мэдэгдье. Надад юу ч тохиолдлоо гэсэн... би нөгөөдөр заавал Братиславт очсон байх ёстой гэж хэлжээ.

	Лишкийг амьдралдаа анх удаа үзэж байсан хэр нь энэ нь хэтэрхий зоригтой асуудал тулгаж байгаа хэрэг.

	Лишка үүргээ ямар нэг хэмжээгээр мэдэрч, өөрт нь ноогдсон хариуцлагыг сайн ойлгож байсан боловч хариу шагнал нь түүнд эрх биш илүү таалагджээ. Тэгээд:

	— Тэд чамайг дүүжилж чадахгүй бол намайг дүүжилнэ шүү дээ. Харин та бид хоёрын хэн нь аминдаа илүү хайртайг би мэдэхгүй байна гэж хэлэв.

	Түүний энэ хариултаас урьдаас тооцоолсон утга санаа илэрхий цухалзаж байлаа.

	Нөгөө хүн нь:

	— Энэ талаар бид хоёр амархан тохиролцож болно гэж хариулжээ. Тэгэхэд нь харуулын албаны дарга:

	— Тэгвэл чи надтай хамт явж унтах хэрэгтэй гэж хэлсэн байна.

	Тэгэхэд нөгөө хүн тэр ёсоор нь хамт явж унтаад, өглөө нь түүнийг тосгоноос гаргаж өгчээ. Хэрэв авч явахыг хүссэн бол түүнтэй Братислав хүртэл хамт явах ч байсан юм бил үү? Дайнаас залхаж дургүйцсэн нэг хэсэг хүмүүс байхад, дайн дуусахад юу болно гэхээсээ айдаг хүмүүс бас байсан юм.

	Багш эмэгтэй үүнээс өөр тодорхой зүйл ярьсангүй. Харин та энэ тухай өдрийн мэдээндээ тэмдэглэх гэж байгаа бол энэ явдал германчуудын зэрлэг аашилж байсан тэр бузар булай хэргүүдийг өчүүхэн ч цагаатгаж чадахгүй юм.

	Гэртээ харих талаар бодох цаг нэгэнт болсон тул би таних хүмүүстэйгээ салах ёс гүйцэтгээд гадагш гарав.

	Тэгээд сургуулиас дөнгөж өнгөрөнгүүт миний ой ухаанаас хэзээ ч гарахгүйгээр хадагдсан нэгэн аймшигт үзэгдлийг харж билээ.

	Герман цэргүүд нүүдэлчин цыгануудыг хүйтэн салхитай бороон дунд ус шавар болсон замаар тууж явав. Тэр цыгануудыг харахад үнэхээр хөөрхийлөлтэй. Хувцас хунар нь урагдаж салбараад, хүүхнүүдийнх нь банзал энд тэндээ цоорсон, эрэгтэйчүүдийнх нь өмдний уранхайгаар гуя нь гялалзана. Эмэгтэйчүүд нь хүүхдүүдээ алчуурт ороогоод зарим нь үүрч, зарим нь тэвэрсэн, бусад хөл дээрээ яваа хүүхдүүд эх эцгийнхээ хөлд тээглэн, шавар дотор хутгалдан уйлалдана. Зарим хүүхэд зөвхөн дан цамцтай боловч ихэнх хүүхдүүд чармай нүцгэн ажээ.

	Цыгануудын нүдний харц биднийхээс үнэхээр өөр байдаг. Бодвол цыганууд өөрсдөө ч аль хэдийн мэдэхээ больсон өөр газар орноос ирсэн болоод тэр биз. Гэвч фронт ойртсоноос болоод германчуудын гарт орсон тэдгээр цыганы харц урьд холын ул мөрийг илэрхийлэх биш, айж гайхсан, сандарсан, цөхөрсөн байдалтай харагдана. Германчууд тэр хөөрхий цыгануудыг өчүүхэн ч өрөвдсөнгүй, бууны бөгс модоор нүүр нүдгүй зодсон нь харахад илт ажээ.

	Нүүр гараас нь цус урсаж, цамцны нь цаанаас цус нэвтрэн, нулимс асгаруулан уйлж, цөхрөнгөө барагдахдаа алгаа хавсран бурханд залбирах боловч хэн нэг нь алхаа гүйцэхгүй ард хоцорвол шавар дотор тэр доор нь буудан унагаана.

	Хөөрхий тэр цыганууд багш эмэгтэйн ярьснаар гартаа оруулсан хэнийг ч өршөөдөггүй хамгийн хэрцгий зандалчин, нүүрэндээ сорвитой тэр Мюллерийн гарт орсон байжээ.

	Тэр яргачин бүлэг зандалчдынхаа хамтаар уйлж яваа хүүхдийг дээрээс нь ташуураар гуядан, сорвитой нүүрээ ярвайлган хэнэггүй инээнэ.

	Би түүнийг барьж аваад багалзуурыг нь гэж бодохоос гар загатнаж байлаа. Ядах нь ээ түүнийг хориглож саатуулах оролдлого хийсэн бол дээр байсан юм уу. Би тэр үед зориг дутсандаа одоо хүртэл харамсаж явдаг юм. Тэр тусмаа замаас нь зайлж өгөөд, тэр хөөрхий цыгануудыг тосгоноор уруудуулан тууж явахыг хойноос нь зөвхөн харсаар хоцорсондоо би үхэн үхтлээ ичиж явах болно.

	Тэднийг сургуульд хөөж оруулалгүй өнгөрөхийг хараад: «Бурхан тэднийг өршөөгөөсэй!» гэж би бодсоор хоцорлоо.

	Намайг Драбантынд ирж хаалгыг нь тогшиход аль хэдийн харанхуй болсон байлаа. Гэртээ шууд харих замаа олохгүй, тийм аюултай цагаар ийш тийшээ дэмий сэлгүүцэж явсанд минь та гайхах хэрэггүй. Би муруй тахир зөрөг замыг дагаж, шөнө дундуур ойгоо эргэж явж дассан хүн. Харин германы харуулуудын хувьд гэвэл надад айх хэрэггүй, бүх үнэмлэх бичиг байсан юм.

	Хаалга онгойлгож өгөхөд нь:

	— Оройн мэнд хүргэе! Та нар юу хийцгээж байна? гэж би асуув.

	Тэд юу ч хийгээгүй зүгээр амарч, харин болгосон талх зуухнаасаа яг гаргаж байсан Драбантын авгай:

	— Сургууль дээр хоригдсон манай хүмүүст жаахан талх л болголоо. Тэднийг бодохоос бүр зүрх өвдөх юм гэж хариулав.

	Тэдний гэрт нам гүм байсан учир би тэдний дунд орж дуугай суусаар сүүлдээ ямар хэргээр ирснээ ч мартаж орхилоо. Гэхдээ ямар нэг зорилготой явсан гэж үү? Тэгээд гол нь зүгээр сууснаас тэдний дууг сонсохын тулд:

	— Та нар сураг чимээ сонсож байна уу? гэж асуув. Гэтэл тэднийд хүн бүр өөр өөрийн бодолд автаж суусан байжээ. Тиймээс сүйт бүсгүй нойрноос гэнэт сэрсэн мэт цочин:

	— Лукашийн тухай юу? гэж асуухад, Драбант.

	— Манай Дюрагийн тухай юу? гэж асуув.

	Харин бүгдийн зовлонг адилхан хуваалцан шаналж байсан Драбант авгай:

	— Бурхан минь, энэ гай зовлон хэзээ дуусдаг болоо? гэж санаа алдав.

	Цыгануудын элэг эмтрэм цувааг харснаас хойш дотор бачимдаж явсан боловч би Драбантынхныг тайтгаруулахын тулд ямар нэг итгэл төрүүлэхээр үг дотроо хайж эхэллээ. Тэгээд:

	— Дайн дуусах цаг улам ойртсоор байна. Бидний үзэж өнгөрүүлсэн гашуун зовлон биднийг тэвчээртэй болгож байгаа боловч бас зарим хүн тэвчээр алдан цөхрөнгөө барах юм. Гэтэл германы фронт бутран салж, дайн аажмаар замхарч байна. Удахгүй дайн дуусна гэж хэлэв.

	Бид ширээ тойрон хүн бүр нэг нь нөгөөгөөсөө тэс өөр хувийн бодолдоо автагдан суулаа.

	— Хүүгийн минь тухай сураг ч алга гэж Драбант Дюркийнхээ тухай санаашран, 

	— Бараг бүгдээрээ буцаж ирлээ. Ганцхан тэр минь л алга гэж Верона шивнэв.

	Тэднийхээ талаар битгий санаа зов. Дюро Козловын хамгаалалтын дор яваа, Козлов түүнийг хэзээд аварна. Харин Лукашийн тухайд бол нөгөө тал руу гарчихсан ч юм бил үү? Хэн мэдэх вэ. Лукаш Оросоос эргэж ирнэ гэдэг талаар мөрийцье! гэж би хэлэв.

	Би сүүлийнхээ үгийг хэлж дуусаагүй байтал гэнэт гадаа хаалга цохих чимээ сонсогдов. Маш сулхан цохисон учир хэрэв Верона байгаагүй сэн бол бид сонсохгүй өнгөрөх байлаа. Тэрээр гэнэт сэргэсэн юм шиг босон харайгаад, чимээ чагнан зогсов.

	Дахин: Бүн! бүн! бүн! гэх сонсогдов.

	Тэгэхэд өвгөн Драбант сая үүднийхээ пин рүү очиж хаалга онгойлголоо. Гадаа талаас нь хүн бүх биеийнхээ жингээр дарсан учир хаалга дотогшоо савж онгойн, өнөө хүн Драбантын хөл дор унав.

	— Ээ, бурхан минь! Юу болох нь энэ вэ? гэж Драбант хашхирав.

	Гэтэл тэр нь өнөө Лукаш байжээ!

	Бид цөмөөрөө зэрэг гүйлдэн очиход тэр ухаан алдаад ёолон хэвтэж байв. Верона ухасхийн нөхрөө тэвэрч аван, цөхөрсөн дуугаар енгэнэтэл уйлахад. Драбантын авгай өрөөн дотуур ийш тийшээ гүйж Лукашийн толгойноос барьж аван яахаа ч мэдэхгүй дэмий сандарна.

	— Битгий тэнэглэцгээ! Чимээгүй! гэж Драбант зандрав.

	Бид Лукашийг өргөж өрөө рүү оруулан орон дээр тавив. Тэрээр хүнд шархадсан бололтой, цэрэг цамцны нь баруун тал цус нэвтрээд зүүн мөрөнд нь сум туссан харагдав.

	— Лукаш аа!.. Ядах нь ээ ганц үг хэлээч! Лукаш аа! гэж түүний залуу эхнэр дуу алдан гаславч Лукаш үг хэлэх байтугай ямар ч ухаангүй хэвтэнэ. Тэрээр хүч тамир нь барагдаад, цус их алджээ.

	Бид тийм тохиолдолд юу хийж болох бүхнийг хийж, хувцсыг нь тайлан шархыг нь угаав.

	Хэн түүнийг шархдуулсан нь илэрхий байлаа. Тэрээр ам нээж үг хэлэх байтугай, нүдээ ч харахгүй байсан ч гэсэн германчууд цэргүүдийг гэрт нь чөлөөтэй нэвтрүүлнэ гэсэн баталгаа бичгийг үл хэрэгсэн хүн бүрийг мөрдөн хөөж, Лукашийг хүртэл бууджээ. Бид Лукашийн цамцны халаасыг үзэхэд үнэхээр тийм баталгаа бичиг гарсан юм.

	Гэтэл тийм их хүч чадал хаанаас гардаг юм бэ? Ойгоос энэ суурин хүртэл яаж хүрч ирэв? Тэрээр энгэр даган хэвтээгээрээ мөлхөж, өвчнөө намжаахын тул гараараа газар малтаж, мод хэмлэж германчуудад баригдахгүйн тулд хонхор газар, бутны ёроолд хэвтэж явсан нь илт байлаа. Тийм хүнд шархтай байж, тийм хэцүү бартаатай газар өөр хүн байсан бол ч лав аль хэдийн үхсэн байх байсан!

	Лукашийг агуулахад оруулах гэж байтал гэнэт Матуш Трчка санамсаргүй орж ирэв.

	— Би тосгоноос явж байгаад хартал танайх гэрэлтэй байлаа гэж тэр хэлэв.

	Энд юу болсныг тэр огт мэдээгүй бололтой. Гэвч хүнд шархтай Лукашийг харангуут толгой сэгсрэн:

	— Та нар өөрсдөө эдгэрүүлж чадахгүй. Би эмчид очъё гэв.

	— Матуш, битгий оч! Лукашийн энд байгааг хэн ч мэдэх ёсгүй. Гэвч Матуш бидний хориглохыг огт хэрэгссэнгүй.

	Түүний явсны дараа би:

	— Битгий айцгаа, Матуш юу хийхээ мэднэ. Матуш ч гэсэн эмч ч гэсэн та нарыг барьж өгөхгүй. Зөвхөн Лукаш л ийм хүнд байдалд орлоо гэж бодоо юу? Хэчнээн олон шархтай юм уу, хөлдсөн хүмүүс байна гэж санана... Хүмүүс тэднийг гэртээ нуугдуулж, Крупцэд бүр бүхэл бүтэн больниц бий болоод байна. Эмчийг хүн болгон магтаж байгаа гэж тэднийг тайтгаруулав.

	Намайг тэднийхээс гарахад бүр шөнө болж байсан боловч үүл голын харз мэт тасран онгойж, завсраар нь сар цухуйн, зэврүүн салхитай байлаа.

	Ууланд буун дуу сонсогдон, германчууд бас л амар заяа үзүүлэхгүй байв. Зогсоод эргэж харахад уулын оройгоор бүдэгхэн гэрэл сүүмэлзэн харагдах нь бидний Ергов гэж нэрлэдэг суурины цаана бололтой. Репчула гэдэг тэр газар өнөө нүүрэндээ сорвитой яргачин Мюллер цыгануудад оноогдуулсан ялыг ёсоор болгож байсныг нь би тэгэхэд мэдсэнгүй.

	Маргааш нь юу болсон тухай сонссон зүйлээ санахад хоёр жилийн дараа одоо ч гэсэн элэг эмтрэн, уур хилэн бадрах юм. Тэд шударга ёсны нэрийн өмнөөс гүйцэтгэсэн гэж үү? Эсвэл гэмт хэрэгтнийг яллан шийтгэсэн юм уу? Хэрхэвч үгүй! Зөвхөн тэд бор биш хар нүдтэй, үс нь сүрэл шиг биш давирхай шиг хар, тэгээд германчуудын хязгаарлагдмал ёс горимоор биш жигүүртэн шувуу шиг дураар цэнгэж явдагт нь тийм аймшигт ял ноогдуулжээ. Тэдний эрэгтэйчүүдийг буудан алж, эмэгтэйчүүд, хүүхдүүдийг овоохойд оруулан хааж бензин асгаад шатаасан байна.

	Хэрэв та хүсвэл тэдэнд тохиолдсон тэр аймшигт гай зовлон, тэдний яаж орилж чарлаж байсныг төсөөлөн бодоод үз. Харин тэр тухай надаас сонсох гэсний хэрэггүй. Би германчуудын тарьсан тэр гайг санахаас одоо ч гэсэн бие арзасхийдэг юм.

	Харин би нэгэнт цыгануудын тухай ярьж эхэлсэн болохоор өнөөдрийн яриагаа түүгээр дуусгая. Намайг Пусты уулын хавиар явахад хэзээд зүүн гар талд минь манай цыганы суурин харагддаг. Тэр орой ч гэсэн хар тортог болсон цыганы овоохойнуудын дэргэдүүр гарахдаа тэдний нүүдэлчин ах, дүү нарыг тууж явахыг харснаа санаад, дараа нь цыган эмгэн Паулина, үзэсгэлэнт сайхан Катарина болон магад аль хэдийн эргэж ирсэн түүний Янкийн тухай дурсан санав.

	Цыганы суурин нам гүм унтаж байлаа.

	Ерговын ойролцоо дөнгөж саяхан ямар хэрэг гарсныг тэд ядаж зүүдэндээ ч гэсэн үздэг болоосой! Ямар нэг аймшигт зүүд тэдэнд болгоомжтой байхыг анхааруулаасай!

	Тэдэнд хар санаа байхгүй, инээдийг инээдээр хариулж дассанаас биш хорыг хороор хариулж сураагүй улс.

	Аль нэг Мюллер гэгч тосгонд түйвээж байгаа талаар тэд огтхон ч хайхарсангүй. Зөвхөн гахайн өөхний хальсыг мэрж, төмс хайрахаас өөр зүйл ойшоож үзэхгүй байсан нь гэм болжээ.

	Хэрэв би андуураагүй бол түүний маргааш, нөгөөдөр нь тэдэн дээр гурван цэрэг ирсэн байна. Нэг герман, Власовынхны хоёр цэрэг хөгжилдөн, хошин зүйл ярьж, цыгануудыг нэрмэлээр дайлаад нэлээд согтсоных нь дараа тэднийг хууран мэхэлж эхэлжээ.

	Тэгээд: «Бид цэргээс оргоод одоо партизануудтай нэгдэх гэсэн юм. Та нар очих зам зааж өгөхгүй юу?» гэсэн юм.

	Тэгэхэд цыганууд тэр үгэнд нь итгэх үү үгүй юу гэж эргэлзэж эхэлсэн нь мэдээж. Гэвч цэргүүд гурав дахь дөрөв дэх, түүнээс илүү хундага өгсөнд тэдний ам задгайрч, элдвийг хутган ярьж, асуугаагүй зүйлийг хүртэл мэдэмхийрэн сайрхаж эхэлжээ.

	— Зам зааж өг гэнэ? Тэр шиг хялбар юм алга... Та нар уул өөд яв. Түүгээр чинь партизанууд дүүрэн байгаа.

	— Та нарын дунд партизанууд байхгүй юу? гэж германчуудыг асуухад:

	— Байлгүй яах вэ! Харин одоогоор эргэж ирээгүй байна гэж хариулжээ.

	Үдэш болж байхад цэргүүд явсан байна.

	Цыганууд овоохойнуудаараа таран хэвтэж, ямар ч аймшигт зүүд тэдэнд саад болсонгүй, архинд согтсон учир үхсэн мэт унтжээ.

	Германчууд шөнө тэдний сууринд дайран орж, орноос нь шууд босгон хөөж гаргаад, бүгдийг нэг овоохойд хаан, гадаа нь харуул тавьжээ.

	Тэгээд сууриныг хоёр талаас нь шатааж эхэлсэн байна.

	Гэвч тэр үед гэнэт тохиолдсон гайхамшигтай явдлын учир шалтгаан хэзээ нэг цагт тайлагдах бол уу?

	Катерины хар нүд харуулын цэргийн дурыг булаасан юм уу, эсвэл тэр цэргийн хүмүүсийн сэтгэл сэргэсэн ч юм уу, бүү мэд. Тэр харуул овоохойн хаалгыг онгойлгож, нимгэн цамцтай цыгануудыг хөл нүцгэн цасан дээр гаргаад эргэн тойрны толгодоор тарж алга болон болтол толгойн дээгүүр нь буудаж байжээ.

	Та түймэр тавьсан тухай сонсоод хуучин суурин нь үнсэн товрог болтлоо шатсан гэж бодож байгаа байх. Харин өнөөдөр тэр шатаасан газрын орчмоор явбал та цыгануудын шинэ байшин гэрэлтэй байхыг үзнэ. Энэ бол цыганууд хар нүдтэй, бужгар үстэй нь бидэнд хамаагүй гэдгийг гэрчилж байгаа юм.

	Биднээс хол харь газар, өөр улс оронд манайд болж байсан үйл явдлыг дэвэргэн, улс төрийн бодлогодоо ашиглаж байлаа. Харин энэ тухай дурдахыг та надаас битгий шаардаарай. Словакийн ардын зөвлөл юу хийж байсан болон түүний янз бүрийн тогтоол зааврын талаар нэг ч үг дурдаагүйг минь та мэднэ. Бослогод оролцсон улс төрийн бүлгүүдийн тухай ч би дурссангүй. Гэхдээ тэдний дотроос дайны анхны өдрөөс эхлэн эсэргүүцлийн хөдөлгөөнийг төлөөлж байсны хувьд манай нам хамгийн гол байр эзэлж байсан нь мэдээж. Тэгэхлээр тэр үедээ төрөл бүрийн үүрэг амлалт, гэрээ хэлэлцээрт гарын үсэг зурсан нэлээд хэсэг нь үйл явдлын улмаас аргагүйн эрхэнд гүйцэтгэсэн учир тэр үүрэг амлалтдаа үнэнч байх асуудлыг огтхон ч хайхрахгүй байсан гэдгийг энд дурдах хэрэггүй.

	Мөн түүнчлэн манай улс төрийн ямар зүтгэлтэн, төлөөлөгчид ямар улсаас ямар улсад нисэн очиж байсан тухай тоочихыг хүсэхгүй, тэгэх тусмаа тэд юу хийж, юуны тухай тохиролцсон талаар бүр ч дурдаж чадахгүй байна. Тэр талаар бид юу мэдэж байсан юм бэ? Үнэндээ юу ч мэдэхгүй байсан. Хэдэн сарын турш бидний дээгүүр нисэж байсан онгоцнууд дипломатуудыг биш харин огт өөр зүйл буулгаж байсан шүү дээ.

	Тэгэхлээр энэ доор хар хөрсөн дээрээ хөдөлмөрлөж, тасралтгүй зовж зүдэрч, тэмцэж байсан бид тэр хүнд цагийг өөрсдийн хэр хэмжээнд өнгөрүүлж байсан юм. Бид улс төрийн бодлогын талаар анхаарсан ч үгүй, тийм бодлого ч манайд явагдсангүй.

	Эндхийн эгэл жирийн хүмүүс бид зөвхөн хийх ёстой юмаа л хийж байлаа. Тэгээд одоо он жилийн дараа эргэн харахад олонх хүний үйл ажиллагаа баатарлаг явдал болон үзэгдэж байхад бас зарим хүмүүсийнх инээдэмтэй мэт, заримынх бүр аймхай хулчгар явдал мэт санагддаг юм. Энэ талаар ирээдүй маань дүгнэх ёстой. Хүн бол хэврэгхэн амьтан учраас өөрөөр ч байх аргагүй юм.

	Хүн өөрийгөө сайн мэдэхгүйгээс элдэв аюулд учирдгийг алийг тэр гэхэв!

	Гэтэл бүх байдлыг бүрэн сайн ухамсарласан бол үстэй толгой нь арзайж, үйл ажиллагаа эхлэхээс өмнө эргэлзэж тээнэгэлзэх байсан зарим хүн санаандгүй баатар болох ч явдал байдаг гэж би боддог.

	Ийм зүйлийг эргэцүүлэн бодож хугацаа алдан, тэр үед манай энд болж байсан үйл явдал руу шууд ороогүйг минь уучлаарай. Би таны энэ өдрийн мэдээг манай тосгонд болсон үйл явдлыг бидний хамтын хүчээр боловсруулсан тойм мэдээ л болно гэж бодож байгаа юм шүү. Тэрнээс бүх бослогын түүхэн дуртгал, түүний улс төрийн болон бусад ач холбогдлын талаар бусад хүн авч үзнэ. Бид өөрсдийнхөө хэзээ ч хүч хүрэхгүй их юм руу ашиггүй зүтгэхийн оронд энэ зуураа байсан маань дээр биш үү.

	Шукаевынхан биднээс салж явах хэрэгтэй болсон талаар ярихын өмнө тэд юмыг хэчнээн ухаалаг эргэцүүлж боддог байсан тухай хэдэн үг хэлье.

	Арван нэгдүгээр сарын дундуур хамгийн ойр орших ойн харуулын газраас над руу утасдаж:

	— Дөнгөж саяхан германы эргүүлийн томоохон хүч эндээс гарлаа. Танайх руу чиглэж явна. Анхаар! гэж мэдэгдэв.

	Яг тэр үед Шукаев штабынхныхаа хамт манайд байсан бөгөөд түүний олон цэрэг ажилчдын дүнзэн байшингуудаар тарж дулаацаж байв. Түүнээс гадна Драбант болон манай бусад хүмүүсийн уулын энгэрээр ухсан энгийн нуувч нүхэн байруудаар янз бүрийн хүнээс бүрдсэн партизанууд, цэргүүд нуугдан, санаа сэтгэлээр унаж, байдлыг ажиглан хүлээж, зүгээр суусаар байлаа.

	Энэ мэдээг Шукаев сонсоод бодолхийлж байснаа туслахдаа:

	— Бүх хүнд миний тушаалыг даруй мэдэгд. Байшин, нуувч, байруудаасаа гарч ойн гүн рүү ухрах хэрэгтэй. Германчуудын буун дуунд хууртаж хариу гал нээж хэрхэвч болохгүй гэж мэдэгдэв. Түүний тэр тушаалын учрыг би ойлгосон учир штабын туслахын явсны дараа:

	—Дэд хурандаа, танд их баярлалаа гэж хэлэхэд:

	— Бид тэдний буудахад хариу гал нээж устгасан бол бидэнд сайхан байх байсан юм. Гэтэл тэд өнөөдөр юм уу, маргааш ирж ангийн отог, байшингууд, эргэн тойрны овоохойнуудыг бүгдийг шатаах болно. Бидэнд ямар ашиг болох юм бэ? Бидний дараа ирэх хүмүүс хаана байрлах вэ? Хаа ч орох газар байхгүй болно гэж хариуллаа.

	Тэгээд тавцан дээр гарч хүмүүсийн сүлжилдэн гүйлдэхийг ажиглан:

	— Ой руу гүн ор! Гүн рүү! гэж дуудав.

	Түүнээс хойш удалгүй анхны буун дуу сонсогдон, биднээс хол замын тохойд эхний германчууд гарч ирж байгаа харагдав.

	— Та энэ тавцан дээр... хоцрох юм уу? гэж Шукаеваас асуухад германчуудыг дурангаар ажиглан:

	— Надад цаг байна... гэж хариуллаа.

	Германчууд нэг газар цугларсны дараа улангассан юм шиг тал бүр тийшээ винтов, автоматаар буудан, хөндий дүүрэн буун дуу нижигнэн цуурайтаж, ганц нэг сум манай отогт хүртэл тэнүүчлэн ирж тусч байв. Тэд ганцаардмал байдалд гутарсан сэтгэлээ сэргээж, зориг орохын тулд юм уу, хаана байгааг нь мэдэхгүй эрж яваа партизануудыг өдөж, хариу гал нээхийг нь сонсохын тулд буудаж байгаа бололтой.

	Зарим дэг журамгүй нэг нь тэвчиж чадахгүй урдаас нь буудчих вий гэж бодохоос би амьсгалаа хураан чагнав. Тэр германчууд үнэхээр бидний бууны хараан дор ил цагаан газар байсан учир тэвчихгүй буудчихвал гайхах юмгүй байлаа.

	Тэгвэл германчууд биднийг хэчнээн хүнтэйг мэдчихнэ! Тэгвэл тэднийг хэчнээн хос нүд далдаас ажиглаж омогтой залуус буугаа бэлэн атгаад Шукаевыг дотроо хараан зүхэж байсан гэж санана! Хэрэв дэд хурандаа өрөөсөн нүдээрээ ирмэхийн төдий л дохио өгвөл тэр германчууд цөм эрүүгээ өөд харуулан хэвтэх байсан юм. Гэвч манай хөндий өчүүхэн ч анир чимээгүй, амьгүй юм шиг таг дуугай байлаа.

	Тэгэхлээр германчууд түүнээс цааш явах хэрэг байсан гэж үү? Ямар ч хэрэг байсангүй. Тэд эргэж тосгон руу буцлаа.

	Гэвч герман цэргийн ангиудын аялал бүхэн дээрхийн адил хялбар төгсөж байсан гэж та бодуузай! Шукаевын тэр тактикийг газар болгон хэрэгжүүлж болохгүй байлаа. Тийм ч учраас бидний эргэн тойронд дайралт, тулалдаан болж, заримдаа уулын оргилыг манайхан эзлэн авч, заримдаа германчууд эзэлнэ. Үүний нэг жишээ нь тэр үед гарсан Обрубованцын дэргэдэх тулалдаан юм.

	Шукаев Муранийн уул руу зайсаж явахаар бэлтгэн, түүний зарим анги Полхоржид байрласан германчуудыг сандарган, Тисовын төмөр замыг таслан, гүүр дэлбэлж байхад манай эргэн тойрны өөр уул, хөндийгөөр тэнүүчилж явсан партизанууд ой мод тэдний аюулгүй байдлыг бүрэн хангаж байна гэж итгэн, болгоомжлохоо мартсан нь тэдэнд ихээхэн хохирол учруулжээ. Урьд энгэр газраар нь хонь бэлчиж, малчдаас өөр хүнгүй байсан Обрубованец руу германчууд томоохон аялал зохиож, партизануудыг гэнэт дайран их сүйтгэжээ.

	Германчууд тэр аянаасаа буцахдаа биеэ тоож, сайрхуулан гайхуулж ярьцгааж байсан учир тэр тулалдааны тухай мэдээ тосгон даяар даруй тарав.

	Тэгэхэд удаан хугацааны дараа манай ойн удирдах газар биднийг бэлэн байхыг анх удаа дуудлаа.

	Миний авгай ямар нэг юмнаас айсан бололтой:

	— Битгий удаарай, бушуухан эргэж ирээрэй! гэж надад хэлэв.

	Гэвч би ажил нэгт нөхдийнхөө юу ярихыг маш сонирхон баяртай явав. Тэр үед даяанч шиг ганц нэгээр тарсан айл гацаа, ангийн отгийн эргэн тойронд элдэв янзын тохиолдол гарсаар байлаа.

	Үнэхээр намайг орж бүгдтэй мэндлэнгүүт манай дэргэдэх ангийн отгийн Калар:

	— Өнгөрсөн долоо хоногт германчууд Хлпавицаас танайх руу очоогүй юу? Танайханд зугтах цаг гаргахын тулд би тэднийг тойруу замаар явуулсан юм. Чамд мэдэгдсэн биз дээ гэж надаас асуухад:

	— Надад мэдэгдсэн, харин тэд ирээгүй гэж би хариулав. 

	Калар цааш нь:

	— Тэд хэчнээн олуулаа байсан гэж санана! Танайх ёстой нэг овоо зочид хүлээж авах байсан даа! Тэд хуягт машинтай ирж, танай түүгээр юу болж байгааг шууд асуусан. Тэгэхлээр нь би тэнд юу ч байхгүй, та нар партизануудыг тэнд эрвэл дэмий цагаа барна. Харин Хлпавиц руу явцгаа. Тэнд л модон байшингууд байдаг гэж хариулсан. Тэгэхлээр тэд хууртаж тийшээ явцгаасан. Тэднийг явангуут би штаб руу холбоочноор явж байгаад яг тэр өдөр манайд хоноглож байсан Петр Ильичийг бушуухан хөндийн нөгөө тал руу гаргаж, дараа нь танайх руу утасдсан гэж ярив.

	Тэгэхэд нь би:

	— Манайх ямар давуу талтайг нь харж байгаа биз дээ. Манайх ертөнцийн захад байдаг болохоор германчууд манай руу очихоосоо айдаг юм гэж инээв. Гэвч Калар дахин:

	— Маргааш нь тэд дахин эргэж ирсэн. Тэгэхдээ шөнөөр энд партизанууд хонохоор ирдэг эсэхийг бид үзнэ гэж шууд хэлсэн. Бид үнэхээр их сандарсан. Гэвч зөвхөн тохиолдол байсан уу, эсвэл бурхан өршөөсөн ч юм уу... өдөр бүр партизанууд ирдэг хэр нь аз болоход яг тэр шөнө ирсэнгүй. Ирсэн бол ч бид ёстой балрах байсан даа гэж үргэлжлүүлэн ярилаа.

	Манай ойн харуул бүхэнд ямар нэг явдал тохиолдож, германчууд тэдний хойноос харуулдан, дуртай цагтаа ганц нэгээр зайдуу орших ангийн отгуудаар байрладаг байлаа. Тэгэхлээр би тэр үл ялих хэрэг явдал бүхнийг санах гэж ой ухаанаа шавхах хэрэггүй, харин Лишчиакаас миний сонсож мэдсэнээр манай хэсэг хүмүүсийн хамт Безакийн нуугдаж байсан хөндийг хариуцсан ойн харуул Рихтер гуайн ярьсан тохиолдлыг энд дурдах хэрэгтэй гэж үзэв.

	Германчууд тосгонд орж ирэнгүүт мөн Рихтерийн ангийн отог түүнд харьяалагдах бүх зүйлийг эзлэн авчээ. Тэд олуулаа ирж, дээд командлал, штабын байр гарган, гадаа миномёт зоож тэр даруй буудаж эхэлжээ. Тэд тийм аргаар өөрсдөө шигүү бүсэлсэн хажуугийн хөндий рүү партизануудыг мэхлэн ухруулах гэсэн байна. Тэр новшнууд үнэхээр нарийн тооцоолсон байсан учир дээр миний дурдсан яг тэр газар хамгийн олон хүний амь насыг бүрэлгэсэн юм. Хэзээ нэг цагт та Сиглечка, Бүдүүн Гачуур юм уу Пусте гэдэг газрын орчмоор явбал өөрийн эрхгүй малгайгаа авч тэргүүнээ бөхийн өнгөрөх болно. Тэнд манай тамлуулагчдын булш бий.

	Рихтер гуай ийнхүү ярилаа:

	— Нэг өдөр германы командлагч намайг өрөөндөө дуудаж аваачаад тийм, тийм өндөрлөг хаана байдаг вэ? гэж асуув. Тэгэхэд ширэн цамцтай залууг олзолсон байхыг нь ажигласан. Нүүр царай, нүд, хар үсийг нь харвал ази хүн юм уу гэж би бодсон. Дараа нь би гал тогооны өрөө рүү орохдоо тэр тухай харуулаас нь асуухад:

	— Тэр хүн комиссар. Танд тэгж асуух эрх байхгүй. Битгий сониуч зан гаргаад бай гэж тэр герман намайг зандарсан. Удалгүй буу хоёр удаа дуугарсны дараа тэд буцаж ирэхдээ нэг нь тэр партизаны ширэн цамцыг өмссөн байсан... 

	Түүний үгийг сонсоод бид огтхон ч гайхсангүй! Алагдсан хүний ширэн цамц тайчин авах юу ч биш! Тэр дайнаар германчууд бүх дэлхийг тонон дээрэмдэх зорилготой байсан шүү дээ.

	Тэр оройгоо германчууд бас хоёр эмэгтэйг ойгоос барьж ирэв. Эмэгтэйчүүдтэй тэд энэрэнгүй хандаж, ноён командлагч офицер хүний ёсоор нэр төрөө бодно байх гэж бодсон юм. Гэтэл огт тэгсэнгүй! Өчүүхэн ч гэсэн уужим сэтгэл гаргаж, энэрэнгүй байж чадсангүй. Нэгийг нь тэр оройдоо, нөгөөг нь маргааш өглөө нь буудан алахаар тушаасан... Манайхаар ийм л эгзэгтэй зочид бий болоод байна гэж Рихтер гуай шивнэж үгээ дуусгав.

	Ойн удирдах газрын дарга бидний мэдэгдлүүдийг сонсоод, хэдэн заавар өгч зөвлөгөөнөө дуусгалаа. Би нэгэнт энэ хол газар ирснээс цаг ашиглан сургууль руу очиж үзэхээр шийдэв. Тэр үед сургууль дээр олзлогдогсод дүүрэн хэвээр, тэднийг хэсэг хэсгээр үл мэдэх газар авч явах буюу алж устгасаар байлаа.

	— Танай ойрын хамаатнууд хэр зэрэг олширч байна? Дахиад шинэ хүргэн илрүүлсэн үү? гэж би сургуулийн захиралтай шоглоомоор яриа эхлэхийг оролдов.

	Гэтэл хамгийн таарамжгүй цагаар шоглоомын үг ярьснаа би огт мэдсэнгүй.

	— Дөнгөж саяхан Матуш Трчка ирээд явлаа. Тосгоны дээд талд германчууд манай хоёр хүнийг буудаж алсан байна... гэж захирлын ярихад авгай нь:

	— Шинээр хүмүүсийг барьж авчирсаар л байна гэв.

	— Тэгэлгүй яах вэ дээ. Ой доторх ихэнх хүн ядарч туйлдаа хүрсэн байна. Түүнд нь гайхах ч хэрэг алга. Өлсгөлөн, хүйтэн цас, чийг, нойтныг хүн бүр давж чадахгүй шүү дээ гэж би хэлэв.

	Ямар хүмүүс германчуудад алагдсан тухай надад тайлбарлаж амжаагүй байтал хаалга савж онгойн гал тогооны өрөөнд нэг сонин хүн орж ирэв. Тэр хүн сургуулийн манаачийг дагалдахгүйгээр захирлын гал тогоонд хүртэл орж ирсэн нь зөвхөн тохиолдол байсан уу эсвэл гарцаагүй байдалд орсноос тэгж улайрсан зориг гаргасан юм уу гэдгийг би хэзээ ч олж мэдэхгүй юм.

	Тэрээр алгаа хавсран, өрөөний дунд сөгдөн суугаад:

	— Өршөөгөөрэй! Намайг авраач! Харин бушуулаарай! Таван минут өнгөрвөл л оройтож мэднэ шүү... гэж гуйв.

	Түүнийг орон доогуур оруулаад наанаас нь чемоданаар халхлав.

	— Юу болоов? Та чинь хэн юм бэ? гэж дараа нь багшийг асуухад;

	— Бүх талаар баларсан хүн. Би чех, партизан... түүнээс гадна бас еврей үндэстэн. Та нар гадагшаа хашаа руу хар... миний нөхдийг тууж яваа байх. Бид зургуулаа байсан юм гэж чемоданы цаанаас шивнэв.

	Үнэхээр гадаа хөл үймээн ихтэй болж зарим хүнийг гадагш тууж гарган, нэрийг нь дуудаж, тоо нь гүйцэж өгөхгүй байгаа бололтой байлаа. Эцэст нь бүлгийнх нь дарга гараараа зангаад хөдлөх дохио өгөв. Эцсийн замд нь авч гарч байгаа нь илт байлаа.

	— Таныг би яах болж байна? Ямар хувцас өмсүүлэх юм? Надад үлдсэн ганц өмд энэ байна. Танд лав таарахгүй байх гэж багш эмэгтэйг асуухад:

	— Вранскийнд хүрч очъё гэж би бодсон юм. Хүү нь тэдэнд мэнд хүргэсэн. Хүүгийнхээ хувцсыг надад өгөх ёстой... гэж орон доороос сонсогдов.

	Аз болоход урьдаас тохиролцсон мэт үдэш нь гадаа Вранскийн бага хүү явж байгаа харагдлаа. Түүнийг гал тогооны өрөөнд дуудан ирүүлж:

	— Тонко, нааш ир! Пальтогоо тайлаад өг. Одоо энэ зочныг чи хамт гэртээ аваад яв гэсэнд нөгөө залуу өөрөөр шийдэж:

	— Үгүй. Би одоо гэртээ ганцаараа очиж, хоёр пальто давхарлаж өмсөөд эргэж ирье гэв.

	Ямар овжин самбаатай залуу байсан гэж санана! Хэлсэндээ хүрч, орой нэлээд харанхуй болоод харуул хашааны нөгөө тал руу явахад нь бид цөмөөрөө хашааны урдах зам дээр гарлаа. Бидэнтэй хамт өнөө бидний нэр үл мэдэх, зөвхөн аюулд орсон хүн гэдгээр нь таньж байсан тэр хүн хамт гарав.

	Би авгайнхаа тухай санаад, манай эргэн тойронд ийм аюултай хэрэг гарч байхад миний талаар санаа зовж, айж байгаа, тэгээд бас аавдаа олигтой эрхэлж ч чадахгүй байгаа хайртай охиныхоо тухай бодохдоо гэртээ харихаар шийдээд гэрийн зүг явав.

	Гэтэл хаанаас бий болсон нь бүү мэд. Адам Панчик нэг хашааны дэргэдээс гарч ирэн надтай нийлэв.

	Панчик хэзээ ч зорилгогүй, дэмий явдаггүй учир би түүнээс:

	— Сонин юу байна? гэж асуухад

	— Германчууд яагаад энд байгаад байгааг нь би мэдэж байна. Бусад герман манай цэрэг, партизануудыг Полянын нөгөө талаас тэдний урхинд шууд тууж авчрахыг хүлээж байгаа юм... Тийм ч учраас хөндий болгоноор энд тэндгүй харуул тавьсан байна гэж хариулав.

	— Тэнэгүүд! Манайхан тэдний урхинд ирж орно гэж бодоцгоож байгаа юм уу? Тэгвэл хүлээж л байг гэж би инээлээ.

	Гэвч Панчик намайг цааш хэсэг дагалдаж явснаа ойрын гацаанаас эмч тосгон руу буцаж явааг хараад эргэж, үг дуугүй намайг орхиж явав.

	Тэгээд би эмчтэй ганцаар уулзлаа. Тэр эмч Драбантынхаас явааг нь мэдсэн ч гэсэн:

	— Хаанаас явна? Хаанаас ирэв? гэж асуулаа. Лукаш шархдаад эцгийнхээ босгонд хүртэл мөлхөж ирснээс хойш би түүний талаар ямар ч мэдээ дахин олж сонссонгүй учир зөвхөн эмч өөрөө миний сонирхож байгаа зүйлийг ярина байх гэж найдаж байлаа.

	Гэвч эмч гацааны зүг толгой дохин, хэдхэн үгээр:

	— Одоо арван нэгдүгээр сар... ямар байдгийг та мэднэ. Настай хүмүүст одоо цаг агаар хэцүү байна... гэж хариулав.

	Хэдийгээр үг сонсоно гэсэн миний найдвар талаар болж, Лукашийн биеийн байдлын тухайд мэдэж чадаагүй ч гэсэн хүнд шархнаас эдгэнэ гэдэгт найдан, надаас нууцлах хэрэггүй байсан ч эмч амаа барьж чаддагт нь баяртай байлаа.

	Ангийн отогтоо хүрч очиход үдэш болж байв. Ямар ч аюулаас хүнийг далдалж болох тийм харанхуй нам гүм байдалд орохдоо би сайн хань минь хэзээд намайгаа хүлээн, өглөөнөөс орой болтол охин минь үргэлж шулганан, хатсан мөчир, царс модны цуцал тачигнан асаж байдаг... хамгаас илүү амгалан тайван санагдах миний гал голомт надад ямар үнэ цэнтэйг урьдын адил дахин ухаарлаа.

	Энэ удаа эхнэр Розкагаа тэвэрч авах бололцоо надад бодож явснаас минь урьтаж тохиолдлоо.

	Тэрээр гадаа үүдэндээ алчуур нөмрөөд хүйтэнд чичрэн зогсож байхыг хараад би бага зэрэг сэтгэл түгшив.

	— Чи чинь энд юу хийж байгаа юм бэ?

	— Би чамайг аль хэдийнээс энд хүлээж байна. Гэртээ бушуухан оръё... Бушуу яв! гэж хариулав.

	«Ямар нэг юм тохиолдсон юм бол уу?» гэж бодсондоо би сандарч үргэлж үүгээр түүгээр гүйж, юм болгоныг сонирхож явдаг зүггүй охинд санаа зовж айсандаа хоёр, гуравхан харайн гэртээ орлоо.

	Ашгүй Надеждад минь юу ч тохиолдсонгүй! Үүдний өрөөнд оронгуут охины минь баяртай инээж хөхрөх сонсогдож, би гал тогооны өрөөний үүд онгойлгож хараад мэл гайхав

	Үгүй ерөө! Энэ чинь хэний өвдгөн дээр суугаад эргэлдэж байгаа нь энэ вэ?

	Андуураагүй бол энэ чинь том ах Козлов байна шүү дээ!

	Тэрээр үнэхээр Иван Козлов байсан бөгөөд хажуугаас нь Надежда гижигдэн амьсгаа давхацтал нь инээлгэж байгаа нөгөө хүн нь Дюрко Драбант байлаа.

	Ямар баяртай сайхан уулзалт байсан гэж санана! Айж эмээсэн зүйл санаандгүй их баяр болон гэнэт хувирсанд би:

	— Иван Дюрко! Найз нар минь... ингээд эсэн мэнд эргээд ирдэг байжээ! гэж хашхиран хоёуланг нь зэрэг тэврэн авлаа.

	— Эсэн мэнд. Гэхдээ бид урьдынхаасаа олуулаа ирсэн гэж Козлов хариулав.

	— Хаа байна?

	— Их Намаг дахь байранд гэж Дюра хэлэв.

	Би олон асуулт тавих хэрэггүй гэдгийг мэдэж байсан боловч тэсэж чадсангүй:

	— Та нар хаагуур хаагуур явснаа яриач гэхэд:

	— Ярихад хэцүү. Бид байсхийгээд л өөр тийшээ явж, үргэлж ийш тийшээ байраа өөрчилж явлаа... гэж Дюрко олон мянган километр аялж, олон зуун удаа тулалдаанд оролцсон хүн мэт хариулав.

	Айхтар баатар хүн болж дээ гэж бодоод би инээдээ барьж ядав. Тэгээд Розка бид хоёр зургаадугаар сарын нэг шөнө Их Намагт байсан шүхэрчдэд хоол хүнс аваачихад, Дюрког модны ёроолд унтаж байхад нь яаж олсон тухай Козловын ярьсныг саналаа. Тэрнээс хойш удсан гэж үү? Хагас жил ч болоогүй байгаа шүү дээ! Тэгэхэд арчаагүй бага залуу байсан бол одоо эрүүнийх нь энд тэнд сөрвөгөр шар үс ургаад, дуу нь тийм царгиа биш баргил өнгөтэй, бас хүний харцнаас далдирахаа больж, эр хүн болжээ.

	Иван түүн рүү «За Дюрка, чи битгий сайрхаад бай!» гэж хэлэх мэт хараад:

	— Бид Полянаас ирлээ. Германчууд биднийг тараасан... гэж миний асуултад хариулахад:

	— Тэд та нарыг тосгонд хүлээж байгаа! Та нарыг цөмөөрөө урхинд орно гэдэгт найдаж байгаа юм гэж орой Адам Панчикийн ярьсныг би хэлэв.

	Козлов юу гэж хариулахаа бодож суухад Дюрко:

	— Тэд хүлээж л байг! гэж инээд алдав.

	— Тэд баригдсан нэгийг нь барьж, олон хүний амь хороосон нь үнэн. Гэхдээ танай тосгонд байгаа германчууд эндээр явахад бэлтгэсэн нь дээр байх. Тэдний цаг нь ирсэн гэж би бодож байна гэж Козлов хариуллаа.

	Үнэхээр цаг нь болсон байжээ! Түүний энэ үг бидний найдаж байснаас ч түрүүнд биелэгдсэн юм.

	Обрубованцэд болсон их тулалдаан, түүний дараах бүх үйл явдал, партизануудыг бөөнөөр цаазалж, цыгануудыг хайр найргүй хядаж устгасны дараа дөрөв дэх хоногт Янко Крайча тусгай элчээр гэнэт мэдээ ирүүлэв.

	— Өчигдөр тосгоноос танк, машинууд явсан. Өнөөдөр явган цэргүүд гарч байна.

	— Аль чиглэлээр явж байна гэж би элчээс асуухад

	— Зарим нь хот руу, бусад нь Шопикоор дайран явж байна... Дахиад эргэж ирэх юм гэнэ гэж хариулав.

	Тосгоны хүмүүсийн сэтгэл санааны байдал болон Их Намаг дахь Козловын партизаны анги, нуувч байранд суугаа бусад хүнд шаардлагатай бүх зүйлийг тэр эмчээс асуувал эхний германчууд тосгоноос гарангуут шархтнуудыг аварч, буу зэвсэг цуглуулахаар ой, хөндийгөөр тарж явцгаажээ.

	Тэгээд энэ тухай сонсонгуут би тэр даруй юу хийсэн, өвгөн Драбантад ямар баяртай мэдээ илгээж, Их Намаг дахь орогнох байрууд руу юу гэж хэлүүлсэн тухайгаа одоохон та нарт ярьж болох боловч мэдээжийн аар саар зүйлээр танай тэмдэглэлийг илүү хүндрүүлэхийг хүсэхгүй байна. Тэр тусмаа германчуудын явсны дараахан тохиолдсон, санах болгонд миний сэтгэлийг гүнзгий догдлуулж байдаг тэр нэгэн үйл явдлыг хөндсөнөөс хойш тэр тухайгаа л ярья.

	Би тэр үйл явдлыг нүдээр үзээгүй, түүнд холбогдсон хүнийг амьдралдаа үзэж хараагүй боловч тэр тухай хүүхдээс ч асуусан юу болсон тухай яг л ингэж ярих болно. Одоо та миний ярихыг сонс.

	Германчууд тосгоноос явангуут хүмүүс ой руу тарж явцгаасан гэдгийг би түрүүн хэлсэн билээ. Өвөл цагаасаа урьтаж ирээд цаг агаар хүйтэн байсан учир тэр удаа ойд тийм таатай зугаалга болсонгүй гэдэг нь мэдээж. Бороо орж шавар шалбааг тогтсоны дараа цас ээлжлэн шуурга тавьж, хүйтэн салхи нэвт үлээнэ. Ялангуяа өндөр ууланд хүйтэн жавар, цасан шуурганаас өөр цагийг үзэхээ больжээ. Гэвч манай хүмүүс тэр цаг уурын бэрхшээлийг хайхарсангүй. Бүдүүн Гачуур, Сигла хүртэл очиж амь үрэгдэгсдийг оршуулан, шархдагсдыг эрж олоод, уулнаас буулгаж, нийтдээ дөч орчим хүнийг олж тосгонд авчирчээ.

	Тэр цовоо сэргэлэн хүмүүс юуны өмнө автомат олдохгүй юмаа гэхэд ядаж байлдааны гар буутай болохыг хүссэн учир урьд хүн хүрч очоогүй газраар явсаар эцэст нь Фёдор дээр очжээ.

	Обрубованцын энгэрт унтарсан түүдэг галын дэргэд хэвтэж байхад нь олохдоо эхлээд түүнийг үхсэн гэж боджээ. Гэтэл ойртож очоод сайтар хартал амьд байгаа нь ажиглагджээ. Цамцных нь энгэр урагдаж, цэрэг цуваар хөлөө ороож боогоод, цасны устай сав гартаа барьж, өлсөж доройтоод хөөрхийлөлтэй болсон бие нь дагжин чичирч байжээ. Гэтэл тэр царс модны ёроолд яаж хүрч ирэв. Түүний туулсан тэр хэцүү бэрх зам салхи, шуурганд дарагдаж алга болсон тул Фёдор дулаан газар ирж ухаан орсныхоо дараа дурсан ярьсан зүйлийг нь танд одоо ярьж өгье.

	Обрубованцын дэргэдэх их тулалдаанд гарыг нь шархдуулаад, хоёр хөлийг нь нэвт бууджээ. Нэг үгээр тэр сэг болтлоо буудуулаад босож чадахгүй, хөдөлж ч чадахгүй, цасан дотор цусаа урсган хэвтжээ. Түүнтэй адил шархадсан олон хүний дундуур германчууд явж толгой руу нь буудан алж байсан байна.

	Ямар нэг азтай тохиолдол ч юм уу, эсвэл тэр германы гар буудахдаа хөдөлсөн ч юм уу, Фёдор дээр ирж буудахад сум толгойг нь халти шүргэж толгойноос нь цус урсахыг харсан герман үхсэн гэж бодоод явсан байжээ.

	Тэгээд Фёдор тамир тэнхээ нь барагдаад цасан дотор хүлээн хэвтжээ. Хааяа ухаан орохдоо босохыг оролдовч тийм шархтай хүн яаж босох билээ! Тэгэхлээр нь элгээрээ хэвтээд, хунгарласан цасыг тохойгоороо ярж, шархтай хөлөө арай ядан чирсээр урагш ахисаар байжээ.

	Тийм байдлаар хэчнээн удаан тэвчиж чадсан бол гэж та асуумаар байна уу? Үнэндээ өөр хүн байсан бол аль хэдийн өнгөрөх байсан. Гэтэл Фёдор залуу хүн тул амьдрахыг ихэд хүсжээ. Бараг долоо хоног тэвчиж, элгээрээ мөлхсөөр царс модны ёроолын хонхорт хүрээд, амьдрахын тулд цааш үргэлжлүүлэн тэмцэхэд үе үе дахин ухаан оровч, манайхны олж очсон тэр газарт үнэхээр хүч тамир нь барагдаж гүйцээд байжээ.

	Үдэш болсон учир түүнийг тэр даруй гацаа руу аваачиж чадсангүй, хамгийн ойрын овоохойд хүргэж, зөвхөн талх байсан учир түүгээр хооллоод маргааш нь мориор хөндий рүү буулгаж авчрав.

	Фёдорыг гацаанд авчирч хэвтүүлээд:

	— Хэн үүнийг арчлах юм бэ? гэж бие биенээсээ асууцгаав.

	Горхины захаар бөөгнөрч, гачуур модны мөчир цонхонд нь тултал ой модоор хүрээлэгдсэн хэдэн байшинтай тэр гацааг та очиж үзсэн байх гэж найдна.

	Байшингуудаас гарч ирсэн хүмүүс мөрөө хавчин, нэг нь:

	— Би үүнийг авч арчлах л байсан. Гэтэл одоо манайд гурван эрүүл улс нэмэгдээд байгаа гэхэд хоёр дахь хүн:

	— Үнэхээр хэцүү юм! Ядаж явдаг байсан бол яах вэ... Манай энд германчууд хүрээд ирж мэднэ, тэгвэл яана? Бүгдийг маань буудна шүү дээ гэж хариулна.

	— Яг үнэн. Эрүүл хүн ой руу зугтаж ороод нуугдчихна. Гэтэл энэ хүн яах юм бэ?

	Тэд дургүйцсэн гэж та бодож байгаа байх. Тэдний үгийг хүний өрөвдөх сэтгэлгүй гэж ойлгож байгаа бол эндүүрэл болно. Хүнийг өөрийнхөө хүсэлд заавал нийцүүлэх гэж оролдох биш, байгаа байдлаар нь авч үзэх хэрэгтэй шүү дээ. Хэрэв ихэнх хүмүүс аль хэдийнээс хоёр, гурван партизан орогнуулж байгааг зүй ёсоор хэлж, зарим нь хөдөлж чадахгүй болсон Фёдорыг хараад эмээж байгаа бол ойлгомжтой зүйл юм. Фёдорыг арчилж хамгаалах үүрэг хүлээнэ гэдэг үнэхээр хэцүү асуудал байлаа.

	Гэтэл хэний ч санаанд ормооргүй нэг явдал тохиолдов.

	Хүмүүсийн дундаас нэг эмэгтэй хүний дуу:

	— Үүнийг би арчилж хамгаалъя гэх сонсогдов.

	Хэн ингэж зориглов гэж сонирхон хүмүүс цөмөөрөө эргэж харлаа. Хэнд ийм сайхан энэрэн хайрлах сэтгэл төрөв өө?

	Тэрээр Бэта Ярабчанова байлаа.

	— Юу гэнэ ээ?.. Чи юу? гэж хүмүүс асууцгаав.

	Ингэж асуух нь жаахан эвгүй мэт боловч та ч гэсэн тийм асуулт тавих байсан байх гэж бодож байна. Яагаад гэвэл тэр гацааны хүмүүс цөмөөрөө ядуу хоосон байсан бол тэдний дотроос Бэта бүр ч ядуу нь байсан юм.

	Цас хайлж, зөрөг зам хатахлаар та тийшээ нэг явж үзээрэй. Тэгээд Бэта Ярабчановынхаар ороорой. Тэрээр 1288 тоот байшинд суудаг юм. Тэгээд үүдний пингээс дотогш өнгөрөнгүүт эргэхэд ч төвөгтэй жижиг өрөөнд ордог тийм жижигхэн хуучин байшин байдгийг та үзнэ. Нэг буландаа зуух, нөгөөд нь ширээ, сандал хоёр, гурав дахь буланд нэхэх машин, дөрөв дэх буландаа ортой. Тэр бол тэдний байшин доторх цорын ганц ор.

	Тийм байшинд Бэта Ярабчанова сууж байсан. Хэрэв өөр аль нэг хөндий рүү ажил хайж хөлс олохоор яваагүй бол одоо ч тэр байшиндаа хэвээр байгаа байх. Тэрээр өндөр настай ээж, найман настай хүүгийнхээ хамт сууж, хэзээний хайр дурлалаа дурсан байдаг байлаа.

	Хэрэв та өөрөө тийшээ очиж нүдээр үзвэл тэр удаа Бэта гэртээ гүйн орж, цорын ганц ороо яаравчлан бэлтгэж эхлэхэд нь харсан бол ямар байсныг төсөөлөх болно. Тэгэхэд чих дүлий болсон ээж нь:

	— Бас юу болоов? гэж гайхаж асуужээ.

	Тэднийд байрлаж байгаа өөр эрүүл хоёр хүнээс гадна энэ эрэмдэг хүн бас нэмэгдэх болсныг ээждээ ойлгуулахын тулд Бэта чихэнд нь чанга хашхирах хэрэг гарав.

	Хүмүүс Фёдорыг өрөөнд дамжилж оруулан, орон дээр тавиад, толгойных нь цусыг угааж, гарынх нь шархыг боогоор хөлийнх нь боолтыг тайлахад шилбэний яс нь бутарсан байлаа. Гутлыг нь тайлаад харвал хөлийн хуруунууд нь хөлджээ. Хөдөлж ч чадахгүй, үхсэн юм шиг хэвтэхээс аргагүй байлаа.

	Бэта Ярабчанова энэ тухай эргэцүүлж бодсон бол уу? Өөртөө хүлээж авсан энэ төвөгтэй хүнд үүргийг ухаарч байсан уу? Огтхон ч үгүй! Тэр бол хамгаас илүү итгэж, аюул зовлонд учирсан хүнийг өөрөөсөө илүү хайрлаж чаддаг хүүхэн.

	Түүний дараахан тосгонд Бэтатай тааралдаад би түүнийг магтахаас өөр тус болж чадсангүй. Тэгээд Бэта дургүйцэн:

	— Та намайг юунд магтаад байгаа юм бэ? Энэ чинь христос шашинтны үүрэг шүү дээ гэхэд нь би:

	— Тэрийг би мэдэж байна. Гэвч манайд шашин гэж хамгийн их ярьдаг хүмүүс л үзэн ядаж, өөрсдийнхөө аль насыг бүрэлгэхэд германчуудад тусалж байгаа шүү дээ. Та хүнийг хайрлаж үздэг байхад тэд хүнийг захирахыг л бодож байна гэж хэлэв.

	Энэ үгийг минь ойлгосон эсэхийг бүү мэд. Гэхдээ тэр талаар эргэцүүлж бодох дургүй хүн юм уу гэж надад санагдсан. Тэгээд нийтэд олдохгүй байгаа ямар нэг олигтой зүйл Фёдорт олж өгөхөөр эд хэрэглэгчдийн дэлгүүр рүү яваад өглөө. Бэта бас Сламкийнд очвол бага зэрэг гахайн өөх, мах олдох магад гэж бодож явсан юм. Тэрээр хаа ч, хэнтэй ч ярьсан бүх бодол санаа нь аюул зовлонд учирсан ганцхан тэр хүний зүг чиглэгдэж байлаа. Тэгээд алгаа хавсран наманчилж:

	— Та нар түүнийг харсан бол яана! Түүний шархыг үзсэн ч болоосой! Хөдөлж ч чадахгүй, ёолоод л хэвтэх юм. Хүн тэгж их шаналж хашхирахыг би амьдралдаа ч үзээгүй гэнэ.

	— Түүнийг өөртөө авах нэг ч өөр хүн олдоогүй юм уу? гэж намайг асуухад тэрээр эсэргүүцэж:

	— Би түүнийг өгөхгүй! Хэнд ч өгөхгүй! Би өөрөө л арчилж халамжилна гэв.

	Би тэдний байрыг мэдэх учир тэд яаж шахцалдаж, вандан сандал дээр арьс дэвсээд юм уу, зуухан дээрээ гарч унтаж байгааг төсөөлнө.

	Би түүнээс салж явахдаа:

	— Та их үйлс бүтээж байна. Та ариун сайхан сэтгэлтэй, хайр халамжтай хүн юм даа... гэсэнд, 

	— За, ямар хамаатай юм! Хэн нэг хүн түүнийг арчилж хамгаалах ёстой шүү дээ! гээд цааш яваад өглөө.

	Одоо өвгөн Драбантыг эргэж саная.

	Тэрээр одоо гэртээ шархтай хэвтээ Лукашдаа хамаг анхаарлаа хандуулж байгаа болохоор Дюркогийн тухай сураг чимээ сонсохоос хэтэрсэнгүй. Миний хэлсэн бүх зүйлийг гүйцэтгэж, хүүгийнхээ зургийг эрж олоод миний зөвлөснөөр хүүдээ өөр хүний нэр дээр баримт бичиг олсны дараа хамгийн бага хүүгээ очиж тэврэхээр яаравчлан гүйв.

	Намайг тосгоноос буцаж ирэхэд тэд манайд байж байв. Драбант ялангуяа хүүгийнхээ хаа хаагуур явж, юу хийж, хэзээ хаана ямар үүрэг гүйцэтгэсэн талаар Козловын ярихыг сонсохдоо Дюрко руу баяртай бахадсан харцаар ширтэж:

	— Бурхан минь! Бурхан минь! Ядаж чи минь ч гэсэн амьд гараасай... гэж байн байн давтаж сууснаа

	—Май! Чи үүнийг ав! гэв.

	Гэтэл Дюрко тэр баримтыг үл тоомсорлон буцааж ширээн дээр чулуудаад:

	— Аав, та юу гэж бодож байна? Энэ чинь ямар хэрэгтэй юм бэ? Та намайг дорго шиг нүхэнд хоргодно гэж бодоо юу? гэв.

	Инээдэмтэй тэр залуугийн сүржин аашлахыг харсан Козлов инээмсэглэхэд, харин өвгөн Драбант яах ч учраа олохгүй байсан учир би түүнд туслахаар шийдэж:

	— Аавын чинь хэлдэг зөв. Чи энд хоргодож байж болно... тэгээд германчууд хүрч ирэх юм бол энэ баримт чинь хэрэг болно шүү. Дюро Драбант гэж мэдвэл алчихна, гэтэл Матей Кордик гэдэг хүнийг бол алах шаардлага байхгүй... Үүнийг ав! гэж хэлэв.

	Гэвч Дюрко хэний ч ятгалгад орсонгүй.

	— Би хаа ч хоргодохгүй. Надад өөрийн анги бий... би тангараг өргөсөн хүн гэж хариуллаа

	Партизаны үзэл санаа яс маханд нь хүртэл нэвт шингэжээ.

	Маргааш өглөө нь Иван Козловоор удирдуулсан партизаны бүлэг тосгон руу хөдлөв. Тэднийг харахад яасан жавхаатай сайхан байсан гэж санана! Зарим хүн германчуудаас айж сандарсан хэвээр, германчуудын аллага таллагын ул мөр арилаагүй, тэр зандалчид ганцхан гүвээний цаадах хотыг эзэгнэн, хэзээ ч эргэж ирж болзошгүй байсан боловч хүмүүсийн санаа сэтгэл бүрэн өөрчлөгдсөн байв. Тэгэлгүй ч яах вэ! Тосгоны гудамжаар олны өмнө бидний танил Шимон Сигельчик Дюркотой уулзан мэндчилж, Робо Лишчиак цагдан сэргийлэхийн хэсэгтээ шинээр хүмүүс элсүүлэн, үймээн гаргаж буй унгарчуудтай нууц холбоо тогтоосон ахлах дэслэгч Звара хүртэл хүрэлцэн иржээ. Хэрэв баярлаж явах завтай сан бол Безак, Валер Урбан хоёр ч ирэх байсан биз. Гэвч тэдэнд бэрхшээл их байлаа.

	— Юу? Ямар бэрхшээл гэж?

	— Та битгий яар! Энэ тухай танд эргэж ярина.

	Одоо би танд юуны өмнө тэр үеийн нөхцөл байдлын талаар ойлгуулахыг хүсэж байна.

	Германчууд дахин үзэгдэхгүйгээр бүр мөсөн явж биднийг баярлуулахыг хүссэнгүй. Тэд биднээс ганцхан гүвээний цаана хотыг эзэгнэж, өөрийнхөө эрх мэдлийг бидэнд үзүүлэхийн тул бага хэмжээтэй эргүүлийг үе үе манай руу илгээж байв. Тийм учраас германчуудад хамгийн түрүүнд өртөж дүүжлүүлэх ёстой байсан партизанууд эргүүлийн цэргүүдийг замаар ихэмсэг алхалж явахыг тосгоны байшингуудын цонх, ойр орчмын нуувчуудаас ажиглаж суудаг байлаа.

	Тэр эргүүлийнхэн юу хийж байсан тухай мэдэхийг хүсэж байна уу? Тэд юу хийх вэ? Залуу нотариатчин хэрэгтэй хүн бүрд хуурамч баримт бичиж суудаг захиргааны байшинг заавал эргэж, заримдаа гахайн өөх, өндөг худалдаж авахын тулд зарим айлаар ордог байсан юм.

	Тэгэхэд тэр айлаар хоргодож байсан хүмүүс:

	— Тэдэнд өг, өг! Эд та нарыг тийм удаан дарлаж чадахгүй болсон гэнэ.

	— Эд биднийг өрөвдсөндөө явсан гэж битгий бод Оросууд улам ойртсоор байгаа учир айж байгаа юм. Харин хотод тэдэнд жаахан аюул багатай шиг санагддаг байх. Энд хэвээр байсан бол бидэнд улам дор байх байсан. Тийм учраас хэрэгтэйг нь өг, хахаж үхвэл үхэг гэж Адам Панчик хэлнэ.

	Хэрэв тэд энэ байдлыг өөрсдөө эвдээгүй бол нэлээд хэсэг хугацаанд иймэрхүүгээр цаг хожих байсан байх. Гэтэл арван хоёрдугаар сар эхэлж байсан нэг өдөр германчууд ачааны машинтай ирж, шууд захиргааны байшингийн өмнө зогсов. Хүмүүс цонхоороо харан:

	— Дахиад юу болох нь энэ вэ? гэж бие биенээсээ асууцгаав.

	Гэтэл залуу нотариатчиныг албан тасалгаанаас нь авч гаргаад, машинд суулган хот руу яваад өгөв. Түүнийг баривчилж:

	— Баримт бичиг хуурамчаар үйлдвэл яадгийг чамд үзүүлээд өгье! гэж герман дарга зандран, хайр найргүй зоджээ.

	Иймэрхүү үйл явдлын холбоо хамаарлыг үл харгалзан өнгөрч, шууд хэлэхэд, залуу нотариатчин маань олон янзын шорон дамжин, ташуурын амт үзэж явснаа эцэст нь тээврийн замаас оргож, бүр дайн дууссаны дараа бидэндээ эргэж ирсэн юм. Гэтэл тэр хугацаанд өчнөөн төчнөөн үйл явдал болсон учир тэр бүгдийг хооронд нь хольж хутгахгүйн тул энэ өчүүхэн зүйлийг орхиж дараачийн үйл явдалд оръё.

	Гэтэл нотариатчийн тухай бодол хүмүүсийн сэтгэлийг түгшүүлсэн нь мэдээж.

	— Хайран хүн! гэж зарим нь харамсан, зарим хүн:

	— Өнөөдөр түүнийг... маргааш бас хэнийг авдаг бол оо? гэж асууцгаана.

	— Өндөг, гахайн өөхөөр хязгаарлагдаад тайвширч байсан цагт нь болж л байсан. Харин бид хүмүүсээ өгөхгүй шүү! гэж Матуш Трчка хэлэв.

	Түүнд хүн хэлж өгсөн үү, эсвэл өөрөө тэгж ухаарсныг бүү мэд. Гэхдээ хэзээ ч даруу, дуугүй гэгддэг Матуш Трчкийн хувьд тэр нь учиртай үг байлаа.

	Үнэхээр тэр үг нь бүхнийг шийдвэрлэж, хэн нэг хүн:

	— Тэдний замыг хаая! гэж хашхирсанд энэ санал бүгдэд таалагдсанаас:

	— Таслан зогсооё! Таслан зогсооё! гэж хашхиралдлаа.

	Харин манай хүмүүс тийм чухал үйл хэргийн талаар хүн бүр дур зоргоор шийдсэн гэж та бодуузай! Тэгвэл огт тийм биш!

	Хэдийгээр партизанууд яг тосгонд байдаггүй ч гэсэн бид тэдэнтэй үргэлж холбоотой байлаа. Тэгээд ойрын хүмүүсийнхээ хамт Выдровт байрлаж байсан Безак тосгонд болж байгаа үйл явдлын талаар нэгд нэггүй тодорхой мэдэж, урьдаас түүний заавар, зөвшөөрөл авахгүйгээр бид нэг ч ажил зохиогоогүй.

	Түүнээс хойш удалгүй хүмүүс тосгонд орох зарим зам дээр үнэхээр хаалт бэхэлгээ хийж эхэлсэн юм.

	Тэр ямар ач холбогдолтой байсан гэдэг нь ойлгомжтой.

	Германчуудын явсны дараа хүмүүс яаж баярлалдаж, аюул тулгарснаас нуугдаж байснаа зориг орон ил гарсан тухай үүний өмнө намайг ярихад тэдний дотор бас Лэксо Безак яагаад гарч ирээгүй нь танд сонин санагдсан байх. Тэр тусмаа Лишчиакийн аюулаас хамгаалах бүлэг хэдийгээр зэвсэггүй ч гэсэн дахин газар сайгүй хяналт тавьж, манай хүмүүсээс хэнийг ч аюулд учруулахгүй байж чадах байлаа.

	Гэвч Безак айсандаа болоод ирээгүй юм биш, олон түмний дунд гарч ирэх цаг нь болоогүй байлаа.

	Ер нь өргөн олон түмэн Безакийг ор сураггүй алга боллоо гэж санажээ.

	Танд инээдэмтэй байна уу? Тэгвэл би танд одоохон учрыг нь хэлж өгье.

	Бослогын дараа манай зарим хүнд, ялангуяа Безакт туйлын хэцүү болсон гэдгийг танд итгүүлэх гэж оролдохын хэрэггүй билээ. Засаг захиргааны ноёд Безакийг аль хэдийнээс үзэн ядах болсон учир бослогын үеийн бүх бурууг Безакт тохоход тэд бэлэн байлаа. Үүнийг Безак өөрөө сайн мэдэж байв.

	Тийм ч учраас бослого төгсөж, хүмүүс ой руу, алслагдсан гацаануудаар дүрвэн тарж алга болоход Безак гэр бүлээ зэлүүд нэг гацаанд суулгаад эхнэртээ:

	— Миний тухай ямар ч муу мэдээ авчирлаа гэхэд чи битгий итгээрэй. Би эргэж ирнэ гэжээ.

	Тэгээд эхнэр, хүүхдүүдтэйгээ салах ёс гүйцэтгэсний дараа газар доор орсон юм шиг гэнэт алга болжээ. Түүнээс хойш удалгүй тосгоноор:

	— Германчууд Безакийг Быстрице хотын ойролцоо барьсан гэнэ. Тэр өнгөрсөн байх... гэж шивнэлдэн ярих болов.

	Тэгэхэд өрөвч сэтгэлтэй авгайчуул мэдээж Безакийн авгай дээр тэр их уй гашууг нь хуваалцахаар очицгоож:

	— Хөөрхий минь, бурхан та нарыг энэрэн үзэг... Тэр чинь тайван нойрсог... гэж уйлалдахад харин Безакийн авгай нэг ч дусал нулимс унагадаггүй байлаа.

	Гэвч хөдөөгийн бригадын ажилчид, мод огтлогчид, тэрэгчин зэрэг хүмүүсийн дунд түүнээс тэс өмнөө ярна болов.

	— Яалаа гэж! Безак германчуудад тэгж баригдах хүн гэж үү? Яасан ч үгүй! Орос руу нисээд явсан... Энэ үнэн гэдэгт би юугаар ч мөрийцөхөд бэлэн байна...

	Тэр төөрөгдүүлэх заль мэхийг бодоод үз! Орос руу ниссэн тухай мэдээг ялангуяа Безакийн Выдровын хөндийд хоргодож байгааг сайн мэдэх Адам Панчик хамгийн идэвхтэй дэлгэрүүлэв. Тэрээр өөрөө холбоочин нь байсан хүн.

	Дээрх хоёр цуурхлын алинд нь ч хүмүүс итгэсэн Безакийн ул мөрийг цасан шамаргатай адил нуун далдалжээ.

	Зарим хүн:

	— Тэрээр талийгаач болсон нь магад гэхэд зарим нь түүнийг улаан армитай хамт хүрээд ирнэ гэж нотолно. Тэгсээр сүүлдээ түүнийг аажмаар мартаж эхэллээ.

	Зөвхөн бид хэдхэн хүн л юунд ч хууртахгүй, өөрсдийнхөөрөө сайн мэдэж байлаа. Тэр үед тосгонд гарсан үйл явдал, ямар ч шийдвэр Безакийн урьдчилсан зөвшөөрөлгүйгээр хэрэгждэггүй байв.

	Лэксо Безак нэг өдөр гурван хүн тосгонд зайлшгүй ирж Безактай ярих хэрэгтэй байгаагаа мэдэгдэж байгаа тухай Полянын цаад талаас ирсэн цэргүүдээс сонсжээ.

	— Тэднийг та нар харсан уу? Ямар хүмүүс байна? гэж асуухад

	— Ямар хүмүүс гэнэ ээ? Нэг нь өргөн духтай, дорсгой шүдтэй, хоёр дахь нь тагтаа шиг буурал үстэй, гурав дахь нь тэднээсээ хамгийн залуу бөгөөд ойд явсаар сахал нь маш их ургасан... гэж хариулцгаажээ.

	Тэдний талаар дахин бага зэрэг тодруулаад тэд зориуд тавьж өгсөн хүмүүс биш харин тусалбал зохих өөрийн нь сайн танил гэдэгт Безак итгэсэн байна.

	Безак нуугдах байранд хамт амьдарч байсан Валер Урбандаа:

	— Тэр сахалтай нь хэн болохыг би мэдэхгүй. Харин нөгөө хоёр нь Базалик, Чабан хоёр гэдэгт огтхон ч эргэлзэхгүй байна. Би тэдний хойноос хүн явууллаа. Вепор дахь шинэ нуугдах байранд тэдэнтэй хамт нүүж очъё. Гондаш бидний талаар санаа тавина биз... гэж хэлэв.

	Адам Панчик тэдний хойноос Сигельчик, Лишчиак хоёрыг явуулжээ.

	— Үдэш болгоод тэднийг тосгонд авчир. Тэнд хувцсыг нь солиулах хэрэгтэй болно.

	Элч нар үүргээ биелүүлж, тэднийг Безак дээр гэнэт авчрав.

	Тэд үнэхээр Базалик Чадан хоёр байлаа. Тэд Оросоос тус тусдаа ирж, бослогын үеэр үүргээ биелүүлж явжээ.

	Тэднийг уулзалдах үед би байгаагүй боловч яаж тэврэлдэн баярлацгаасныг сайн төсөөлж байна. Тэд хурал, цуглаан, ажил хаялтуудад хамт оролцож явсан хэзээний танил, хамтран тэмцэгчид юм.

	Тэр сахалтай залууг нь Безак танихгүй байсан боловч тэрээр эрдэм шинжилгээний ажил хийдэг, толгойтой залуу гэдгийг мэдэж, түүнийг буун дуу дахин цочоох хүртэл номоо бичиж болохоор тийм аюулгүй тайван газар аваачих тушаал өгөв.

	Арван хоёрдугаар сарыг хүмүүс ихэвчлэн бие биеийндээ цугларан ярилцаж, эмэгтэйчүүд хамтран юм нэхэж өнгөрөөдөг. Энэ нь хэзээнээс ахуй амьдралын үндэслэлтэй зүйл бөгөөд тэр тусмаа дайны үед керосин их ховордсоноос нэг дэнгийн дэргэд нийт гацааны тал хүмүүс цугларчээ.

	Тэгээд Сигельчик, Лишчиак хоёр тэр сонин гурван зочныг тосгонд авчрах орой Стрменийнд дүүрэн хүнтэй байв. Би тэр өдөр тэрэгчдийг цуглуулахаар тосгонд ирэх ажилтай байсан юм. Стрмень хэдийгээр ганцхан шартай хоцроод, морийг зөвхөн зүүдэндээ үзэж байснаас биш тэрэг хөсөг гаргаж чадахгүй гэдгийг нь мэдсэн ч гэсэн тэднийхээр түр ороод гарахаар шийдэв.

	Авгайчуул юм нэхэж суухад, охид нь утас ээрч, ээрүүл рүүгээ харж, утсаа шүлсдэж норгохын зэрэгцээ залуучууд руу сэм сэм ширтэцгээнэ. Гэтэл нэг залуу босож саваа модны үзүүрт олс уяад үзүүрийг нь усаар норгон, гартаа цан барьсан лам болж эхийн охин дээр очоод:

	 

	Ноён Доротко гуайгаас

	Хуушуурыг нь худалдаж аваач, 

	Халуун ногоогоор амталсан 

	Хачин сайхан амттай

	 

	гэж эхэллээ.

	Тэгээд «Хуушуурын» тоглоом эхлэв. Инээдээ барьж чадсан охидыг зүгээр өнгөрөөж, харин инээд алдсаных нь нүүр рүү ус цацаж, ханцуйнаас нь шүүрэн босгоно. Тэгээд өрөөгөөр дүүрэн чанга хөхрөлдлөө.

	Тоглоом яг ид дундаа байтал хаалга чахран дуугарав. Стрмень өрөөнөөс гарч, үүдний пинд нэг хүнтэй ярилцаж байснаа эргэж ирээд намайг дуудав.

	Очтол Лишчиак өндөр духан дээрээ шингэн самбай үстэй нэг хүнийг зааж:

	— Дээд удирдлагын тушаалаар чи энэ хүний талаар халамжлах болно. Энэ хүн тэр шинэ нуувч байранд очих ёстой гэж хэлэв.

	Лишчиак надад танилцуулахдаа дээд удирдлагын тушаалын тухай дурдсан тул тэрээр жирийн хүн биш байх гэдэг бодол төрж, чухам хэн болохыг нь би маш их сонирхов.

	Тэр хүн юу сонирхож байгааг байдлаас минь даруй ойлгосон бололтой намайг тайвшруулахын тулд:

	— Би амьдралдаа олон хуурамч нэр авч явсан хүн. Хэрэв та мэдэхийг хүсэж байгаа бол миний одоогийн нэр Гарбиар гэдэг. Би германчуудын арьсыг хуулахад л тус болж яваа хүн... Та тайвшрав уу? гэж асуув.

	Хэлж байгаа хошин үгнээс нь ч үзсэн ухаалаг, үнэхээр жирийн хүн биш бололтой гэж бодлоо. Тийм ч учраас Стрменийгээс өмд, хөвөнтэй цамц авч өмсөхөд нь би түүнд дуртай тусаллаа.

	Тэр хувцас өмсөж, өргөн хүрээтэй бүрх малгай толгой дээрээ тавьсан хойно нь та харсан ч болоосой! Яг л ногооны хашаан доторх мануухай шиг болчихлоо!

	Яг тэр үед тосгон даяар жишээ болгон миний дурдаж байсан тэр загас хулгайгаар барьдаг бяцхан Мишко өрөөнд гүйн орж ирээд тэр тэнүүлчин шиг хүнийг харангуутаа нойрмог нүдээ арчин, түүнд танил хүн шиг санагдсан бололтой аавынхаа гараас татан:

	— Хөөе! Йожко Коцяк байна! гэж дуу алдаад урдаас нь амаа ангайлган харж зогсов.

	— Тэр Йожко Коцяк гэдэг чинь хэн юм бэ? гэж тэр дүрсээ хувиргаж чадсан зочин асуусанд Стрмень хүүгийнхээ хацар луу алгадаад:

	— Дуугай бай!.. Зүггүй муу золиг гэж зандрав.

	Стрмень хүүгийнхээ гэнэн зан гаргасанд ичсэн боловч Мишко хэний тухай хэлснийг нь нуухыг хүссэнгүй. Тэгээд

	— Йожко Коцякийг манай нутгийнхан андахгүй, настайчуул түүнийг өрөвдөж, хүмүүс үл тоомсорлон, зүггүй хүүхдүүд чулуугаар шиддэг том гуйлгачин тэнүүлч хүн байдаг юм гэж хэлсэнд, 

	— Тэгвэл маш сайн! Би яг тийм л болж харагдах хэрэгтэй байсан юм! Нааш ир! гэж манай хүндэт зочин хашхираад, Мишког бие рүүгээ татаж тэврэн, тавтын дэвсгэр атгууллаа.

	Дараа нь бид тосгоноос гарч манай руу явав.

	Миний өмнө дурдсан нэг зүйлийг та сайн санаж байгаа байх. Вэпорын энгэр дэх хуучин нуувч байрыг тохиромжтой засах тухай заавар бид Базекаас авч тэр даруй гүйцэтгэсэн юм.

	Юмыг урьдчилан харж чадах явдал хүний хамгийн сайн чанар ажээ. Үнэхээр түүнээс сайн нуугдах байр байж чадахгүй! Та тэр хавиар өдөржин тэнэсэн ч түүнийг лав олохгүй. Уржнан жил намайг орос партизануудаа тэнд анх аваачихад өрөө тасалгаатай зүйрлэж болох байсан бол одоо өргөтгөж зассаны дараа орд харш шиг болжээ.

	— Тэнд хэн сууж байсан талаар та асуумаар байна уу?

	— Би одоохон танд хэлье. Тэнд тавуулаа байсан юм.

	Тэнд Выдровоос Безак дүү Владо, Валер Урбан хоёрын хамт нүүж ирснээс гадна олон янзын аюул бэрхшээлийг туулж, удаан хугацаагаар зовж зүдэрсний дараа манай хуучин танил нөхөд Базалик, Чабан хоёр ирж суурьшсан юм.

	Тэр үед үнэхээр хэцүү цаг байлаа! Тэд яаж амьдарч байсан гэж санана! Гэхдээ гадаа хойд зүгийн салхи шуугин, шуурга тавьж байсан ч гэсэн тэд сайхан хийн зуухтай, түлээ хэчнээн л бол хүрэлцээтэй байсан. Харин хааяа ногоотой шөл, гахайн утсан мах идэх дур хүрвэл манай ангийн отог тэдний хаяанд шахам ойрхон учир хэдхэн алхам яваад ирнэ. Тэгээд миний Розка хоол унд үнэхээр гайхмаар сайхан хийнэ! Тэд хүссэн бүхнээ манайхаас олж авч чадах боловч манайд ирэнгүүтээ юуны өмнө хүлээн авагч руу гүйлдэн очиж:

	— Москвагийн долгион дээр тааруулаад аль, хэрэв болохгүй бол өөр нэвтрүүлэг ч яах вэ... гэж шуугилдана.

	Харин тэднийг зөвхөн ногоотой шөл, гахайн утсан мах, гадаадын радио нэвтрүүлэг л сонирхож байсан гэж та бодуузай. Тэгвэл үнэхээр тийм биш ээ. Тэд шинэ нуувч байранд шилжиж ирснээс хойш ганц Адам Панчик холбоо барьж хаана ч хүрэлцэхгүй, олон холбоочин ийш тийшээ үргэлж давхих болов.

	Германчуудын байдал улам бүр доройтож байсан учир цэргүүдийн нь дотор дайнд дургүйцэх явдал багагүй гарч, өдөр ирэх тутам улам бүр илүү зовоох болсон тэр дарамтыг авч хаях арга замыг хайж байлаа.

	Германчуудад элссэн хэдэн власовчууд эцэст нь ойлгож ичсэндээ оргоцгоосон боловч юуны өмнө хамгийн ухамсартай хэдэн унгар германчуудаас зугтан ирж манай партизануудтай нийлэв.

	Манай улс төрийн штаб давшгүй их ажилтай байлаа. Би тэдэн дээр өдөр бүр очдог байсан болохоор яаж өдөр шөнөгүй ажиллаж, ажлын чиглэлээ хэлэлцэн, хамгийн итгүүлэхүйц учир шалтгаан, уриа лоозон бодож боловсруулан, ухуулах хуудас зохионо. Тэгээд Унгар, Орос, Словак, бүр Герман хэлээр бичнэ. Базалик ертөнцийн хагасаар тэнэсэн болохоор тэдгээр хэлийг мэддэг байв.

	Тэгээд Шимон Сигельчик үе үе ирж, ухуулах хуудасны төслийг аваад ой руу дахин алга болно. Түүнийг ирэх болгонд:

	— Чи баригдав, болгоож яваарай гэж сайтар захицгаана.

	Би түүний хаашаа явдгийг асуудаг ч үгүй, төрөлхийн сониуч зангаа түүнд нэг ч үгээр ил гаргаж илчилдэггүй байсан юм. Харин нэг удаа Каличногийн хөндий рүү харсан Их Намаг дахь ташлуурт Сигельчиктэй тааралдсанд тэрээр бодон гахай агнахаар ирээгүй гэдэг нь илт байсаар байтал нууж хаагаад нэг ч үг ярихгүй байх нь тэнэг хэрэг гэж бодсон бололтой, Кленовскийн оргилууд руу зааж:

	— Тэр гацаануудыг харж байна уу? Манай энд бичсэнийг тэнд олшруулдаг юм гэж хэлэв.

	Гэвч ухуулах хуудсыг хаана, хэн цэргүүдийн дунд тараадгийг тэр өөрөө ч мэдсэнгүй. Харин тэр Кленовскийн уулын тэртээд гацаанууд шигүү олон, фронтод ойр учир тэндээс олноор оргож ирдэг байв.

	Нэг өдөр Сигельчикийг ирэхэд Базалик нөгөө хачин хувцаснуудаа өмсөөд:

	— Явъя, надад Чонын нүх гэдэг газар хаа байдгийг зааж өг гэв.

	Чонын нүх гэдэг газар Садиленкогийн партизаны штаб байдаг учир юунд тийшээ явах гээд байгааг нь би мэдэж байлаа. Тийшээ зам их хол учир би германы эргүүлүүдтэй тааралдах вий гэж айсандаа:

	— Таны явахыг би сайшаахгүй байна. Тийш нь холбоочин явуулаач... гэв.

	Түүний талаар хэт их эмээж байгаад минь бага зэрэг гомдсон байдалтай байв. Гэвч би өөрийнхөө төлөө биш, түүний төлөө эмээж үнэн санаанаасаа хэлсэн юм.

	Эцэст нь ойлгож, инээгээд:

	— Йожко Коцяк юунаас айх юм бэ? Бүр хэрэг биш боллоо гэхэд хүүхдүүд л чулуугаар шиднэ биз! Хонгор минь, би үүнээс илүү аюулд олон удаа орж явсан хүн гэж хариулав.

	Энэ үгийг хэлээд ямар нэг инээдэмтэй зүйл санасан мэт томоогүй байдлаар нүд нь цогтой гялалзана.

	Базалик ер бусын яриа, мэргэжлийн хувьсгалч амьдралынхаа турш өчнөөн төчнөөн адал явдал үзэж өнгөрүүлсэн болохоор хэзээ ямагт өглөөнөөс үдэш болтол элдэв сонин зүйл ярьж чадна.

	Нэг өдөр зүгээр сууж байснаа:

	— Дайны үед би нэг удаа намайг Москвагаас манай словак руу явуулж билээ. Тэгж явна гэдэг замд тийм хялбар биш. Тэр удаа би эхлээд Варшавын орчим очоод цааш явж чадахаа болилоо. Тэгээд би бодохдоо... гэж яриагаа эхлэв.

	Базалик гараа хөдөлгөн, нэг дэх, хоёр дахь удаагаа аюулд тулгарч байж яаж бүтэлгүй оролдсон тухайгаа ярина. Түүний хүлээсэн үүрэг хариуцлага маш чухал учир тэрээр нэвтэрч гарах арга замыг бүхий л аргаар хайхад хүрчээ.

	Тэгээд гурав дахь удаагийн оролдлогоор сая Карпатыг давж чадсан юм. Хил орчмын эхний тосгонд хүрч очиход газар сайгүй харгис цагдаа, цэргийн харуулууд зам дагуу, вагон дотор үргэлж шалгалт явагдаж... хэцүү байлаа. Аз болоход мужийн төв хотод яармаг нээгдэж байсан учир миний найдаж байсан тэр нутгийн нэг нөхөр: «Чи тийшээ үнээ хөтлөөд яв! Миний хувцсыг өмс» гэв. Надад тэр хөвөнтэй цамц, үстэй малгай нь хэр зохиж байсныг бүү мэд. Гэхдээ би халаасандаа үхэр худалдах зөвшөөрлийн бичигтэй, үнээг нь гинжээр оосорлоод хөтөлж явсан учир мужийн яармаг хүртэл саадгүй явж, миний хувцас өмсөөд хүлээж байсан үхрийн эзэнтэй уулзсан. Тэрээр зорчих зөвшөөрөлтэй байсан учир галт тэргээр очсон байсан. Дараа нь бид зоогийн газар ороод, пинд нь дахин хувцсаа сольсон. Хүн үнэхээр анхаарал болгоомжтой явах хэрэгтэй. Гэхдээ хэзээ ч айж болохгүй... Одоо явцгаая!

	Тэгээд Шиман руу толгой дохиж, Чонын нүх гэдэг газар хүргүүлэхээр явав.

	Тэнд Садиленкотой уулзаж, тэд нэвтрүүлэгчтэй учир Киев Москватай ярьж тохиролцоод, бүх партизаны хүчний ерөнхий командлалтай холбоо барьжээ.

	Эргэж ирээд саяхан зохиосон бололтой нэг дууны ая бичиж байв.

	— Ухуулах хуудас уу? Сайн болсон. Ажлын чиглэл үү? Зүгээр гэж хариулаад: 

	—Харин хүмүүс дуу дуулах дуртай шүү дээ. Шинэ дуу зааж өгье гэхэд нь:

	— Тэр зүйтэй! Аль хэдийн л ингэх хэрэгтэй байсан юм гэж Валер Урбан дэмжив.

	Тэгээд бүгдээрээ толгой нийлүүлэн дууны үг, аяыг давтаж гарлаа.

	Та энэ дууг сонсоогүй гэж үү? Та бол оройдоо гэртээ сурагчдын гэрийн даалгаврыг засаж, бухимдаж суудаг хүн. Энэ чинь хүний цөсөнд муугаар нөлөөлнө. Харин та хааяа хүмүүсийн дунд орж, тэдэнтэй хамт хундага дарс ууж, юунаас баярлаж, юунд гомдож явдгийг нь сонсвол танд тус болно. Тэгвэл та манайхны олонтоо дуулдаг энэ дууг ч гэсэн мэдэх байсан байх.

	Би энэ дууны зөвхөн хэсгийг нь мэднэ. Харин яаж эхэлдэг сэн бил ээ? Аа, тийм, ингэж эхэлдэг:

	 

	Эрх чөлөө олоод удаагүй байтал

	Өвөл боллоо.

	Словакт германчууд ирж

	Словакчууд уйлалдлаа.

	Алж талж, дээрэмдэн

	Ард түмнийг хөөн түйвээлээ.

	Эцэст нь адгуус адил

	Рейх рүүгээ ачаад явлаа.

	Словак хүмүүсийг аваад явлаа

	Автомат тулгаад явлаа.

	Сүрдүүлж буудаад

	Салах ёс ч хийлгэсэнгүй...

	Хөөрхий ээж хайртай хүүгээ... 

	 

	Миний мэддэг үг үүгээр дууслаа. Розка минь чи цааш нь мэдэх үү? Миний санаж байгаагаар цааш нь хатуу бэрх дарлал дор Германд амь үрэгдсэн словак хүүгийн тухай, түүний эх эцгийн уй гашуудлын тухай гардаг. Гэхдээ би түүнийг шүлэг болгон эвлүүлж яагаад ч чадахгүй нь. Харин манай шинэ шүлэгчид энэ дуугаа:

	 

	Эрэгтэйчүүд ууланд гарцгаая...

	Ах дүүсийнхээ өшөөг авцгаая.

	Партизануудтай мөр зэрэгцэн

	Балмад яргачдыг бут цохьё... 

	 

	гэдэг дайчин уриагаар төгсгөсөн учир ард түмний сэтгэлийг гүнээ хөдөлгөж чадсан юм.

	Чухам энэ дуу ард түмний эсэргүүцлийн хөдөлгөөний эрч далайцыг илүү эрчимжүүлсэн эсэхийг нотлоход хэцүү юм. Гэхдээ энэ дуу өргөн олны дунд тархан дэлгэрсэн нь маргаангүй. Манай нуувч байранд түүнийг зохиогчид, Безак болон Чабан ч гэсэн дуу дуулахаар тийм эрүүл саруул биш ч гэсэн тогтмол аялдаг байлаа.

	Тэрээр жаран нас дөхөөд, толгой нь тагтаа шиг бууралтжээ. Гэтэл зөвхөн нас өндөр болж, толгой нь бууралтсан төдий байсан бол ч яах вэ. Нөхөр Чабан ой дотор тухгүй нөхцөлд үе мөчний өвчин тусаж, хүндээр өвчлөөд царай зүс нь цонхигор, туранхай болжээ. Тэрээр дүрвэж гарсан өнгөрсөн жилийн зун, Москвагийн хамгаалалт, өвлийн хүйтэн, өлсгөлөн доройтлын тухай дурсан санавч тэр нь эндхээс өөр байжээ... Тэд германчуудад эзлэгдээгүй юм. Гэтэл манай энд өөрсдийн хүмүүс германы талд урваж, өөрсдөөс нь өөрөөр сэтгэдэг хэнийг ч гэсэн барьж авч германчуудад тусалж байв.

	— Би Москвад болсон бүх Словакийн бага хуралд оролцож явахдаа манайд ийм олон үл бүтэх этгээд гарч ирнэ гэж боддоггүй байсан юм гэж нөхөр Чабан дурсан ярив.

	Тэр нь дайны улмаас манай ард түмэнд учирсан бүх гай зовлон, германы харгислал, гвардийнхны дур зоргоороо аашлах, гал түймэр, бөөнөөр цаазлах зэргийг бүгдийг хамруулж байгаа хэрэг юм. Жил жилийн хавар талбайд гарч газар хагалан, тариа тарьж явсан тариачин Чабан тэр бүх эвдлэн сүйтгэх, алан хядах ажиллагааг тэвчиж сууж үл чадна.

	Нэг удаа энэ тухай дахин яриа эхлэхэд Базалик:

	— Чи гайхаад яах юм бэ? Хүн бүр эрхийн тухай өөрийн ойлголттой байдаг. Тэгэхдээ тэр нь олонтоо худал хуурмаг, шударга бус байлаа ч гэсэн мөн адил... Тэгээд тэр ойлголтынхоо дагуу хүн үйлдэл хийнэ. Би нэг удаа Турек хотод миний санаанд дандаа бодогдож явдаг нэг тохиолдолтой тааралдсан юм гэж хэлэв.

	Тэр тохиолдлынхоо тухай ингэж ярилаа.

	— Штабынхаа хамт байрлаж байсан командлагч Поповын байранд тэндхийн нутгийн нэг герман багшийг байцаахаар авчрав. Попов бол хүний эрхшээлд орсон хүний эсрэг хүч хэрэглэхийг үзэж чаддаггүй, шударга даруу хүн. Тэгээд тэр багш улайрсан нацист үзэлтэй, их нүгэл хийсэн хүн гэдгийг мэдэж байсан ч гэсэн түүнтэй маш тайван, эвтэй ярьж эхэлсэн юм. Гэтэл тэр багш өөрийн санаснаар хэгжүүн зан гаргаж, үнэнээ хүлээсэнгүй. Попов биеэ барьж чадаж байсан боловч тиймэрхүү байдлаар үнэт цагаа үр ашиггүй гарздаж байна гэдгээ мэдэхдээ: «Гитлерийн хийсэн үйлдлийг та сайшааж байгаа юм уу?» гэж эцсийн удаа ширүүн асуув. Гэтэл тэр багш: «Тиймээ, түүний хийсэн зүйл зөв байсан юм» гэж эрээ цээргүй хариулав. Тэгэхэд Попов тэвчиж чадсангүй босон харайж түүний үнэмлэхийг шүүрэн авч нүүр рүү нь чулуудаад: «Чи муу новш! Миний эхнэрийг алсныг нь чи сайшааж байгаа юм уу? Миний дөрвөн настай хүүгийн толгойг хана руу мөргүүлж хагалсныг нь чи сайшааж байна уу? Манай хотыг бөмбөгдөн, тосгоныг маань шатаасныг нь чи сайшааж байна уу? Чи...» гэж хашхираад хаалга руу заав. Тэр нь юу гэсэн үг болохыг бид цөмөөрөө ойлгов. Хэсэг хугацааны дараа бид буу тасхийхийг сонсов.

	Энэ бол Базаликийн яриа.

	Харин би түүний ярьсан зүйлийг тэр чигээр нь та нарт давтаж чадсан байх гэж найдаж байна. Гэтэл тэрээр тиймэрхүү тохиолдлыг хэчнээн олноор нь санаж, үгийнхээ завсар дурсан ярьдаг байсан гэж санана!

	Нэг орой бид нуувч байрандаа суугаад миний авчирсан шинэ мэдээг хэлэлцэж байв. Миний санаж байгаагаар тэр үед германчууд манай тосгонд бөөнөөр орж ирвэл яах вэ гэдэг асуудал биднийг түгшүүлж байлаа.

	Бид илүү зүйлд санаа зовж байсан гэж та бодож байна уу? Базалик Чонын нүх гэдэг газар очиж Садиленкотой уулзаад ирснээс хойш бид бүрэн найдвартай мэдээ авах болсон юм.

	Тэгээд ой дотроос хэдийд тагнуулын жижиг анги цухуйж, цаанаас нь томхон хэмжээний анги дагалдан, эцэст нь бидний эмээж байсан гол хүч нь гараад ирдэг бол гэж хүлээлээ.

	Тэр бодолдоо автан сэтгэл түгшиж байтал гадаа мөчир хугарах, хүний хөлийн бүдэг чимээ гэнэт сонсогдов. Бусдад ямар сэтгэгдэл төрснийг бүү мэд. Харин би өмнө нь ярилцаж байсан зүйлийнхээ улмаас болоод санасан ёсоор тэд хүрээд ирдэг байжээ гэж бодож байлаа.

	Бид өөрийн эрхгүй буугаа шүүрэн авав.

	Гэтэл хаалга онгойн нуувч байр луу Шимон Сигельчикийн толгой цухуйж:

	— Та нар гэртээ байна уу? гэж асуухад нь

	— Өө, чи байсан юм уу? Германчууд байх гэж бодлоо шүү! гэж би хариулав. Тэгэхэд Шимон:

	— Дэмий үг. Энэ нуугдах байрыг хэн ч тийм амархан олохгүй. Шөнө бол би ч гэсэн олоход хэцүү байдаг гэсэнд Базалик:

	— Тэгж бодож болохгүй. Юмыг яаж мэдэх вэ. Би ийм нэг тохиолдлыг саналаа... гэж эсэргүүцэв.

	Харав уу? Базалик өөрийнхөө адал явдлаас дахиад ярих нь. Бид цөмөөрөө таг чимээгүй болж, юу хэлэхийг нь хүлээлээ.

	Бослогын эхний үед нэг удаа би хэдэн партизан нөхөртэйгөө ой дундуур явж байгаад орой алслагдсан нэг гацаанд хүрч хонохоор шийдэв. Тэнд хоноглоход аюулгүй эсэхийг ч мэдсэнгүй. Зам дагуу гацааны орчим үхэр хариулж явсан бяцхан охиноос өөр хүн үзэгдсэнгүй ч гэсэн бид болгоомжилж, германчууд гэнэт, дайрвал хэн ямар үүрэг гүйцэтгэх, хэн автомат буу хэрэглэх, хэн гранатаар хамгаалах, хэн нь гартаа сүх барьж хаалга болгоомжтой онгойлгох талаар хоорондоо тус бүрийн үүргийг урьдаас тохиролцсоны дараа унтахаар хэвтэв. Бид санаандгүй байтал шөнө хүн хаалга цохиж сэрээв. Бидний хэн ч үг дуугарсангүй. Орноосоо сэмхэн босож буугаа авцгаав. Хаалга онгойлгохоор тохиролцсон гурав дахь маань сүх бариад хаалга руу очиж:

	— Хэн бэ? гэж асуухад хэн ч хариулсангүй. Дахиад тогшсонд сүхээ далайгаад хаалга онгойлгоход нь бид цөм эсэргүүцэж хамгаалахад бэлтгэсэн байлаа. Гэтэл хаалганы завсраар ядруу царайтай нэг эмэгтэйн нүүр цухуйв.

	— Та яаж энд ирэв? Та ямар хэргээр явна? гэж биднийг асуухад:

	— Надад ямар ч хэрэг алга! Охин маань үнээгээ тууж ирээд та нарын тухай ярьсан. Би та нарын хэн болохыг тэр даруй мэдээд талх, жаахан хиам авчирлаа. Лав өлсөж яваа биз гэж бодсон гээд авчирсан зүйлээ тавиад дахин гүн харанхуйн дунд алга болсон гэж ярилаа.

	Базалик хэсэг чимээгүй болсноо, ярьсан зүйлээ Шимоны үгтэй холбож:

	— Тийм учраас... хэн хаанаас ажиглаж байгааг хүн хэзээ ч мэдэхгүй байж болно... Тэгэхлээр болгоомжтой байх явдал хэзээ ч илүүдэхгүй гэж хэлэв.

	Гэвч Шимон нуувч байранд тийм сургаал сонсохоор ирсэн биш ажлаар ирсэн учир шууд:

	— Бэлэн болсон уу? гэж асуув.

	— Бэлэн!

	Тэгээд цаас, ухуулах хуудасны төсөл, хэрэгтэй бүх зүйлээ аваад, үүр цайхаас өмнө Кленовын гацаанд хүрэхээр яаран явахад манайхан хойноос нь:

	— Болгоомжтой яваарай! гэж хашхиралдаад хоцров.

	Үнэхээр бүх нутаг даяар байрласан германы ангиуд ой руу цөөн бүрэлдэхүүнтэй эргүүлүүдийг явуулж байсан учир явах зам аюултай гэдгийг манайхан ойлгож байв.

	Гэвч Шимон өөрөө тэр талаар сайн мэдэж байлаа. Бидний ихэд сонирхож байсан гадаадын радио нэвтрүүлгээс гадна бас хойноос мэдээ авч байсан юм. Тэдгээр мэдээг саяхан тосгондоо германчуудыг зочилж сайн дайлж, тэдний итгэл найдварыг хүлээсний улмаас зөвхөн шивнэлдэн байсан мэдээг нь олж авдаг болсон ахлах нотариатчин дамжуулж байлаа.

	Цэргүүд санаа сэтгэлээр унаж байсан нь гайхалтай хэрэг биш ээ. Тэд хоёр жилийн турш ухарч, харийн газар орноор тэнүүчлэн, ар талаасаа элдэв хорлон сүйтгэх ажиллагаанд өртөж байснаас тэдэнд амласан ялалт ямар болох нь ойлгомжтой байлаа. Хоёр жилийн өмнө Сталинградын дэргэд болон Кавказад байхад тэр ялалт нь тун ойрхон мэт санагдаж байсан бол аажмаар зүүд мэт замхрах болжээ. Тиймээс тэд хорсон, ихэнх үл бүтэх этгээд нь өшөөгөө авахыг эрмэлзэж байлаа. Тэд байцааж, шүүхийг ч бодохгүй, зөвхөн бууны тусгалд тохирох зайнд орвол л буудан алж байлаа.

	Харин ихэвчлэн унгар цэргүүд, мөн урам хугарсан зарим власовынхан германчуудтай хамт тэгж эрээ цээрээ алдаж, тэдэнтэй хувь заяагаа холбох нь ямар ч ашиггүй гэдгийг эцэст нь ойлгохдоо ангиасаа нууцаар оргон, харсан зүг тийшээ зайлж байв. Гэхдээ тэд цөмөөрөө ямар нэг үзэл санаанд хөтлөгдөж, эзлэн түрэмгийлэгчдэд үйлчилснээс эрх чөлөөний төлөө тэмцэх нь дээр гэж шийдсэндээ биш тэдний дотор зөвхөн хувийн олз ашиг хайж, бололцоо гарвал дээрэм хийхээс ч буцахгүй хүмүүс цөөнгүй байсан юм.

	Тиймээс тэдэнтэй хааяа холбоо барьж байсан ахлах дэслэгч Звара энэ байдлыг нь мэдэж, дүрвэгсдийг зохион байгуулж, үүрэг даалгавар өгч байсан манай дэслэгч Тоно Фукас ч гэсэн энэ талаар мартдаггүй байсан юм. Ер нь болгоомжтой байх явдал зайлшгүй шаардагдаж байлаа.

	Тийм ч учраас манай нуувч байр хэдийгээр сайн далдлагдсан ч гэсэн харуул тавихаар эцэстээ шийдвэрлэсэн юм.

	Шөнөжин ой дотор ганцаар харуулд зогсоход ямар байдгийг та мэдэх үү? Ямар олон янзын бодол толгойд ордог гэж санана! Тэгээд хүнд ямар сэтгэгдэл төрдөг билээ? Тэр бүхнийг хүн бүр тэвчиж чадахгүй.

	Ой мод шуугьсан, салхи шуургатай нэг шөнө Валер Урбан нуувч байрандаа буцаж ирээд, савхин дээлээ тайлж ханзан дээр хаяад:

	— Чөтгөр аваг! Гадаа лав Вэпорын бүлэг түйвээж байх шиг байна. Та нар сонс! гэж хэлэв.

	Тэрээр нойр нь хулжиж, тух алдсандаа тийм салхин шуурган дунд ганцаараа биш гэдгээ өөртөө итгүүлэхийн тулд иржээ.

	Валерын ярьсан вэпорын бүлгийн тухай Безак огт сонирхохгүй учир буруу хараад унтсан боловч сонин яриаг хэдийд ч сонсоход бэлэн байдаг Базалик орноосоо босож:

	— Ямар бүлэг? Тэр чинь юу юм бэ? гэж асуув.

	Чабан гуайн үе мөч өвдөөд тэртэй тэргүй унтаж чадахгүй байлаа. Тиймээс Валер Урбан шөнө орой болсныг үл хайхран, галд мод хийгээд ярьж эхлэв.

	— Манай Вэпорын уулын тухай ийм нэг домог байдаг юм. Урьд Гемерийн дээдэс ноёд буга гөрөөс агнадаг байсан Вэпорын ойн гүнд тэдний сүнс бүлгээрээ байдаг гэнэ. Тэд хөзөр тоглож байгаад маргасны улмаас тэр өчүүхэн хэрүүл нь буудалцахад хүргэжээ. Үнэн ч бай, худал ч бай хүмүүсийн ярьдгаар тэд буга гөрөөс биш харин өөр өөрсдийгөө буудсаар эцэст нь бүгдээрээ үхэцгээжээ. Намайг бага байхад салхи шуургатай үед Вэпороос тэд бүлгээрээ ойн цоорхой, уулын энгэрт хүртэл гарч ирж элдэв сонин зүйл үзэгддэг байсан гэж эмэг ээж маань ярьдаг сан. Одоо ч гэсэн зарим настай хүмүүс тэр бүлэг сүнсийг үзсэн, бух урамдаж, хүн лимбэ үлээж, толгойгоо сугандаа хавчуулсан толгойгүй охин бүжиглэж байхыг нь харсан гэж зүтгэх байх. Харин цаг агаар гадаа яг ийм л байхад тэгж гарч ирдэг юм гэдэг! Шөнө дундаас өмнөхөн Вэпорын уулнаас бууж Бүдүүн Гачуурт хар бух унаж ирээд амарч байдаг гэнэ. Тэгээд бух нь жалга дээгүүр хөгжмийн эгшигт бүжиглэдэг, тэр хөгжим нь заримдаа бишгүүр шиг, заримдаа лимбэ шиг дуугардаг гэнэ. Харин түүнийг нь сонирхож хүн очиж болохгүй, бух эврээрээ олиод хаячихдаг гэж ярьдаг. Зөвхөн бүсэндээ могойн толгой хавчуулаад очвол яах ч үгүй гэнэ... 

	Урбан яриагаа дуусгаж, долоовор хуруугаа өргөн

	— Сонсоцгоо! гэв. Гадаа тэр шөнө үнэхээр салхи шуургатай байлаа.

	Тэгэхэд Базалик:

	— Могойн толгой гэнэ ээ? Өвөл могой олдохгүй нь харамсалтай. Дараа явахдаа би бүсэндээ ядаж гранат ч гэсэн хавчуулна гэж хэлэв.

	Маргааш нь тэднийг эргэхээр намайг ирэхэд энэ тухай ярилцаж инээлдэн байв. Харин манай энэ газар нутагшсан Урбан хэдийгээр хөгшчүүлийн домог ярианд итгэдэггүй ч гэсэн Вэпорын ууланд тийм салхи шуургатай байхад бусдаасаа өөр сэтгэгдэлтэй байсан байх гэдэгт би итгэнэ.

	Манай улс төрийн ажилтнуудын тэр үеийн гол зорилтын нэг нь бүх партизан, боссон цэргүүд, зугтан ирж тэдэнтэй нэгдсэн дүрвэгсдийг хүнс хоолоор хангах явдал байв. Тэгээд тэд ядаж цөмөөрөө эрүүл байсан бол яах вэ сан! Тэдний шарх, хүйтэнд хөлдсөн гар, хөлийг харсан бол яана! Дээрээс нь бас өвчин тусна! Тэдний ихэнх нь үнэхээр хөөрхийлөлтэй байдалд оржээ.

	Жишээ нь Фёдорыг аваад үзье. Фёдорын байдал үнэхээр хэцүү болсон байв.

	Яагаад гэж асуумаар байна уу? Тэр бол мэдээж.

	Тэгж их бутарсан яс би хэзээ ч үзээгүй гэж доктор хэлсэн байжээ. Хөлийн ясыг нь эвлүүлж, шохойдсон боловч шохой нь тус болсонгүй. Тэгж гэмтсэн хөлийг эмчлэх, цэвэрлэж боох, арчлах гэдэг хүн болгон тэвчихээр зүйл биш. Тэгээд зөвхөн бууны сумны шарх төдий биш. Хөл гар, толгой нь цөм шархтай! Миний дээр хэлснээр Фёдор Обрубованцын дэргэд цасан дотор бүтэн долоо хоног хэвтэхдээ цус алдаж байгаа хөлөө цуваараа ороосон боловч тэр нь тийм их тус болсонгүй, бас хөлдсөн байжээ. Гэтэл түүнийг олсон хүмүүс овоохойд оруулаад гал түлсэн байна. Тэгэх ёсгүй байсан боловч тэд сайн санасандаа дулаацуулж аврахын тулд гал түлжээ.

	Гэтэл түүнээс болж дараа нь ямар их зовлон болсон гэж санана! Шарх, хөлдсөн хөлийн хуруунууд нь илжрэн, мах нь задарч, ясандаа хүртэл унаж байв.

	Өвчин нь Фёдорыг зовоож, хөдөлж чадахгүй орон дээрээ хэвтээд сэтгэл нь хямран, дандаа ууртай хашхирна.

	Хөөрхий Бэта! Өөртөө үнэхээр гайтай үүрэг хүлээжээ. Гэтэл тэрээр хаанаас тийм их хүч чадал, тэвчээр хатуужилтай байж чадаж байсан юм бэ? Фёдор шиг тэгж их гэмтсэн ч гэсэн хүнд зайлшгүй шаардлага байдаг шүү дээ! Тэгээд Бэта түүнд маш болгоомжтой, эелдгээр хүрч, түүнийг өргөж тусална. Гэвч яг тийм үед нь Фёдор өвчиндөө тэвчиж ядахдаа Бэтад зөвхөн хараал тавьж, юм бүхнийг хараан зүхэж, маш хэцүү авирлана.

	Нэг удаа эмч Фёдорын буглаж байгаа шархыг үзэхээр ирэхэд Бэта өмнө нь алгаа хавсран:

	— Ноён эмчээ, таныг гуйя, түүнд туслаач! гэж цөхрөн гуйжээ.

	Бэта ч гэсэн арга нь тасарч байгаа юм байна гэдэг нь эмчид илт байлаа. Фёдорыг аврахын тулд Бэта ядуу ч гэсэн бүх хөрөнгө хогшлоо зориулж, Фёдорын доорх сүүлчийн ганц сүрлэн гудас урагдан, орны сүүлчийн даавуу нь цусанд будагдаж, илжрээд одоо хөнжлөө бүрэх даавуугүй болж байгааг эмч сайн мэдэж байсан юм.

	— Би чадах бүхнээ л хийнэ. Одоо би түүнд мэс засал хийх хэрэгтэй гэж эмч хэлэв.

	Тэгээд хөлийн нь долоон хурууг тайрчээ.

	Түүнд үнэхээр хэцүү байсан нь мэдээж. Шархнаас эхлээд хэрэггүй болсон бүхнийг огтлоход Фёдор эсэргүүцэж, тэмцэлдэн, харааж зүхэж байснаа сүүлдээ тайвширчээ.

	Өвчин нь намдаж, үг ярилцах бололцоотой болоход Бэта оройдоо орных нь дэргэд суугаад яриа үүсгэн:

	— Фёдор, чи их ууртай, талархах сэтгэлгүй хүн. Гэртээ хариад чи биднийг лав мартана... гэнэ.

	Фёдор Краснодараас ирсэн кубанын казах байжээ. Тэрээр төрсөн нутгаа үзээгүй удсан ч өвчин нь шаналгаж, унтаж чадахгүй үедээ ухаан бодлоороо үргэлж эх нутагтаа очно. Фёдор гүн ойтой, эгц налуу уулсын энгэрээр тариан талбай үргэлжилсэн манай эндээс эх нутгийнхаа талд очиж байгаагаар бодоход нь дахин төрөх мэт санагддаг байсан.

	— Манай Кубанд улаан буудай, морьтой хүн далд ормоор зэгс ургадаг... Манайд их сайхан гэж санаашран ярина.

	Тэгээд Фёдорыг харахад энд биш, харин Краснодарын тэртээ очоод тариан талбайгаа эргэж яваа юм шиг Бэтад санагдана.

	Гэвч хөөрхий түүний хөдөлгөөнгүй бие хүний юм шиг орон дээр хэвтэх учир зөвхөн сэтгэл санаагаараа тэгж мөрөөднө.

	Нэг өдөр цөмөөрөө гадагш яваад Бэтаг гэртээ эргэж иртэл Фёдор газар хэвтэж байжээ.

	— Бурхан минь! Юу болох нь энэ вэ? гэж дуу алдаад гүйн очиход Фёдор нэг ч үг хариулсангүй. Түүнийг орон дээр тавиад, толгойн доор нь дэр тохируулж хэвтүүлсний дараа ч гэсэн тэдний байхгүй байсан цагийг ашиглаж, босож үзэх гэж оролдсоноо хүлээж зориглосонгүй... Бодвол арчаагүй байдалтай байгаадаа Фёдор ичиж, өвдөх, уурлах хоёроо дотроо дуугай тэвчиж байсан биз.

	Фёдор явж чадах яагаа ч үгүй байгаа юм байна даа! гэж тэгэхэд Бэта ойлгожээ.

	Түүнээс бүр өмнө арван хоёрдугаар сарын эхээр германчууд залуу нотариатчиныг авч явсан өдөр би Бэтатай тосгонд тохиолдлоор тааралдахад:

	— Германчууд дахин хүрээд ирвэл яана... гэж хэлж байсан юм.

	Тэгэхдээ Фёдорын тухай санаа зовж байсан нь мэдээж.

	Би хоосон тайтгаруулж байгаагаа мэдэж байсан ч гэсэн:

	— Та нарыг яах ч үгүй гэдэгт найдаж байна гэж хэлсэнд

	— Би өөрийнхөө талаар биш Фёдорт санаа зовж байна. Түүнийг алчихна шүү дээ! Харин би... гэж хариулснаа хэсэг зуур дуугүй болов. Би үгээ хэлж дуусаагүй, санаагаа илэрхийлэх аятай арга хайж байна гэдгийг таамаглаад юу гэж хэлэхийг нь хүлээлээ. Гэтэл цааш нь,

	— Би бүх зүйлийг урьдаас сайн бодсон. Хэрэв германчууд ирж манай өрөөнд ороод Фёдорын хэвтэж байхыг олж харвал «Энэ чинь миний нөхөр!» гэж хэлээд хөнжилд нь орно... Түүнд маань итгэхгүй ч байж болно. Яаж мэдэх вэ, асуулт тавьж хариулт авахыг хүсэж ч магад, тэр чөтгөрүүд автомат тулган сүрдүүлж ч болно... Тэгвэл би: «Үүнийг та нар орхи! Хэлгүй юм! гэж хэлнэ. Би бүх зүйлийг урьдаас бодсон» гэж хэлэв.

	Би тэр удаа яагаад түүний төлөвлөгөөг нурааж, Бэтагийн санаанд сэжиг төрүүлэх болсноо мэдэхгүй байна. Тэгэхэд би:

	— Хэрэв чамд итгэхгүй бол яах вэ? Хөнжлийг нь хуулж хаяад, Фёдорын шархыг харвал яана! Тэгвэл юу болох вэ? гэж хэлсэндээ одоо хүртэл ичдэг юм.

	— Тэгвэл юу болох вэ гэнэ ээ? гэж миний үгийг давтаад

	—Тэгвэл... бид дараа нь... гээд дуугүй болов.

	Бэта тохиолдож болох бүх зүйлийг бодож, бэлэн болж чадаагүй нь харагдаж байлаа.

	Аз болоход германчууд манай тосгонд дахиж ирсэнгүй.

	Бодвол түүнээс илүү хүнд бэрхшээл тэднийг зовоож байсан биз.

	Тэгэхэд христосын мэндэлсэн өдөр шашны баяр ойртож байлаа.

	Миний ярих зүйл дуусах ойртож байна. Та намайг одоо дахиад хоёр гуравхан орой зовоогоод л өрөөндөө сууж, цаасаа бэлтгэн, бэхийнхээ савыг онгойлгох цаг удахгүй боллоо. Харин өдрийн мэдээгээ бичихдээ үүнээс өмнө тэмдэглэсэн бүх зүйлээ үнэн зөвөөр баримталж, үнэнийг гуйвуулан, надад гутамшигтай юм уу жигшигдэхээр гай тарихгүй биз гэдэгт найдна. Танаас нэг зүйл шаардахад: Боссон ард түмний бодол санаа ямар байсан, тэдэнд ямар хүч үнэн зөвийг ойлгуулж зааж өгсөн, ямар үзэл санаа, хүсэл эрмэлзлийн улмаас тэд тийм зориг хатуужилтай байсан гэдгийг хүн бүхэн ойлгохоор та өдрийн мэдээгээ бичих хэрэгтэй.

	Харин зарим нэрд гарсан хүн энэ тэмдэглэлдээ өөрсдийн нь талаар онцгой анхаарал тавьсангүйд уурлана байх гэж айсны хэрэггүй. Тэгээд тэр үед далд байдалд нууцгайгаар нийт ард түмний үйл хэргийн төлөө амь хайргүй ажиллаж байсан хүмүүс алдар нэрийн хойноос хөөцөлдөхгүй нь мэдээж! Харин нийт олны үйл хэргийг хайхрахгүй зөвхөн хойшдынхоо хувийн ашиг хонжоог харж бидэнтэй нийлсэн хүмүүсийг алдаршуулах гэсний хэрэггүй! Тэд ямар хамаатай юм бэ? Уурлавал уурлаг! Өөр хоорондоо л гавьяагаа хуваалцаж, бие биеэ магтацгаана биз... 

	Бидэнд гол нь хэргийн эзэн биш, хийсэн үйлдэл нь чухал. Эцсийн эцэст зөвхөн өөрийгөө бодож, нийтийн дэвшлийг үзэн ядахын улмаас эзлэн түрэмгийлэгчидтэй хүртэл нэгдэж, байсан тийм хүмүүс эцэг эхэд нь ямар гай зовлон учруулж байсан талаар бидний үр хүүхэд, ач нар энэ өдрийн мэдээнээс чинь олж унших нь бидэнд чухал. Түүнээс гадна аюул заналыг зайлуулж, ард түмнийг сүйрлээс аврахын тулд бид ямар их гарз хохирол үзэж, хэчнээн зовж зүдэрснийг энэ өдрийн мэдээ хойч үеийнхэндээ сануулах нь бас чухал юм. Тийм сургамж тэдэнд хэзээ ч гэм болохгүй.

	Одоо харин христосын мэндэлсний баярын өмнөх үеийг эргэж үзье. Манай тосгон анх үүсэж бий болсноос хойш 1944 он дуусаж байх үеийнх шиг христосын мэндэлсний баяр тийм тайван бус байдалд болж байгаагүй гэдгийг энд хэлэх хэрэгтэй юм. Манай эмэгтэйчүүд тамир тэнхээгээ барагдтал ажиллаж, гэр орноо бүхэлд нь цэвэрлэн, зуухаа янзалж, хэрэгцээтэй талх боов цөмийг болгож, хиам хийж бэлтгэсэн нь ашиг болсонгүй. Охид ханцуйныхаа даавууг цардаж, банзлынхаа хуниасыг жигд долгиотой болгон индүүдсэн нь хэрэггүй байжээ.

	Яг тэр үед бараг бүгдээр мартсан хойно Безак гэнэт тосгонд хүрээд ирэв. Тэрээр огт нуулгүй ил яваад ирсэн учир хүн бүр түүнийг харж болох байлаа. Түүнийг германчууд алсан гэдэгт үнэмшсэн хүмүүс гайхсандаа амаа ангайн зогсож бусад нь:

	— Эргээд иржээ... Тэгвэл оросууд ойрхон ирлээ гэсэн үг! Үнэхээр ч удахгүй манай энд ирнэ дээ! гэж ярилцана.

	Безак зүгээр гэр орноо эргэж хүмүүстэй дэмий ярихаар ирээгүй нь мэдээж. Нуувч байрандаа байгаад нөхцөл байдлын талаар сайн мэдэж, германчууд эргэж ирж болзошгүй талаар ярилцан, бүх зүйлийг нарийвчлан, тохиолдол тус бүрд юу хийх тухайгаа урьдаас сайн бэлтгэж байсан боловч өөрөө яваад иржээ.

	Безак хамгийн түрүүн Лишчиакийг дуудаж

	— Шинээр хүмүүс авсан уу? гэж асуувал

	— Өөрийн чинь даалгасан ёсоор гүйцэтгэсэн. Хоёр салаа дан залуучуудаас бүрдсэн. Цөмөөрөө зэвсэг эзэмшиж чаддаг залуучууд гэж Лишчиак хариулав.

	— Тэд чинь одоо зэвсэглэсэн үү?

	— Юу олдсоноороо л зэвсэглэсэн. Хүн бүр ойгоос ямар нэг буу шилж авсан гэж Лишчиакийг хариулахад Безак гараар зангаад

	— Олдсоноор яах вэ! Энэ сэргийлэгчид чинь хүчтэй байх хэрэгтэй. Өнөөдрийн дотор бид Выдровын тэндээс зэвсэг авчирна... Тэгээд үлдсэнийг нь Панчикийнд тавина гэж хэлэв.

	— Одоо ямар цаг ирснийг ойлгож байна уу? Зөвхөн цагдан сэргийлэгч нар төдий биш хувь заяандаа сохроор итгэдэггүй хүн бүр юу хийх ёстой болсныг мэдэж байлаа. Эхнэрүүд нь малынхаа байр, пин, саравчны талаар анхааруулахад ихэнх эрэгтэйчүүд аман дотроо «Тийм юм одоо бүү ярь!» гэж үглээд, энд тэнд гэр орондоо юм уу, зоогийн газар цугларан уулзацгааж, гэртээ эргэж ирэхдээ нуусан газраасаа буугаа гаргаж арчдаг байв.

	Би Безакийн эргэж ирсэн талаар тосгонд юу ярилцаж байгааг сонирхон тосгон руу явахад баярын өмнөх ажилдаа дарагдаад сандарч байсан авгай минь:

	— Чи бас л тогтож чадахгүй болоо шивдээ. Ядахдаа ямар нэг халуун ногоо, шанз олж ирээрэй! гэж хэлэхэд нь би:

	— Тэгвэл маш сайн боллоо! Ийм их ажилтай байхад чинь чамайг орхиод, зүгээр тэнэж явна гэж санаа зовохгүй боллоо гэж хариулав.

	Замдаа захисан зүйлийг нь амандаа давтаж явснаа тосгоны дээд талд хүрээд Цутын мухлагт оров.

	Добричка авгайнд тааралдсанаас хойш мухлагийн эзэн надтай муур, нохой шиг болсон гэдгийг би мэдэж байсан юм. Тэгээд энэ удаа надаас хариугаа авч болно гэж үзжээ.

	— Ноён, ойн харуул гуай, та тун тухгүй цагаар ирлээ халуун ногоо, шанз гэнэ ээ? Тэр бүхэн урьдын тайван үед материал олигтой нийлүүлдэг байхад л тийм байлаа. Харин одоо бидэнд хэн юу өгөх юм бэ? Тэгээд бидэнд хэн итгэдэг билээ дээ?.. гэж нялуун дуугаар эхлэхэд нь:

	— Би улс төрийн арга ухаан, тэр тусмаа таны нуухыг ч хүсэхгүй байгаа эсрэг бодлыг чинь сонсох гэж ирээгүй Танд түрүүн хэлсэн зүйлээ л сонирхож ирсэн. Тэгээд танайд байхгүй юу? гэж би бага зэрэг уурлан үгийг нь таслав.

	— Байхгүй. Дайны дараа л сая бий болох байлгүй... Харин таны сая хэлдэг... гэж тэр хариулав.

	Би түүний уучлалт гуйхыг ч хүлээсэнгүй. Насан турш аалз шүлсээрээ тор нэхэх шиг элдэв сэжигтэй арга мэх сүвэгчилж суудаг түүний мухлагаас гарч гадаа хүйтэн агаар амьсгалахад шинэ ертөнцөд очсон мэт санагдав.

	Цагдаа нарын байрны өмнө хэдэн чарга байгаа харагдав. Хуурай мөчир ачаатай харагдсан боловч Лишчиак хэдэн залуутай мөчир дотроос гонзгой хэлбэртэй боодолтой юм татаж гаргаж байгааг нь хараад юу болохыг би ойлголоо.

	— Выдровоос зэвсэг зөөж авчирлаа. Орой болохоос өмнө цагдаа нарт гардуулж өгнө. Мелихар эргэж ирсэн шүүдээ... гэж хэлэв.

	— Бүх зэвсгийг үү? гэж би асуулаа.

	Тэрээр миний санааг таах гэсэн мэт хялайн харсан боловч тэр нь зөвхөн түүний заншил болохоос биш намайг сэжиглэх ямар ч үндэс байсангүй. Тэгээд тэр даруй:

	— Пулемётуудыг өгөхгүй. Би өөрөө авна. Харин энэ бүгдийг орой зөөж аваачна гэв.

	Би цааш явахаас өмнө нэг зүйл санаад түүнээс:

	— Болдиштэд байдаг партизанууд германчуудын төмөр замыг дахин тасалсан гэнэ... Чи сонссон уу? гэж асуухад:

	— Бид энэ тухай мэдсэн. Тэр чинь зөв. Тэдний хангамжийг тасалж... ухрахад нь бэрхшээл учруулах хэрэгтэй. Тэднийг оросууд аль болох олноор нь устгаг гэж хариуллаа.

	Намайг Панчикийнд ирэхэд Адам гэртээ алга байв.

	— Малын хашааны түүгээр л байгаа байх. Би түүнийг дуудах уу? гэж авгай нь асуув.

	Дуудах шаардлага гарсангүй, би өөрөө хойноос нь явав. Гэтэл хураалттай модны дунд Адам Панчикийн хоёр хүү малын хашаа руу зааж, ямар нэг юм ажиглаж байхад нь зогсож нуугдтал зургаан нас ч хүрээгүй том хүү нь дүү рүүгээ занаж нэлээд ширүүнээр:

	— Чи нөхөр минь... болгоомжлоорой, ам алдсан байв аа! гэх нь сонсогдов.

	Тэр үгийг сонсоход үнэхээр инээдтэй. Тэгээд ямар ширүүн байсан гэж санана! Тийм их болгоомжтой ухаалаг байгаагаас үзэхэд эцэг нь үүний өмнө сайн анхааруулсан бололтой. Тэгээд тэд ядахдаа нууц газраас сэм сонирхож байгаа ажээ.

	Тэгвэл эцэг нь юу хийж байсан тухай мэдэхийг хүсэж байна уу?

	Адам малын хөрзөн зайлуулаад доор нь нүх ухаж байв. Бага биш хэмжээний нарийн уртавтар нүх ухаж байгаа нь юунд зориулагдсаныг тааварлахад төвөггүй байлаа. Тэгээд би түүний өмнөхөн Лишчиактай ярилцахад үдэш тэр зэвсгүүдийг зөөж аваачна гэж хэлснийг нь санахдаа даруй ойлгов.

	— Өвөл нүх ухахад их хэцүү байгаа биз дээ? Газар хэтэрхий хатуу байна... гэж би Адамд хэлээд төдий л сонирхоогүй байдалтай байхад:

	— Тийм ч учраас би хөрзөнтэй газар ухаж байна... тийм их хатуу биш гэж хариулав.

	Адам хүртэл тэр талаар нэг ч үг дурссангүй.

	Тэгээд ажлаа хийх зуур:

	— Чи ямар хэрэгтэй ирэв? гэж надаас асуухад нь

	— Дэмий явж байна. Үнэхээр шал дэмий явж байна. Манай авгай шанз олж ир гэсэн... гэв.

	Тэгэхэд над руу харж инээснээ дахин ухаж эхлэв.

	Тэр үед манай хүмүүс тосгонд, партизанууд ойд христосын мэндэлсний баяр яаж тэмдэглэсэн тухай тодорхой яриулахыг хүсэж байгаа байх. Харин энэ тухай та надаас сонсохгүй.

	Хэрэв та энэ тухай мэдэх нь таны ажилд чухал шаардлагатай гэж үзэж байгаа бол танд тэр талаар мэдэж болох өөр эх булаг олохыг зөвлөе. Харин би одоо тэр баярын өмнөх өдөр тогтсон шийдвэрийн тухай ярихыг чухалд үзнэ. Тэр шийдвэрээс бидний цаашдын бүх үйл ажиллагаа урган гарсан юм.

	Манай авгай элдэв халуун ногоо сонирхож байсан бол би огт өөр зорилготой явав. Би Безакийн эргэж ирсэн тухай тосгоныхон юу ярилцаж байгааг мэдэж нуувч байранд ирэхээс гадна, тэр удаа зоогийн газар цуглаан хийсэн учир хүмүүс тэнд юу гэж тохиролцсон тухай тэдэнд мэдэгдэх ёстой байлаа.

	Намайг очиход зоогийн газар дүүрэн хүнтэй байв. Безак хүмүүст юу ч тулгаж хүлээлгэхийг хүссэнгүй Цэргийн холбогдолтой асуудал ярилцах учраас ахлах дэслэгч Фукасыг бригадын хэдэн даргыг нь хамт дуудаж оролцуулснаас гадна Безакийн дэргэд нэг танихгүй хүн байсан нь сүүлд сонсоход партизаны штабын гишүүн зарим хүнтэйгээ хамт байжээ. Бас Робо Лишчиак үнэнч нөхдийнхөө хамт байсан гэдгийг энд хэлэлтгүй. Товчоор хэлэхэд зэвсэгт хүчин гэж үзэж болох бүх хүн оролцжээ. Түүнээс гадна аль ч анги бүлэгт хамаарахгүй хүмүүс хүртэл пин, саравчиндаа зэвсэг нууцгай хадгалж байв.

	— Нөхөд иргэд ээ! гэж Безак үгээ эхлэв. Өнөөдөр бидний өмнө шийдвэрлэх чухал асуудал тулгарч байна. Фронт манайд улам ойртлоо, хэзээ энд ирэхийг бид мэдэхгүй байгаа ч гэсэн бид бэлтгэлтэй байх хэрэгтэй. Германчуудад партизаны тосгон гэж нэрлэгдсэн тосгонуудад ямар аюул тохиолдсон, тэдгээр тосгоноос ганц удаа ч гэсэн тэдний эсрэг буу дуугарсан байхад тэдэнтэй яаж харьцсаныг нь бид мэдэж байгаа учраас ухарч байгаа германчуудыг тосгондоо чөлөөтэй оруулж, дур зоргоороо аашлах бололцоо олгохыг хүсэж байна уу, үгүй юу гэж та нараас асууж байна. Манай зэвсэгт хүчний талаар германчууд мэдэж байгаа гэдэгт хэн ч эргэлзэхгүй байх. Тийм учраас тэд биднийг тайван орхино гэж хэн ч андуурах ёсгүй. Германчууд үүгээр ухарч гарах үед энд тулалдаан болохгүй гэдгийг хэн батлах юм бэ? Тэр үед бүгдээрээ гар нь загатнана гэдгийг бид мэдэж байгаа шүү дээ. Германчуудын араас оросууд хөөж явааг мэдэхдээ бидний дундаас германчууд руу дуртай буудах хүн олон гарна. Яаж мэдэх вэ, түүнээс болоод бид хохирч... манайхныг алж талж, галдан шатаах зэргээр яаж ч магадгүй шүү дээ. Тэгвэл бид гуйланчин байдалд орно гэхэд:

	— Тэгвэл яах хэрэгтэй вэ? гэж хүмүүс асуув.

	— Манай эргэн тойрны замуудыг хааж, тал бүр тийш нь хаалт бэхэлгээ хийх хэрэгтэй. Тэгвэл ядаж хүнд зэвсэгтэйгээ энд хүртэл ирж чадахгүй гэж Тоно Фукас зөвлөв.

	— Энэ бол тийм хялбар хэрэг биш. Лав нааш нь эргүүлээд ирүүлэх байх гэж хэн нэг нь эргэлзэхэд партизаны командлагч гараа зангаад:

	— Энэ асуудлыг бид өөртөө хүлээнэ. Харин яаж шийдэх нь л гол байна. Оруулах уу, үгүй юу гэдгийг шийдье гэв.

	Энэ нь шийдэхэд тийм хэцүү асуудал биш байлаа. Бид цөмөөрөө германчуудын эелдэг аашийг үзэж таньсан болохоор хэн тэдний саварт орохыг хүсэх юм бэ? Гэр орноо үнс утаа болгон хувиргахыг хэн ч үзэхийг хүсэхгүй Манайхан тийм тэнэг улс бишээ!

	Тэгэхлээр яаж шийдсэн тухай энд хэлэх шаардлагагүй, тэр бол мэдээжийн асуудал юм.

	Тэр өдрөөс хойш гол баяр өнгөрсний дараа манай эрэгтэйчүүд тосгонд ордог бүх замд хаалт барихаар гарцгаав. Гэхдээ германчуудын энд сүйтгэж байсан үеийг бодвол цаг тэс өөр, илүү хөгжилтэй болжээ. Одоо хүмүүс партизануудтай хамтран явж, аварга том гачуур моднуудыг зам хөндлөн унагааж, германчууд ирэхээс өмнө барьсан бэхэлгээг шалган, ажилдаа уралдан шамдаж хүйтэн шуурга ч хайхрахгүй, бүсээр татсан цасан дундуур явцгаана.

	Тэгээд удалгүй бэхэлгээний ажил дуусаж бид бусдаас тасархай бие даасан, хувьсгалт засагтай өөрийн улстай адил боллоо. Хэрэв Лишчиак өөрийн аюулаас хамгаалах бүлгийнхний хамт дотоод яамны эрхэлдэг үүргийг гүйцэтгээгүй сэн бол манай нарийн төмөр замын яамны сайд лавтай болох байсан юм. Бид юмаар тэгж дутагдаж байгаагүй нь харагдаж байгаа биз дээ...

	Гэвч бид замуудаа хааж бэхэлснээр бүх юм тайван болно гэж эндүү бодсонгүй.

	Ойролцоогоор нэгдүгээр сарын дундуур германчууд хотоос цөөн тооны эргүүл манай руу илгээв. Харин энэ удаа партизануудын сонор сэрэмж тус болж, хаалт бэхэлгээг ихэд сонирхож байсан тэр эргүүлийнхнийг партизанууд сэм барин авч штабтаа аваачсан юм. Тэнд тэднийг яасан тухай асуухын хэрэггүй. Тэдний тухай бидэнд дахиж сонсогдоогүй гэдэгт ойлгомжтой тайлбар олдох.

	Түүнээс хойш удалгүй дахин эргүүлүүд үзэгдэв.

	Энэ тохиолдлуудын талаар хэнээс ч нуугаагүй, хүМүүс цөм мэдэж:

	— Өөр яах ч арга алга. Германчуудыг нааш нь ирүүлэх гээгүй л юм бол нэг ч эргүүл эндээс хаалт бэхэлгээний тухай мэдээ авч буцах ёсгүй гэж ярилцаж байлаа.

	Бидний үйл ажиллагааг буруушаах хүмүүс манай дотроос гарч байсан гэж хэлбэл хэн биднээс өөр бодолтой байсныг та төвөггүй тааварлах байх. Тийм хүмүүс гэвэл мухлагийн эзэн Цут, одоо хүртэл Братислав руу буцаж яваагүй байгаа Хамай болон бусад хоёр, гурван бялдууч этгээд байлаа. Тэд оройн цагаар цугларч хөзөр тоглох зуур:

	— Хүмүүсийн ухаан мууджээ. Нийт тосгоныг тойруулаад бүх замыг хааж яаж болох юм бэ? Тийм их давуу хүчний эсрэг тэмцэнэ гэж тэнэг хүн л бодно гэж ярилцан мухлагийн эзэн Цут:

	— Үүнээс болоод манай тосгонд хохирол учирна гэж би айх юм. Германчуудаас илүү ухаан яаж гаргаж чадах юм бэ? гэж байн байн ярина.

	Энэ мэдээ хаанаас олдсон тухай надаас асуумаар байна уу? Би тэдэнтэй хамт сууж, хөзөр тоглоогүй хэр нь тэдний үгийг яаж нэг бүрчлэн давтаж байгаад минь гайхаж байгаа биз дээ? Тэр бол ойлгомжтой шүү дээ! Хана туурга, Лишчиакийн хүмүүс бас сонсож байснаар барахгүй тэр ноёд өөрсдөө хүмүүсийн дунд цуурхал тарааж байсан гэдгийг мартаж болохгүй. Тэд хүмүүсийнхээ дунд сэжиг төрүүлж, тэдний урам зоригийг мохоон, сэтгэл санааг нь үймүүлэхийг хүсэж байсан юм.

	Тэд энэ явуулгаа нууц, хорон санаатай далдуур хийж байсан боловч Безак тэдний ажиллагааг таслан зогсоохоор шийдэв. Тэгээд ардын зөвлөлийн гишүүдийг цуглуулан, тэдэнд өөрийн саналыг танилцуулаад,

	— Тэр хүмүүст тэдний хар санааных нь угт хүртэл харж байгаагаа бид ойлгуулах хэрэгтэй. Бид тэдэнд итгэхгүй, ойрын ирээдүйд тэдэнтэй ингэж тоглохгүй гэдгээ илэн далангүй хэлье. Тэдэнд юу тохиолдох вэ гэдгийг мэдэг гэж хэлэв.

	Тэр саналыг нь бид баяртай хүлээж авлаа.

	Тэгээд Цут, тосгоны дарга Шимчик, Хамай, Добричка болон бусад хэдэн хүнд хайр дурлалын захидалтай огт адилгүй бичиг тараав. Тэнд юу гэж бичсэнийг би одоохон танд хэлж өгье.

	— Улаан арми ойрхон ирээд одоо тооцоо хийх цаг ойртож байна. Урван тэрслэх гэж бодсоны хэрэггүй! Хэрэв та нарын хэн нэг нь хөдлөхийг оролдвол даруй устгана. Фашизм сөнөтүгэй! Эрх чөлөө мандтугай!».

	Захидал авангуутаа тэд хулхи нь бууж, зуухныхаа араар орж нуугдаад, санаа бодлоо шивнэж ч зориглохгүй боллоо. Тэр ч байтугай тэдний хоёр нь Робо Лишчиак дээр ирж, өмнө нь алгаа хавсран:

	— Биднийг юу гэж буруушаагаад байгаа юм бэ? Бид ямар гэм хийсэн юм? Бид цөмөөрөө нэг цусны улс биш гэж үү? гэж гомдол гаргахад нь:

	— Та нарын цус бусадтай адилгүй. Та нарынх бага зэрэг муудсан байна гэж мань сэргийлэхийн дарга хариулсан гэдэг.

	Тэр хоёрыг дүүжилнэ гэж сүрдүүлж байгаад дараа нь явуулсан байна.

	Урьдчилан сэргийлэх энэ ажиллагаанаас хойш тосгонд тайван болж, манай тосгон бусад ертөнцөөс тусгаарлагдан цасанд дарагдаад бидний тухай хэн ч мэдэхгүй, цөмөөрөө биднийг мартаад, хүн бүхний хүсэн хүлээсэн сайхан цаг нам тайван байсаар байгаад ирэх нь гэж бодмоор байлаа.

	Гэтэл тэр маань эндүүрэл байжээ!

	Тосгонд бүх юм хэвийн байдалдаа ороод, гудамжаар сэргийлэгч нар явж, Тоно Фукас гацаа хүртэл цэргийн харуул тавьсан боловч хотод байгаа германы эргүүл яагаад буцаж очихгүй байгаад санаа зовж унтаж чадахгүй байсан болохоор тэр бүгд тус болсонгүй.

	Нэгдүгээр сарын 21-нд манай тосгонд цэлмэг тэнгэрээс аянга буухтай адил гэнэтийн тохиолдол болов. Та багш хүн тул одоо миний ярих зүйлийг ойлгох байх гэж бодно.

	Үүний өмнө нэг биш удаа яригдсан Стрмений хүү, тэр үлгэр жишээч сурагч Мишко өрөөн дотуураа ийш тийшээ холхиод тогтож чадахгүй байжээ.

	— Чи... яагаад гэрийн ажлаа бичихгүй байна? Бич, харин битгий саад болоод бай! гэж эцэг нь зандрахад Мишко тайвширч, гэрийн даалгавраа бичсэн, дэлгээстэй дэвтэр нь байгаа цонх руу очжээ. Бодох ёстой тооны жишээнүүдээс айхдаа, олсон аргамж тосолж, шар хөллөдөг тоногоо засаж байгаа аавынхаа зүг зуух руу байн байн хялбалзан харна.

	Аав нь хэсэг хугацааны дараа гэрээсээ гарахдаа үүдэн дээрээс:

	— Би ээжийн чинь хойноос айл руу явлаа. Харин чи энд зүггүйтэж болохгүй шүү! Намайг эргэж ирэхэд бэлэн болгосон даалгавраа надад үзүүлээрэй гэж хэлжээ.

	Цааш нь тэр гэм хоргүй хүүхдийн талаар яриад байх юм юу байх вэ. Тэрээр цонхны дэргэд зогсоод, сагсайсан үсээрээ оролдож, харандаагаа норгон тооныхоо нууцыг тайлах гэж оролдовч огт бүтэхгүй нүдний нь өмнүүр зөвхөн:

	гэсэн хэдэн үл ойлгогдох тоо л жирэлзэн харагджээ.

	Мишко тэгэхэд дөнгөж найман настай жаал байсан бөгөөд тэр үед хүүхдүүд сургуулиасаа их завсардсан байтал эмэгтэй багш нь гэнэт тийм хүнд тоо нэг мөсөн өгсөн байжээ.

	Тэр үед тэдний анхаарал өөр зүйлд автагдан, партизанууд, дайны адал явдлын талаар боддог байв. Тэгээд тэд Тоно Фукасын Медведевоос тосгон руу харуул явуулахыг өдөр бүр харж, унгар цэргүүд германчуудаас зугтан, бригадад ирж нэгдэж байхыг нь үзэж байгаагүй гэж үү?

	Мишко тоо бодож толгойгоо зовоож байхдаа үе үе зам руу ширтэн, ойн удирдах газрын байшингийн өмнө харуулд гарсан цэрэг нааш, цаашаа алхлахыг харна. Тэгээд түүнд ойртон очиж, бууг нь барьж үзэх энэ тэр юмны тухай асуух юм сан гэж хүснэ. Гэтэл тэр цэрэг унгар хүн байсан учир хэлээ ойлголцож чадахгүй гэдгээ ч Мишко мэдэж байв. Тиймээс дахин өнөө жишээгээ бодохоос өөр аргагүй болжээ.

	Хорин долоо дээр гучийг нэмэхэд тавин долоо, тавин долоо дээр наймыг нэмэхэд... байз... хэд байдаг бол...

	Гэтэл Мишка яг дүнг нь гаргах ойртож байтал гэнэт цонхоор хармаар санагджээ. Үгүй энэ чинь юу болох нь тэр вэ? Өнөөх унгар хүн яав?

	Мишко цонхонд нүүрээ нааж, хамраа хавтайтал нь шилэнд тулгаад хартал хэдэн хүн өнөө унгарыг тал бүрээс нь тойрч, барьж авч угзран хайр найргүй зодож байгаагаас үзэхэд муугаар төгсөнө гэдэг нь илт. Тэд шүдээ хүртэл зэвсэглэсэн арвуулаа нэг хүний эсрэг дайрч, өөрсдийнх нь саарал шинель цэвэрхэн хэвээр ч гэсэн тэр унгарын хувцсыг гэдэстэй нь хамт хуулж урсан ч чадах байлаа.

	Мишко айн сандарч тооны тухай бодохгүй болсон нь мэдээж. Харин тэрээр гудамжинд хүмүүс хашхиралдан шуугьж эхлэхэд яаж тэгж ухааран гэрээсээ ухасхийн гарч, байшингуудын завсраар сүлжин гүйж ой руу алга болсныг хэн ч, тэр тусмаа Мишко өөрөө ч тайлбарлаж чадахгүй.

	Хаашаа гүйсэн тухай асуумаар байна уу? Тэр бол мэдээж шүү дээ! Ой руу орж, гүнзгий цас туулан германчуудад үзэгдэхгүй болсон хойноо уруудаж замд оржээ. Цас өвдгөөр нь татаж, зарим газар бүсэлхийд нь хүрч гутал руу нь орж байсан боловч Мишко цэрэг, партизануудын байрласан гацаа руу гүйсээр байлаа.

	Тэр ар гэртээ юу болж байгаа бол гэж айсандаа амрах завгүй, урдах цасаа ярж, хунгар дээгүүр харайн амьсгаадаж, хүйтэн цас руу шурган унавч, дахин босож гүйнэ. Тэрээр хэзээ ч тэгж их яаран гүйж байсангүй. Бас танил зам нь хэзээ ч тийм эцэсгүй урт санагдаж байсангүй. Хөөрхий тэр хүч нь бүр барагдаад цааш явж чадахгүй болжээ. Гэтэл эхний байшингийн барааг хэзээ харах юм бэ?

	Гэвч дахин харайн босож, эргэж цас руу унаад, эргэж босон цааш гүйсээр замын хажуудах эхний байшинг харангуутаа чадал нь барагдаж, хөл нь нугараад, гараа сарвайн замын дунд халтиргаатай газар унажээ.

	Аз болоход тэр эхний байшинд партизанууд байрлаж, гаднаа харуултай байжээ. Зам дээр юу болсныг харсан тэд байшингаасаа гүйлдэн гарч Мишко дээр л ирээд: 

	— Хүүхээ, юу болов? Юу болов? Чи яагаад энд ирэв? гэж цөмөөрөө нэг зэрэг асууцгаан, түүнийг босгожээ.

	Мишког амьсгаа автал нь тэд хэдэн минут хүлээсний дараа:

	— Тосгонд германчууд ирсэн. Тэд унгар цэргийг баривчилсан! гэж хэлээд чадал нь барагдан уйлж гарчээ.

	Түүний дараа болсон явдлыг дэлгэрэнгүй ярих хэрэггүй. Тэд хүүг байшин руу аваачаад минутын дараа нийт гацаанд түгшүүр зарлажээ. Партизанууд, унгарчууд, бригадын цэргүүд, зарим тариачид хүртэл буугаа шүүрэн авч тосгон руу дайрав. Тэд тосгонд яг цагт нь амжиж иржээ. Тэгээд германчууд зоогийн газрын өмнө бөөгнөрч байхад нь ирж, хажуугаас нь дайраад, эхний гурван хүн тэр даруй алагдаж, үлдсэн долоо нь замын хажуугийн жалганд орж нуугдсан боловч тус болсонгүй.

	Германчууд газар доогуур орсон ч тал бүрээсээ бүслэгдсэн учир аврагдаж чадахгүй нь мэдээж.

	— Гараа өргө! гэж партизанууд тушаалаа.

	Тэд бууж өгснөөр партизануудын штабт эцсийн шийтгэл хүлээлгэх хүртэл хэдэн минутаар амьдрах хугацаагаа уртасгажээ.

	Германчууд зөвхөн сониуч зангаасаа болоод манай тосгон руу шагайсан биш гэдэг нь мэдээж. Оросын довтолгоо тэднийг Римавын хөндий, Мурань хүртэл түрж, тэд оросын дайралтыг эсэргүүцэн аажим ухрахдаа түр байрлахаар шинэ хот, тосгон хайж байлаа. Эсэргүүцэл нь найдваргүй болсноос тэд хорсон харгисалж байв. Өмнө талаас нь оросуудын гал, ар талд нь партизаны дайралт, хүйтэн шуурга, метр зузаан цас, уул хад ой мод эцэс төгсгөлгүй зовоож, тэд арчаагүй байдалд оржээ.

	Тэгээд тэд манай тосгоныг санаж, манайд ангиа байрлуулахаар шийджээ. Мишко Стрмень эрэлхэг гавьяа байгуулсны дараахан манайд зуун жаран хүн, ерэн морь байрлуулах бэлтгэл хийлгэхээр эсрэг талын Болхарын тэртээгээс зургаан хүнтэй эргүүл ирүүлэв.

	Хэрэв тэдний хүмүүсийг юу болгосон тухай ямар нэг аймхай этгээд мэдэгдсэн бол бид хэцүү байдалд орж, биднийг бүрэн сүйтгэх байсан юм.

	Харин аз болоход Лишчиак сэргийлэгч нарыг шинээр байгуулахдаа буу зэвсэг, аюулгүй байдлаас гадна жүжиг тоглох дуртай залуучуудыг авсан нь учиртай байжээ. Тэр залуучууд их зальтай, сайн сургуулилсан. Зарим нь бүр фронтын туршлагатай, зоригтой хүмүүс ажээ.

	Би тэр үед байгаагүй, герман эргүүлүүдийг яаж устгахыг нүдээр үзээгүй болохоор мэдэхгүй байна. Намайг ирэхэд дарийн үнэр үнэртсэн хэвээр байсан гэж худал хэлэхгүй. Гэхдээ хэдхэн минутын дараагаар ирэхэд буун дуу сонсогдож байв.

	Безак намайг тагнуулаар явуулсан боловч би хождож ирлээ.

	— Болгоомжтой яв, тэдэнд харагдаж болохгүй шүү гэж Безак явуулахдаа надад хэлж байв. Тэрээр фронт болон түүний ар талд тогтворгүй болж, германчууд дулаацаж, морьдоо идүүлэхийн тул тосгонд ирнэ гэдгийг мэдэж байлаа.

	Тэгээд манайхаас доош байдаг ангийн отогт хүрч өөр нэг ойн харуултай тааралдав.

	— Шопикоор давж германчууд сая ирснийг дуулсан уу? Тосгон руу явцгааж байна гэж тэр мэдэгдлээ.

	— Миний Розкад утасдаад хэлээрэй гэж би хэлэнгүүтээ утас хоёр хоногийн өмнөөс ажиллахгүй байсныг санав. Ямар нэг хүн тасалсан бололтой байлаа.

	Би цааш явав. Газар сайгүй цас ихтэй, ой дотор нам гүм, шувуу ч жиргэхгүй анир чимээгүй байлаа. Цэвэр цасан дээр зөвхөн үнэгний мөр дурайн, ой дундуур гарсан горхины эргээр ус уухаар ирсэн гөрөөсний мөр үзэгдэнэ.

	Надтай уулзсан ойн харуул үнэн хэлсэн байжээ. Шопикийн толгодод хүрэнгүүт цасан дээр германчуудын тахтай гутлын мөр үзэгдэв. Тэгэхэд Трчкова авгай яг энд тэр хаврын анхны алагдсан могойг олж харж, гутал засварчин нэрийн баяраас согтуугаар буцаж явахдаа бас энд надтай тааралдсан гэдгийг би өөрийн эрхгүй саналаа... Тэр хаврын дөрөвдүгээр сарын өдрүүд аль хэдийн өнгөрчээ! Тэгэхэд гутал засварчин бид хоёр аль аль нь ямар аюул ирэх гэж байгааг дотроо таамаглан айж явсан бол одоо бослого, тулалдаан, гай зовлон, цус урсахыг аль хэдийн үзэж, өнгөрүүлээд маргааш юу болохыг хэн ч мэдсэнгүй.

	Одоо тэдний хойноос бушуухан явах хэрэгтэй гэж би шийдэв.

	Шопикийн толгодоос жаахан уруудаад Янко Крайчи руу яагаад утасдаж болохгүй байсан шалтгааныг илрүүллээ. Толгодын нэг энгэрээс эсрэг талын энгэр хүртэлх нэлээд хэсэг газар утсыг тасалжээ.

	— Муу новшнууд! Тэдний гар хатаасай! гэж дотроо зүхээд цааш яаран явав.

	Гэтэл би тэднийг холоос олж харлаа. Миний өмнө алсад шулуун зам дээр хар толбо бүрэлзэн үзэгдэх нь тэр германчууд мөн байлаа.

	Би хаанаас, хэдийд анхны буун дуу гарахыг сонсохыг хүссэн учир цааш хурдлан, анхааралтай ширтэж, чих тавин чагнав. Манай тосгонд нэг ч хүн оруулахгүйн тулд Лишчиак тосгоны дээд хэсэг, гацаануудад хүртэл харуул тавьсан байх ёстой гэж би бодож явлаа. Гэтэл эхний гацааг өнгөрч, тосгоны дээд хэсэгт ирээд, сүм, сургуулийн байшингуудыг үзэж явахад нь ч нэг ч буу дуугарахгүй, саявтар цыганы овоохойнуудыг шатаасан тэр газар хүртэл засмалаар цуварч яваа нь алсаас харагдана. Гэвч ямар ч эсэргүүцэл гарсангүй. Чөтгөр аваг! Лишчиакийн аюулаас хамгаалах бүлгийнхэн хаа байна аа? Тэр залуучууд гэгээн цагаан өдөр унтаж байгаа юм уу, эсвэл өөрсдийнхөө үүргийг хайхрахгүй хөзөр тоглоод сууж байгаа байх гэдэгт би итгэхийг хүссэнгүй...

	Гэтэл зам руугаа орж германчууд нүднээс далдраад, юу болохыг тэсэж ядан ажиглаж байтал алсад байшингуудын хоорондуур хүмүүс бүртэлзэн хөдлөх нь үзэгдэв. Тэд байшингаас байшинд, гудамжнаас гудамж, хашаанаас хашаанд дамжин цугларч бөөгнөрөөд замаар уруудан явлаа.

	Тэд лав германчуудыг зориуд тосгонд оруулж, эцсийн удаа эрх ямбандаа ташуураг гэж бодсон байх ёстой!

	Тэгээд алсад буун дуу сонсогдлоо. Гэтэл хэн ч хариу гал нээсэнгүй.

	Юу болох нь энэ вэ?

	Энд болсон бүх үйл явдлыг нэг нэггүй тодорхой ярья гэвэл та лав тэвчээр алдах биз. Германчууд эхлээд манайхныг сандаргаж өдөөн хатгаснаар шууд тулалдаанд оруулахыг бодсон юм уу, бүү мэд. Гэвч тэр өдөөн хатгалга нь ашиг болсонгүй. Нэг ч германы цус урссангүй, манайхан цөмөөрөө тарж нуугдаж байлаа. Нэг талаас засмал зам, мод хөрөөдөх газар, хураалттай мод, банз, нөгөө талаас байшин үргэлжлээд үнэхээр нуугдахад тохиромжтой байлаа.

	Лишчиакийн бүлгийнхээс хөрөөний газар жижүүртэй байсан хоёр хүн засмал дээр буун дуу сонсогдоход хэрэг биш боллоо гэж бодоод туслахаар агуулахын дундуур тийшээ гүйжээ. Гэвч гүнзгий цасан дотор урьд нь гаргасан мөр байхгүй, явахад хэцүү, хураалттай банзнуудын дундуур ийш тийшээ сүлжин явтал хураалттай банзны хоорондох нарийхан гудамд хоёр герман модон доогуур орохоор толгойгоо хийж байхыг гэнэт харжээ.

	Тэр хоёр гүйж очоод буунуудыг нь цохиж унагаан, зам руу туугаад явжээ.

	Намайг тосгонд хүрч очиход тэд хоёр германы гарыг өргүүлэн хөрөөний өмнүүр туугаад явж байлаа.

	Тэр хоёрын нэг бэлтгэл түрүүч бусад дээрээ очоод:

	— Та нар буруу тооцоолжээ! Энд энэ хоёр байна. Гэтэл бусад нь хаа байна? гэж асуухад

	— Бид тэднийг олно! гээд байшингийн дундуур гүйлдэв.

	Тэднийг эрж олно гэдэг тийм амаргүй байлаа. Аль байшингийн буланд юм уу, ямар пингийн ард германчууд нуугдаж байгааг яаж мэдэх юм бэ? Тэгээд байшингийн дундуур анхааралгүй явбал толгойнд сум тусаж мэднэ!

	Аз болоход тэр германчууд тийм зоригтой хүмүүс биш байжээ. Тэд эх орныхоо эрх ашгийг үл харгалзан, зөвхөн өөрсдийн аюулгүй байдал, бор ходоодоо борлуулахыг урьдал болгожээ. Тэгээд айсандаа бөөнөөр явах нь дээр гэж үзээд Уриковын байшин руу гүйлдэн орж, гэрийн эзэнтэй ч уулзсангүй, шууд үүдний өрөөний шатаар дээвэр өөд нь гарчээ.

	Хэсэг хугацааны дараа манай нэг хүн тэднийх рүү шагайн өвгөн Урикээс:

	— Энд чинь германчууд нуугдаагүй биз? Тэднийг та хараагүй юу? гэж асуухад нь Урик гуай германчуудыг словак хэл мэддэг байж ч юу магад гэж бодсон учир зориут дуулдахаар:

	— Үгүй, энд хэн ч байхгүй гэж хариулсны дараа манай хүнийг дотогш нь сэм дуудан оруулаад:

	— Тэд энд байна! Чи эндээс гараад ядаж дөрвөн партизан манайд сэм ирүүл. Гэхдээ яарч болохгүй. Тэднийг тайвширтал ядаж хагас цаг хүлээх хэрэгтэй гэж хэлжээ.

	Тэр ёсоор нь гүйцэтгээд, партизанууд байшинд орж нуугдан, гадаа чимээ аниргүй тайван болсны дараа Урик германчууд дээр очиж:

	— Найз нараа доошоо бууцгаа! Одоо тайван болсон гэж хэлэв.

	Германчуудын чих тавьж чагнахад үнэхээр тайван чимээгүй байсан боловч болгоомжлоод буух дургүй байлаа.

	Тэгэхэд нь Урик:

	— Нааш ирцгээ, би та нарт халуун сүү уулгая гэхэд германчууд:

	— Халуун сүү гэж юу хэлээд байна гэж ойлгохгүй германаар асуув.

	Урик газар сууж, үнээ шиг мөөрөн, гараараа сүү сааж байгаа мэт хөдөлгөж, шүднийхээ завсраар сүү гоожиж байгааг дуурайлган, дррр, дррр гэж дуугаргажээ.

	Түүний дараа тэр германчууд дөрвүүлээ доошоо буусанд манайхан тал талаас нь ухасхийн гарч барьж авсан байна. Цааш юу болсныг ярих шаардлагагүй. Тэднийг ахлах дэслэгч Фукаст даалгасан бөгөөд яг тэр үеэр нэг орос дэслэгч нөхдийнхөө хамт ирсэн байснаас гадна, өглөө нь бүлэг цэргүүдтэйгээ Поляны тэртээгээс манайд орж ирсэн ахмад Бениачийн ажиллагаа мөн энэ үйл явдлаар эхэлсэн юм. Тэр ахмад үнэхээр ширүүн зантай зоригтой эр байлаа. Гэвч түүний тухай дараа ярина.

	Мөн тэр орой Полхорын тэртээгээс бас гурван герман тагнуулаар ирэв. Тэд зөвхөн тосгоны дээд хэсэгт хүрээд, түүнээс цааш гарч чадсангүй, нэг нь тэр даруй амьсгалаа хураан, үлдсэн хоёр нь түүнээс хойш удалгүй, товчхон байцаалтын дараа буудуулжээ.

	Тэр өдөр үнэхээр үйл явдлаар дүүрэн боллоо...

	Харин би нуувч байранд баяртай мэдээтэй буцаж очих болсондоо, манай тосгоныхон баатарлагаар тулалдаж байгаад нь баярлав.

	Буцах замдаа Панчикийнд ороход асуудал хэлэлцэхэд холбогдох ёстой бүх хүн, түүний дотор оросын партизануудын командлагч, Фукас, Беняч, Лишчиак, Сламка, бидний санаанд ороогүй сонин мэдээ авчирсан ахлах дэслэгч Звара хүртэл цөм цугларсан байлаа. Ахлах дэслэгч Звара:

	— Та нар сайн тулалдсан байна, би сонссон гэж хэлээд цааш ингэж ярив:

	— Би ч гэсэн зүгээр суусангүй. Подбрезовт байдаг зоогийн газрын эзэн нэг танилындаа очтол тэр надад «Чи ёстой цагаа олж ирлээ! Германчууд манай нэг офицерыг баривчлаад байцаахаар хот руу хүргэх гэж байна. Түүнийг унгар офицеруудаар хүргүүлэх болсон. Чадвал чи туршаад үз! Тэд одоо энд миний өрөөнд байгаа» гэж хэлэв. Тэгэхэд би тэдэн дээр очиж: «Найз нараа, намайг хамт аваад яваач. Би тийшээ явна!» гэв. Хэрэв урвах юм бол гэр орныхныг нь цөмийг устгана гэж германчууд занаж анхааруулсан боловч тэр унгарчууд ирээдүйгээ бодож тэр үгийг нь тоомсорлосонгүй. Тэд хуурга, жимсний дарс, цыган хөгжимд дуртай жирийн офицерууд байлаа. Тэгээд тэд намайг хамт авч, бид хотоос өнгөрөн Медведевт хүрч очив. Тэгж би өөрийнхөө хүнийг аварлаа. Харин тэр унгар офицеруудыг би буцааж явуулаагүй. Тэд тайван байж, амьдралдаа нэг удаа ч гэсэн чардашийн аянд бүжиглэж хуурга идэх цагаа хүлээг гэж бодов.

	— Маш сайн. Та аргалж чадсан байна гэж бид Зварыг магтацгаалаа.

	Харин манайд ирсэн анхны өдрөөс эхлэн ийм үйл явдалд оролцсондоо баярлаж хөөрсөн ахмад Беняч биднийг чавганы архиар дайлж, өвдгөө алгадан:

	— Энэ бол их догь явдлууд... Бид үнэхээр зөв газар ирсэн байна. Найз нараа, бид Поляны тэнд ямар байдалтай байсныг та нар мэдэж байна уу? гэж хашхиран ярихад Адам тэр Бенячийн үгийг төдий л итгэхгүй, бага ярьж, илүү буурь суурьтай байх ёстой гэж бодсон бололтой.

	— Мэдэж байна... манай энд Полянаас зөндөө хүмүүс бий гэж хэлэв.

	Адам ер нь тийм зантай хүн. Тэрээр хэрэггүй зүйлд олон үг гарздахгүй, ямар ч цэцэн шог үгнээс дуугүй байх нь илүү ашигтай гэж боддог юм.

	Харин ахмад Беняч түүний тэгж ширүүн харьцсанд ихэд гайхжээ. Тэгэлгүй ч яах вэ? Тэрээр төрөлхийн баяр баясгалантай, шогч өмнөд нутгийн хүн бөгөөд түүний Трнав нутгаас бослогод оролцохоор хамт ирсэн залуучуудын нэг нь ч Адамын санаанд таардаггүй байсан юм. Гэхдээ тэр ахмад хүмүүстэйгээ эв найрамдалтай, үхлийн аюул тулгарч байсан ч үргэлж тэднийхээ аюулгүй байдлыг анхаарч эцгийн хайраар халамжилж байлаа. Тэд германчуудтай хэзээ ч тулалдахад бэлэн. Гэхдээ ямагт хамгийн тохиромжтой байрыг сонгож авна. 

	Хүмүүсээ сууцгаа. Одоо бид ярилцах хэрэгтэй байна гэж Адам Панчик хэлэв.

	Гэтэл авгай нь түүн дээр ирж:

	— Та нар удах уу? Өнөөдөр манайд эмэгтэйчүүд нийлж юм нэхнэ гэдгийг чи мэдэж байгаа шүү дээ! гэхэд Адам юу ч дуугаралгүй, нүүрээ ууртай үрчийлгээд ялаа үргээж байгаа юм шиг гараараа урдаас нь зангав.

	Харин тохиолдлоор бидний бүх асуудал хялбархан шийдвэрлэгдлээ. Зочид суудалдаа сууж амжаагүй байтал Шимон Сигельчик Марагийнхаа хамт орж ирээд, намайг харангуутаа:

	— Би дээрээс, танай тэндээс ирлээ. Нуувч байранд очсон. Өнөөдөр манай энд юу болсон тухай тэдэнд мэдэгдсэн гэж хэлэв.

	Тэгэхэд нь би Урикийн байшингаас германчуудыг барихад Шимон хамт явсныг сая саналаа. Тэгээд мэдээ хүргэхээр яаран явсан байжээ.

	— Манайхан яаж байна? Юм хэлүүлсэн үү?

	Шимон авчирсан тушаал нь хэр чухал болохыг сайн ойлгож байлаа. Тэгээд биднийг ээлжлүүлэн харж, алчуураа гарган нусаа нийгээд ярьж эхлэв.

	— Оросууд Тисовецэд хэдхэн километр ойртож ирээд германы фронт хөдөлж байна. Германчууд тэндээсээ манай ой руу түрэх болно. Энэ юу гэсэн үг вэ гэдгийг та нар ойлгож байгаа. Юу ч болсон тэднийг тосгондоо оруулж болохгүй. Тэгвэл бид сүйрнэ. Манайхан ингэж хэлүүлж байна гээд дэслэгч Фукас руу харж

	—Цэргийн командлал бүх хөндийгөөр бидний хамгаалалтад шаардагдах байлдааны хамгийн ашигтай байрлалыг тодорхойлох хэрэгтэй. Лишчиак Панчик нарт ойгоос буу, сум одоохон тосгонд авчир гэж хэлүүлсэн. Сэргийлэгчид бэлэн байх хэрэгтэй... Тэгээд холбоочид шуурхай ажиллах хэрэгтэй. Үүнээс гадна утсан харилцааг яаралтай ажилд оруул гэсэн. Нийт тосгон, бүх хөндийн утсыг засах... миний хэлэх зүйл дууслаа.

	— Бид зөвлөгөөн хийх хэрэггүй. Юу хийх хэрэгтэй маань бидэнд ойлгомжтой боллоо гэж Адам Панчик мэдэгдэв.

	Энэ завсар эмэгтэйчүүд ээрүүлээ барин ирж, сандал дээр суугаад алгаа амандаа ойртуулан үлээж дулаацуулна.

	— Манай энд ойрд ийм хүйтэн болоогүй гэж нэг эмэгтэйн хэлэхэд хөгшин Побишка хормойгоороо хамраа арчин:

	— Би тэр гадаа ойд яваа хүмүүст л дандаа санаа зовох юм. Хөөрхий хүү минь ч аль хэдийн өнгөрсөн... гэж аяархан шивнэв.

	Гэтэл гаднаас гэнэт Ремещик Зузагийнхаа хамт орж ирээд:

	— Хүмүүсээ... одоо юу болдог болоо? Бид үүнийхээ хариуг төлөх байх шүү... гэхэд Панчик уурлаж.

	— Та юугаараа төлөх юм бэ? Та гахайгаа идчихсэн, харин таны амийг авах гэж хэн ч зүтгэхгүй гэж хэлэв. Тэгэхэд хөгшин Трчкова авгай:

	— Та нар цөмөөрөө галзуураа юу... Миний Матуш хүртэл бас... Би түүнийг арай хийж цэрэг татлагаас чөлөөлсөн, гэтэл өнөөдөр гэртээ бүрэн пулемёт чирээд ирэх юм гэж үглэв.

	Панчикийнхаас гарахдаа би:

	— Чи түүнд пулемёт өгсөн үү? гэж Лишчиакаас асуухад

	— Тэгсэн! Лав саравч дотроо хийсэн байх. Тэр пулемётод их хорхойтой хүн гэж Лишчиак инээмсэглэн хариулав.

	Тэр орой би гэртээ ганцаараа харихдаа элдвийг бодож явлаа. Юуны өмнө би Сигельчикийн нуувч байрнаас авчирсан тушаалын талаар хүн бүрд хуваарилж өгсөн үүргээ бодон, Безак надад сэтгэлд таалагдахгүй тийм үүрэг өгөх вий гэдэгт зовж байв. Тэгээд шийдвэрлэх цаг болоход бусадтайгаа хамт явж, аюул тулгарч тулалдаан болоход адилхан оролцох сон гэж хүсэж байлаа.

	Би ингээд цааш яривал гаансандаа дахин тамхи хийх хэрэгтэй болно. Тэгэхгүйн тулд дараачийн үйл явдлын тухай яриаг маргааш хүртэл хойшлуулъя.

	Гэтэл тэр маань бид хоёрын хамтран ажиллах эцсийн өдрийн өмнөх орой ч байж болох юм. Тэгвэл та цаашид энэ ажилдаа ганцаар зүтгэх болно.

	Нэгдүгээр сарын тэр нэг шөнө Безакт мэдээ хүргэхээр явж байхдаа юунаас эмээж байсан тухайгаа би өчигдөр танд дурдсан билээ. Гэтэл миний тэгж урьдчилан тааварлаж байсан маань үнэхээр үнэн байлаа.

	Тэгэхэд Безак намайг:

	— Чи юу бодож байна? Германчууд аль замаар сонгож явахыг нь чи мэдэх юм уу? Яг манай үүгээр гарахыг хэн байг гэхэв! Чи хэдийгээр шагайснаа алддаггүй сайн буудагч ч гэсэн тосгоныхон чамгүйгээр болно. Чи гэртээ... утсаа сахиж байх хэрэгтэй гэж няцаав.

	Тэгэхлээр одоо танд ярих гэж байгаа зүйлээ би нүдээр үзэж чадаагүй маань Безакийн буруу. Гэвч тэдгээр үйл явдлыг манайд хүн бүхэн сайн мэдэх учир хэнээс ч асуусан гэсэн миний үнэн зөвөөр ярьсан болохыг нотолж чадна.

	Дараачийн хоёр өдөр ямар их хөл үймээнтэй байсныг хүн болгон мэднэ. Манай улс төрийн удирдлагаас өгсөн тушаал зааврууд ширхэгчлэн биелэгдлээ. Тоно Фукас, ахмад Беняч нар тосгон руу ордог замуудын бэхэлгээг дахин үзэж, эсэргүүцэл үзүүлэхэд хамгийн тохиромжтой байрлалуудыг тодорхойлоход Садиленкогийн штабаас ангийнхаа хамт шилжиж ирсэн партизаны дэслэгч Николай Радов сайн тусалжээ. Лишчиак, Адам Панчик нар ойгоос эцсийн сумыг зөөж авчрав. Цасанд дарагдсан хорин метр нүх, далдалсан газраас тэдгээрийг олж ирнэ гэдэг гайхамшигтай хэрэг байв.

	Манай цагдан сэргийлэгч нар бослогын үеэр явуулын хүмүүсийн бичиг баримтыг шалгаж, Добричка авгайг айлгаж чадсан бол энэ удаа тэдэнд үнэхээр хэцүү ажил тулгарчээ. Тэд алгаа дэрлээд зүүрмэглэж суусан гэж бодож байна уу? Тэгвэл тэд ганц ч минут амрах завгүй байлаа. Өдөр шөнийн турш нийт тосгоноор эргүүл хийж, холбоочид бэхэлгээний байранд байгаа харуулууд руу тасралтгүй гүйж байв.

	Утсан харилцааг засварлах ажил ч тийм хялбар биш байлаа. Нийт тосгоныг утсаар холбоно гэдэг амаргүй хэрэг. Тэр нь ямар ажил байсныг та надтай хамт ажилладаг Колараас өөрөө асууж болно! Тэр нь зөвхөн ойн удирдах газрыг төвтэй холбоод зогсох биш, хөндий дэх ангийн отгуудыг хооронд нь холбох хэрэгтэй боллоо. Колар хоёр өдөр өглөө үүрээр гарч үдэш бүрий болтол ажиллаад гурав дахь өдөр нь нэгдүгээр сарын 28-нд үдээс өмнө гэртээ ирж, харилцуураа аваад коммутатор, ойн удирдах газар, ангийн отог тус бүрийг утасдаж үзэхэд зүгээр ажиллаж байв. Харин Паленичны дахь ойн харуул Демкод утасдахад тэр харилцуураа авч:

	— Юу гэнэ ээ? Германчууд ирж явна уу? гэж асуухад нь инээд алдаад

	— Юу ирж явна уу гэж! Би утас шалгаж байна... гэж хариулав.

	Ойн харуул хүмүүс дахин сандралд орж, эмэгтэйчүүд, хүүхэд хоол хүнсээ бэлтгэж нуугдах байр луу зугтахаар завдаж байгааг мэдсэн ч гэсэн яагаад Демко тэгж айж сандрах болсныг тайлбарлаж чадсангүй.

	Би элдэв цуу ярианд итгэдэггүй хүн. Гэвч удахгүй тохиолдох гэж байгаа зүйлийг хүн заримдаа урьдаас мэдэрдэг болохыг би өөрөө үзсэн юм.

	Энэ тухай танд ойлгуулахын тулд Демкод тохиолдсон нэг явдлыг ярьж өгье. Ойн харуул Демкогийн авгайн дүү тэднийд германчуудаас хоргодож байсан юм. Тэгээд ам бүлийн бүртгэлд түүнийг оруулаагүй учир зөвхөн Демкогийн ой руу явсны дараа л өөрийгөө гэрийн эзэн гэж танилцуулж болох байлаа. Товчоор хэлэхэд болгоомжтой байж, шөнө сонор сэрэмжтэй унтан, аюул тохиолдсон цагт тэр даруй алга болж чадах ёстой байсан хэрэг.

	Демко утас нь саадгүй байгаа тухай Коларт мэдэгдэж байх зуур дүү нь үүдний пин рүү оржээ. Тэр юу эрж тийшээ орсон нь хамаатай биш. Гэхдээ олж чадаагүй бололтой, цонхоор гадагшаа хөндий өөд хартал хэдэн хүн тэдний отгийг чиглээд зузаан хунгар дундуур бүдэрч, унасаар явж байгаа харагджээ.

	Тэрээр гал тогооны өрөө рүү гүйн орж:

	— Германчууд ирж явна! гэж хашхираад, хашаан дээгүүр харайн, өтгөн ой руу оржээ.

	Демко өрөөндөө гүйн орж, дурангаа аваад хартал үнэхээр германчууд байжээ. Тэгээд хоёр... дөрөв... зургаа... гэж тоолж эхэлснээ тоог нь харагдсанаар нь тааварлаад ойн удирдах газар луу утсаар:

	— Планичнын хөндийгөөр тавь орчим герман уруудаж явна! гэж мэдэгдсэн байна.

	Манай утсан харилцаа маш сонин ажиллагаатай гэдгийг та ажигласан байх. Харилцуурыг авч түлхүүр эргүүлэхэд л бүх хөндийнүүдийн ангийн отог бүрийн утас зэрэг дуугарна. Тэгэхлээр нууцалж ярих ямар ч бололцоо байхгүй. Хөөрхөн хүүхэнтэй болзоо тогтоох юм уу, хэн нэг хүний тухай хов ярина гэвэл бүтэхгүй хэрэг! Тэгвэл зөвхөн ойн удирдах газар төдийгүй ойн харуул юм уу, тэдний эхнэрүүд сонсож орхино. Розка, би үнэн хэлж байгаа биз дээ?

	Тэгэхлээр Демкогийн мэдэгдэл ямар их шуугиан дэгдээсэн нь ойлгомжтой байгаа байх. Тал бүр тийш тушаал заавар өгөгдлөө. Холбоочид цанаар явж, доод хэсгийн ойн удирдах газраас Медведев дахь партизануудыг зэвсэг барин хөдлөхийг уриалж, дээд хэсгийн ойн удирдах газар Паленичнын хамгаалагчдад: «Бэлэн байцгаа! Германчууд ирж явна!» гэж тушаав. Тэгээд нийт тосгон даяар бослоо.

	Энэ хооронд юу болж байгааг огт мэдээгүй байсан манай отгийн хамгаалагчид цасан дундуур зүгээр ийш тийшээ явж, өглөөнөөс эхлээд гарсан учир хүйтэнд даарч үдэш болох болоогүй тул хүлээж ядаж байлаа.

	Гэтэл ойрын гацаанаас холбоочин ирж, германчуудын тухай мэдээ дуулгасанд тэд даруй сэргэж, ядах нь ээ нэг сайн дулаацаж авъя гэж хориглох байрууд руу тарж гүйлдэв.

	Та манай тэнд аюулгүй нүх шуудуу, хамгаалалттай галын байр, төмөр бетон бэхэлгээ байсан гэж бодож байна уу? Тэгвэл тийм зүйл огт байсангүй.

	Өвөл өнгөрч замын хөрс хатуурсан хойно та Паленичнын хөндий рүү очиж, хөндийн баруун талаас зам хүртэл үргэлжилсэн том бул чулуу, унасан бүдүүн мод, асга хадтай өндөрлөгийг үзээрэй. Түүнийг Керасово гэдэг бөгөөд яг тэр газар дэслэгч Фукас ямар ч давуу хүчтэй тулалдахаар шийдвэрлэсэн юм. Тэгдэг нь ч түмэн зөв! Та тэнд очоод асга өөд нь авирч аль нэг хадны ард суугаад гартаа винтов юм уу, автоматтай байна гэж бод. Таны доогуур зам, горхи гарч, өмнө галд чинь ил задгай хөндий алган дээр чинь байгаа шиг цэлийж байх болно. Тэгээд юмыг өчүүхэн ч гэсэн дүрслэн бодож чаддаг бол өмнөөс чинь дайсны бөөн цэрэг ирж явна гэж бод. Тэгвэл та тэднийг цөмийг нь эрхэндээ оруулна шүү дээ!

	Тэгэхлээр манай хамгаалагчид тавь орчим германтай хүч хүрэлцэхгүй бол уу гэж өчүүхэн ч эмээхгүй байсан нь танд одоо ойлгомжтой байгаа. Манайхны хүн тус бүр тэдний эсрэг хоёр, гурван удаа буудахад л хангалттай. Тэгээд тайван гэртээ харьж болно.

	— Тавин, герман гэнэ ээ? Бид тэднийг хялбархан устгана гэж Шимон Сигельчик инээд алдан хэлэв.

	Гэтэл ойр орших ангийн отгоос холбоочин гүйж ирээд:

	— Дахиад тавь орчим герман ирж явна гэж Демко мэдэгдлээ гэв.

	Ийм болох гэж! Байдал буруугаар эргэжээ.

	Шимон хэн ямар бул чулуу, унасан модны ард хэвтэж байгааг тааварлан байж, хөлөө ээлжлүүлэн нэг, хоёр, гурав... тав, найм... арван хоёр гэж тоолно.

	Гэтэл хүний тоо үнэхээр харамсалтай цөөхөн байлаа.

	Тэгвэл тэр өндөрлөгт хэн хэн байсан юм бэ?

	Юуны өмнө танилуудаасаа эхлэхэд: Шимон, Адам Панчик, Дэжо, Сламка, мод огтлогч Роза, Лишчиакийн бүлгээс хоёр гурван залуу, дэслэгч Фукастай хамт ирсэн хэдэн орос партизан, бас ахмад Беняч арван хоёроос дээшгүй хүнтэй өөрийн бүлгийн хамт ирсэн байв. Ийм цөөхөн хүн юу болох юм бэ? Юу ч болохгүй. Шимон хэчнээн ч хичээж тоолсон хүний тоо гучаас хэтэрсэнгүй. Гэтэл германчууд хэдэн зуугаараа байдаг! Дэслэгч Фукас ямар нэг илбийн хүчээр бүх германыг газрын хөрснөөс арчиж хаях гэсэн мэт хөндий рүү гараараа зангаад дуугүй сууна. Харин энэ мэдээ ахмад Бенячийн сэтгэлийг их зовоожээ. Тэрээр өөрийнхөө хүмүүсийг тойруулан хараад тэдэнтэй хамт ямар аюул зовлонг туулж явснаа дурсан санахдаа энэ удаа тэднийгээ аюултай байдалд оруулснаа ойлгожээ.

	Тэднийхээ сэтгэлийг сэргээхийн тулд урдаас нь харж инээгээд:

	— Нөхөд минь, бид эндээс цөмөөрөө эсэн мэнд гардаг юм бол гайхамшигтай хэрэг болно... Харин та нар биеэ сайн далдлаарай! гэж хэлэв.

	Тэр үгэнд нь Фукас, Шимон нар яаж дургүйцсэн гэж санана! Беняк бол зөвхөн амь мэнд гарахыг урьдал болгодог аймхай хулчгар амьтан гэж тэд боджээ. Гэтэл нийт тосгоны хүмүүсийн амь насны асуудал тулгарч байхад хүнийг ингэж үнэлж болох уу?

	Одоо бодож байхад манайхан болон Бенякийн аль алинд зөв тал байжээ. Манай эрэгтэйчүүд германчуудад сайн цохилт өгч, эхнэр хүүхэд, гэр орон, нийт тосгоноо аврахын тулд амиа өгөхөд ч бэлэн байлаа. Гэтэл ахмад Беняк хэсэг бүлэг залуучуудын амь насыг хариуцаж байв. Тэд дайны явцад гал түймэр бишгүйдээ үзсэн! Тэгээд шатсан байшин дуусаж оронд нь шинэ байшин барина. Гэтэл хөнгөмсөг бодлоос болж хүний амийг хохироовол түүнийг хэзээ ч дахин босгож чадахгүй.

	Гэвч тэдний аль алиных нь ойлголт зоосны хоёр талд тоо, тэмдэг хоёр байдгийн адил нэг үнэний хоёр янзын хэлбэр ч байсан юм бил үү.

	Манай хамгаалагчид ямар байдалтай байсан талаар цааш ярихын өмнө Демкогийнд дахин очиж үзье.

	Тэдний байдал ямар байсан бэ? Ойн харуулын авгай бүрмөсөн сандарч, нөхрийнхөө төлөө, хүүгийнхээ төлөө, бас бага зэрэг өөрийнхөө төлөө айж байлаа. Тэдний отог руу тийм олон герман бөөнөөр орж ирж байхад тэгэлгүй ч яах вэ!

	Ойн харуул Демко үүдний өрөөнд зогсоод цэргүүдийг ажиглана. Тавь, зуу... гэтэл бүр түүнээс илүү юм шив дээ! Цонхны дэргэд дахиад хэсэг зогсоод тоолж байснаа утас руугаа дахин гүйж очоод:

	— Бас дахиад тавин цэрэг гарч ирснийг мэдэгдье! гэж хашхирав.

	Тэрээр түүнээс илүү тус болж чадсангүй. Тэгээд германчууд гадаа бүр ойрхон ирсэн учир тагтан дээрээ гүйн гарч модоор утсаа таслав.

	Тэр зуун тавин хүний тухай мэдээ өгсөн байхад түүнээс хоёр дахин илүү хүн ирсэн учир урьдах мэдээ нь ямар ч ашиггүй болжээ! Удалгүй тэд нийт хөндийг бүрхэв.

	Тэднээс хэчнээн нь ангийн отогт орж, яаж дулаацаж, цай ууж, юуны тухай асуусан талаар ярих хэрэггүй биз. Тэд цөөн тооны хүн дотогш орж, гадаа таван зуу орчим хүн даарч зүдэрч байлаа. Ой дундуур хүнд замыг туулан аялснаас эцэж ядраад хөл дээрээ арай ядан тогтоно. Тэгээд даарч, аль болох эртхэн тосгонд хүрэх сэн гэж бодсондоо:

	— Тосгон хүртэл хол уу? гэж асууцгаана.

	— Хоёр цаг орчим явна гэж Дэмко хариулав.

	Үдэш болохоос өмнө тосгонд хүрэхийг бодсон бололтой цааш дахин хөдөллөө.

	Одоо манай зоригт хамгаалагчид дээр эргэж очъё. Өөрсдөөс нь гурваас доошгүй дахин илүү тооны хүчний эсрэг тэмцэхээр нэгэнт шийдвэрлэсэн хүмүүсийг тэгж нэрлэж болох юм. Тэгээд Керашовт германчуудын явж байгаа хөндийгөөс дутуугүй хүйтэн байлаа.

	Манай эрэгтэйчүүд байн байн тосгон руу харж тусламж ирэх нь үү? Аль хэдийн энд ирсэн байх ёстой юм сан! гэж хүлээж ядна.

	Гэтэл холбоочин гурав дахь удаагаа ирж, гурав дахь удаагаа тавин германы тухай нэмж мэдээллээ.

	— Чөтгөр аваг! Энэ чинь хэтэрхий олон юм!

	Тэгэхэд хэнийх нь бээрсэн амнаас ийм үг гарсныг одоо хэн ч хүлээхгүй байх. Гэхдээ тэр удаа бүгдийнхээ бодож байсан санааг илэрхийлсэн ганцхан хүний үг байсан юм.

	Дэслэгч Фукас толгой сэгсрэн, дуугүй сууна.

	Ахмад Беняк мөн толгой сэгсрээд дуугүй сууна

	Бүх эрэгтэйчүүд үг дуугүй суусаар, цаг улам ойртсоор байлаа.

	Тэгтэл нэг нь гэнэт:

	— Хүн ирж явна гэж дуугарав.

	Бүгдээрээ хөндий рүү доошоо харахад танигдахааргүй хол зайтай, гүнзгий цасан дотор нэг эрэгтэй хүн явж байгаа харагдав.

	Бид нэлээд хугацаагаар хүлээсний дараа хурц нүдтэй нэг нь:

	— Тэр Матуш Трчка байна! гэж хэлсэнд бүгдээрээ гайхлаа.

	Удалгүй түүнийг бүгдээрээ таньцгаав. Тэрээр яарч, хөл нь гуйван, заримдаа гүйж, хэсэг зуур зогсон амсхийгээд дахин гүйнэ.

	— Хараач! Хараач! Тэр юу авч явна?

	— Пулемёт байна!

	Хэсэг хугацааны дараа Матуш үнэхээр зэвсэгтэйгээ хүрээд ирэв. Тэгээд ирэнгүүтээ тохиромжтой байрлал хайж, өтгөн гачуур ургасан шугуйн ёроолд байгаа нүх рүү ороод пулемётоо суурилуулан цэнэглэж бэлтгэлээ. Дараа нь дэслэгч Фукас руу харж:

	— Энд болох уу? гэж асуухад нь:

	— Болно, Матуш аа, болно гэж Фукас хариулав.

	Тэгэхдээ дуугаа аль болох итгэл төрүүлэхээр дориун сонсогдуулахыг хичээв. Тав дахин давуу хүчний өмнө айсан, тээнэгэлзсэн байдал харагдуулж хэрхэвч болохгүй! Би зөвхөн бидэнд харагдсан цэргүүдийн тоог хэлж байна. Гэтэл урдаас нь ирж яваа давуу хүчний жинхэнэ тоог мэдсэн бол Фукас ч гэсэн эргэлзэл төрөхийг яаж мэдэх вэ.

	Тосгон руу ордог зам дээр хүмүүс гарч ирэх хүртэл хагас цаг хэртэй хүлээсний дараа нэг нь:

	— Ирж явна! Ирж явна! гэж хашхирав.

	Бүгдээрээ тэр зүг харвал үнэхээр туслах нэмэгдэл хүч ирж явлаа. Хоёр чарганы араас хэсэг хүн яаран яваа харагдав. Гэтэл тэд энэ цаг минутад энд ирсэн байх ёстой байв.

	Тэгтэл яг тэр агшинд:

	— Германчууд! гэх сөөнгө дуу сонсогдов.

	Одоо цаг минутыг тоолж, ойртож яваа тусламжийг ажиглах зав чөлөөгүй болж бүгдээрээ сүүлчийн удаа байрандаа тухлан, бууныхаа бөгс модонд хацраа нааж, герман цэргүүдээр дүүрч байгаа урдах зайгаа ширтэн хэвтэцгээв. Тэр үед манайхан чухам юу бодож байсныг бүү мэд. Гэхдээ юуны ч тухай бодохгүй байсан гэдэгт итгэнэ. Юуны тухай бодох юм бэ? Германчууд хөлөө арай ядан чирч, эцэж ядраад, тамир тэнхээгүй болсныг харлаа. Тэд эцсийн хүчээ шавхаж яваа боловч их олуулаа гэдгийг бас харав.

	— Тулалдаанд бэлтгэ! гэж Беняч хэлэв.

	Гэвч бүгдээрээ бэлэн байсан учир тэр нь илүү үг байжээ.

	— Намайг тушаал өгтөл битгий бууд!

	Харин дэслэгч Фукасын тэр тушаал бол учиртай үг юм. Германчуудыг бууныхаа амны өмнө ойртуулах хэрэгтэй! Тэд хэчнээн хүн болохоо бүрэн харуулаг.

	Эхний германчууд бүр хаяанд ойрхон иржээ. Гэтэл тэдний араас бас хэчнээн хүн гарч ирж байсан гэж санана! Хөндийг нийтэд нь бүрхээд, замын тахирын цаанаас гарч ирсээр байлаа.

	Дэслэгч Фукас унтчихсан юм биш биз? Одоо эхлэх цаг аль хэдийн болсон юм биш үү?

	Гэтэл манайхны хэн нэг нь болгоомжгүй хөдөлсөн юм уу, эсвэл нэг модноос нөгөө рүү гүйсэн ч юм уу, германчуудын талаас анхны буун дуу сонсогдов.

	— Галлаад! гэв.

	Тэр тушаалаар бүгдээрээ нэг зэрэг галлав.

	Германчууд зогтусан ухарч, бут үсрэн сандарч эхэллээ. Тэгэлгүй ч яах вэ!

	Тэгээд хэчнээн герман цас руу нүүрээрээ шурган унаж, хэчнээн нь дээшээ харан хэвтэж, хэчнээн олон шархтай хүн цасанд шигдэж амь тэмцэн тийчилж байсан гэж санана!

	Тэд эхний үед сандарч тэвдсэн нь мэдээж боловч огт эсэргүүцэлгүй, мод шиг зогссонгүй. Харин тэд өчнөөн олон тулалдаанд орж, догшрон харийн газар нөхдийнх нь цус урсах тутам улам бүр улайрч байлаа. Тэгээд зарим нь шархтандаа тусалж, бусад нь буугаа шүүрэн авч байх зуур байлдааны талбарыг тэр даруй тодорхойлоод тулалдаанд тохиромжтой байрлалыг хайж байв. Тэд тал бүр тийшээ тарж, цасны нүх рүү нуугдан, ганц нэгээрээ горхины эргээр хэвтэнэ. Тэр новшнууд үхэл нь ирж байсан хэр нь бас бүсэлж авахыг бодож байлаа!

	Тулалдаан ширүүсэж, манайхан ашигтай байрлалаас галзуурсан мэт гал нээж байв. Тэднийг зам дээр, тал дунд, Ретиск өөд энгэрээр өгсөж, цасанд дарагдсан хожуулын араар нуугдахад нь буудан, эргэн тойронд газар сайгүй унагааж, тэд хашхирч орилолдон цусаа асгаруулж байлаа.

	Манайхан тэднийг бөөн галаар буудаж, Матуш Трчка хоёр дахь лентээ солин пулемётоороо хөндийг нийтэд нь шүршиж, урьд Заклукийн нугад долоон сард өвс хаддаг байсан шигээ бөөнөөр нь хяргаж байлаа. Харин тэр үед тармуурын дуу таржигнаж байсан бол энэ удаа буун дуу тачигнан, хашхиралдаж, орилолдох чимээ цуурайтан байв.

	— Чөтгөр аваг!

	Мод огтлогч Розга буугаа гацахад ингэж хашхирчээ. Тохойгоороо тулаад бууныхаа замгийг авахаар завдтал гэнэт тасхийгээд дайсны сум бууных нь бөгсөнд тусаж буу нь хоёр хэсэг болов. Аз болоход сум бууных нь бөгсөнд тусжээ. Гэтэл гэдсэнд нь тусаж болох байсан шүү дээ.

	Харсан хүмүүсийн ярьснаар яг тэр үед пулемётын байрнаас сулхан хашхирах дуу сонсогдсон нь дайсны сум Матушийн хөлийг оносон байжээ. Яаж тэнд тусав гэж та гайхан, хаанаас туссаныг асуумаар байна уу? Хажуу талаас нь тусжээ! Эсрэг талын энгэрт явсан зарим герман Матушийн ширүүн галыг ажиглаад, түүнийг хараандаа авчээ. Гэвч Матуш тийм үл ялих зүйлийг огт тоомсорлосонгүй, түүнийг сануулга төдий үзээд тэр даруй пулемётынхоо амыг тэр зүг эргүүлэв. Гэвч амжсангүй. Тэгээд хоёр дахь сум түүний амаар орж, духаар нь гарчээ.

	Хөөрхий Матуш! Тэрээр цас руу шурган ухаан алджээ.

	Манай ганц пулемёт чимээгүй болов. Бидний галын тоо цөөрсөн нь тэр даруй мэдэгдлээ.

	Ахмад Беняч хөндий өөд өгсүүлэн харахад германчууд шоргоолж шиг олон харагджээ. Тэгээд цаанаас нь бас гарч ирсээр байв. Тэрээр Дэмкогийн өгсөн мэдээний тоог санаад, туршлагатай хүний нүдний баримжаагаар багцаалж үзэхэд андуурсан гэдэг нь илэрхий, тэнд наад зах нь таван зуу болох нь ойлгомжтой байлаа. Гучин хүний эсрэг таван зуун хүн... 

	Беняч өөрийнхөө хүмүүсийг нэг удаа тойруулав харав. Тэднийг германчуудын аманд өгөх гэж үү? Хүчний харьцаа ийм байхад тэднийг бут цохиж, давшилтыг нь зогсоох ямар ч бололцоогүй санагджээ. Тэгээд пулемётгүйгээр шүү!

	— Ухарцгаа! Ар тийшээ ухар! Энгэр өөд! гэж хүмүүстээ тушаав.

	Хэсэг зуур хүмүүс тэвдэж, түүнд ойр байсан зарим нь өндөрлөг өөд мацаж эхлэв. Гэтэл улайрсан Фукасын нөлөөнд байсан хүмүүс түүний эрэлхэг зоригтойд улам зоригжжээ. Гэхдээ ганцхан дэслэгч Фукас ч биш, Сигельчик, Панчик, Сламка бусад бүх хамгаалагчдын буу тасралтгүй тачигнасаар байв.

	— Галлаад! Галлаад бай! гэж Шимон хашхирлаа. Розга нөхөд рүүгээ эргэж хараад:

	— Та нарын хэн чинь пулемётоор буудаж чадах вэ? гэж асуухад орос партизан түүн рүү буугаа хаяад, доошоо орж, Матушийн пулемётыг авч хэвтэв.

	Ахмад Беняч тэгж яарах хэрэггүй байжээ! Тэрээр зөвхөн хүний тоог чухалчилж үзэх хэрэггүй байж. Энд хүн хүчний харьцаа, зэвсгийн тоо шийдвэрлэх биш, зүрх сэтгэл, зориг хатуужил чухал байлаа.

	Беняч үнэхээр яарах хэрэггүй байж. Тэр хэдэн цэргийн хамт өндөрлөг дээгүүр давж, ой дотор алга болсны дараахан манай хамгаалагчдад тусламж ирэв. Лишчиак нийт сэргийлэгчдийнхээ хамтаар бас бригадын цэргүүдээс гадна юуны өмнө дэслэгч Николай Радов бүхэл бүтэн анги орос партизануудын хамт, түүний дотор Козловын залуучууд, Дюрко, Драбант хүртэл хүрэлцэн иржээ. Тэд хаанаас гарч ирснийг бүү мэд!

	Саяхан юу болсныг мэдэхдээ Лишчиак:

	— Ухарч болохгүй! Галлаад бай! гэж хашхирав.

	Тэгээд пулемётуудаа зоож, тулалдаанд орлоо.

	Одоо байдал өөр болсон нь мэдээж. Германчууд одоо болтол нэвтрэх гэж оролдсон боловч чадсангүй. Тэгээд хэчнээн герман алагдаж, хэчнээн олноор хүнд шархтай цасан дотор хөлдөж, тал дундуур тэнүүчлэн, цасанд унаж, нуугдах газар эрж байсан гэж санана! Наашаа нэвтэрч чадахгүй гэдэг нь тэдэнд ойлгомжтой байлаа.

	Үдэш ойртож, битүү ойн зүгээс хөндий рүү харанхуй сүүдэр буув. Тэд энд ингээд үлдэх гэж үү? Тэгвэл хөлдөж үхнэ! Тэгээд энд юу хүлээж байх юм бэ? Хүчээ шавхан, тамир тэнхээ нь барагдаад унтахыг л бодож байлаа. Юуны өмнө дулаан газар орж, пийшинд л ойртох юм сан гэж мөрөөднө!

	Гэтэл орос партизануудын нэг Козловын бага дүү Петр мөрөө буудуулжээ. Шарх нь тийм хүнд биш, зөвхөн хөлдөхөөс айж байлаа.

	— Манай шархтнуудыг чаргаар аваад яв! гэж дэслэгч Фукас тушаав.

	Хамгийн хүнд байдалтай нь Матуш байлаа. Тулалдаан ид явагдаж байхад тэр аажмаар амьсгалаа хурааж байна гэж бодож байсан нь үгүй байжээ. Түүнийг чарга дээр тавихад бие нь бүлээн, зүрх нь цохилж байв.

	Матуш тулалдааны талбараас ингэж буцахдаа нүд нь харахгүй аниастай, ухаан санаа нь өөр цаг, ертөнцөд тэнүүчилж явлаа.

	Түүнийг тосгон руу оруулахад бүрэнхий байсан бөгөөд хүмүүс замын хажууд зогсоод хэн болохыг нь асууцгаана.

	— Амьд байна! гэж Козлов хашхирсан боловч эмч Матушийн гарын царвууг барьж үзээд яахаа мэдэхгүй тавив. Дараа нь чагнуураа авч зүрхэнд нь наагаад чагнахад зүрх нь өчүүхэн ч цохилохгүй байлаа.

	Харин германчууд юу хийж байсныг үзэхийн тулд тулалдааны талбар луу дахин түр очиж үзье.

	Манай нэмэгдэл хүч ирсний дараа наашаа нэвтэрч, замаар доошоо бууж хэзээ ч чадахгүй гэдэг нь германчуудад ойлгомжтой байлаа. Тэгээд буцаж явж чадахгүй учир тэд зүүн талдаа байгаа Репискийн эгц нүцгэн энгэр өөд тарж өгсөн, манайхны Бротово гэж нэрлэдэг хөндийг чиглэн явав. Тэд газрын зургаас хараад тэндээс шууд тосгон руу орж болно гэж боджээ.

	Гэтэл тэр нь метр зузаан цасанд дарагдсан ганц ч модгүй нүцгэн газар тул нэвтрэх аргагүй замыг сонгон авчээ. Харин тэр нь сумны тусгалаас зайсан гарах ганцхан бололцоо байсан юм.

	Миний ярьж байгаа энэ бүх зүйлийг та манай тосгоны аль ч иргэнээс нэг бүрчлэн сонсож болно. Энэ тэмдэглэлт өдрийн үйл явдлын тухай айл болгонд өчнөөн төчнөөн удаа давтан ярилцдаг учир хоёр гурван жилийн дараа хүүхдүүд лав цээжээр мэддэг болно байх.

	Харин тэр өдрийн, тэр оройн үйл явдлын талаар яриагаа дуусгахын өмнө би манай гэрт юу болсон тухай дурдахгүй байж чадахгүй байна. Гэхдээ та намайг өөрийн гавьяаг товойлгох юм уу гайхуулах гэлээ гэж битгий сэжиглээрэй. Надад нэр хүнд хөөцөлдөх тийм чанар огт байхгүй гэдгийг та мэдэх болсон байх.

	Би гэртээ утасныхаа дэргэд суух болсондоо ичиж байсан гэдэгт та лав итгэж байгаа. Миний нөхөд германчуудтай нүүр тулгаран тулалдаж байхад би тийм инээдэмтэй үүрэг гүйцэтгэх ёстой болсон юм.

	Хөөрхий охин Надежда минь л юм мэдэхгүй хүүхэд болохоор бидэнд тулгарсан аюулын тухай огт ойлгохгүй, түүнтэй тоглох хүнгүй учир ганцаараа тоглож, өрөөн дотуур гүйж, муурынхаа сүүлнээс чангааж, ширээн дээрээс үнсний сав унагаах зэргээр зүггүйтсэнээс эцэст нь зодуулахад хүрлээ. Тэгээд зодуулахдаа аймшигтай чанга чарлахад нь надад яг тэр үед ойн удирдах газраас утасдаж Керашовын дэргэдээс ухрах тушаал ирсэн тухай мэдэгдсэний улмаас сэтгэл түгшиж байсан учир би улам бухимдав. Тэгээд Розка руугаа:

	— Би бүр галзуурах нь! Чи наадахаа унтуулаач! гэж хашхирав.

	Ухрах тухай мэдээ сонсоход надад аянгад ниргүүлсэн шиг санагдав. Ухарч яаж болох юм бэ? Тэгвэл өнгөрнө шүү дээ! Тэгээд тэр шөнө ямар аймшигтай болно гэж санана!

	Би дэвцэг дээр гүйж гараад цанаа хөлдөө хийхээр завдав. Безакийн тушаалыг зөрчиж, ямар ч зорилгогүй тэгсэн маань огт утгагүй хэрэг байлаа.

	Гэтэл партизаны холбоочин хашааны хаалган дээр гүйж ирэв. Тэрээр Помывач, Хлпавич болон Махниаркийн орчим харуулд гарсан хүмүүсийн нэг байлаа. Германчууд Тисовцээс оросуудад түрэгдэхдээ тэр гүвээгээр манай тосгон руу амархан орж болох байсан учир Безак тэднийг тийш нь томилсон нь зөв байжээ.

	Тэр холбоочин цанаа ч тайлсангүй, хашааны хаалга ч онгойлгосонгүй тэндээсээ: 

	— Германчууд! Германчууд Полхор луу явж байна! гэж хашхирав.

	Аз болоход германчууд манайх руу ирсэнгүй.

	Гэвч тэр баяртай мэдээг сонссоны дараа би өөр нэг аюулыг гэнэт санав. Тэр нь хэрэв германчууд Полхор луу явбал тэднийг хөөж яваа оросууд хойноос нь мөрдсөөр, манайд яг ид тулалдаан болж, ялалтдаа эргэлзэн, ухарч байгаа үед бидний хажуугаар өнгөрөөд явчих болно. Тэгээд:

	— Буцаад яв! Бушуухан буц! Оросуудын эхний эргүүл гараад ирэнгүүт л тэднийг та нар саатуул! Юу ч болсон та нар тэднийг заавал саатуулах хэрэгтэй! гэж тэр залуу руу би хашхирав.

	Гэтэл тийм санаа надад хаанаас төрснийг бүү мэд. Оросын цэргийн аяллын чигийг өөрчилж чадна гэж би хаанаас өөртөө тэгж итгэснийг ч бүү мэд. Тэгээд хэрэв миний санасан зүйл бүтэхгүй бол хэчнээн гарз хохирол, гай зовлон ирж, миний толгойд ямар гэм буруу ноогдоно гэж санана!

	Дараа нь би утас руугаа гүйж очоод:

	— Байна уу? Ойн удирдах газар уу? Одоохон ийм мэдээ дамжуул. Тэсвэрлэцгээ! Тэсвэрлэцгээ! Оросууд хүрээд ирлээ! Улаан арми туслахаар ирж явна! гэж мэдэгдэв.

	Би тэр худал мэдээ өгөнгүүтээ маш их санаа зовж, гарч болзошгүй үр дагавраас нь айж эхлэв. Тэгээд Керашовын дэргэд тулалдааны явцын талаар сайн мэдэхгүй байгаагаас зөвхөн байдал маш хүнд, ахмад ухрах тушаал өглөө гэдэг тэр түгшүүртэй мэдээ миний толгойноос огт гарсангүй.

	Яг хэрэгтэй цагт нь тусламж ирж, тулалдаан амжилттай явагдаж байсныг нь би мэдэхгүй байв.

	Би тэр аюултай үдийн тухай дахин эргэж ярих болсон явдал германчуудын мухардмал байдлыг танд гүйцэд ойлгуулъя гэж бодсон юм.

	Германчууд Реписк өөд өгсөх дургүй байсан нь мэдээж. Цасан дээр саарал сүүдэр тусаж, өмнөх оргил нь үргэлжилсэн налуу талбай болж үзэгдээд, нүд нь юу ч ялгаж харж чадахгүй байлаа. Тэд өвдгөө хүртэл цасанд шигдэн, заримдаа нүх рүү унаж, заримдаа хуучин хожуултай тулгарч түүнийг тойрч гарах хэрэгтэй болно. Тэгээд ар талаас нь буудаж сандаргаад байсан учир тэр хүнд аяны явцад бас хариу галлах хэрэгтэй. Тэр нь үнэхээр хүний хэр чадлаас хэтэрсэн, тэгээд хүнээс илүү чадалтай байлаа ч гэсэн давшгүй зүйл ажээ.

	Тэд дахин азаа туршиж, дахин нэг дор бөөгнөрөөд, нэвтэлж гарахын тулд дайралт хийв.

	Гэтэл тэр нь бүтсэнгүй. Тэгээд Репискийн уулыг давж, Бротовын хөндийд хүрээд тэндээсээ тосгон орох ганцхан найдвар тэдэнд үлджээ. Шөнө болж тэд аюултай хүйтэнд, гүн цасан дотор хоцорч, ар талд нь манайхан отож байлаа.

	Тэдний талд нэг ч давуутай зүйл байсангүй. Тэгээд шөнийн харанхуй ч гэсэн тэдэнд тус болсонгүй.

	Ойн дээрээс сар гийж, Репискийн энгэр, гүн цасанд гаргасан мөрийг нь тод гэрэлтүүлнэ. Тэд үхтлээ ядарчээ.

	Тэд цаасан дээрх хар толбо шиг харагдаж байхаас өөр сайхан юм хаа байх вэ?

	Шимон нөхдөөсөө гэнэт тасарч, талд хэвтэж байгаа үхсэн германчуудын зүг гүйв.

	— Автомат надад хэрэгтэй. Герман автомат.

	Тэр үхсэн цэргүүдийн дундуур айх ч үгүй, өрөвдөх ч үгүй ойн цоорхойд модны ёзоорын хоорондуур явдаг шигээ явж байлаа.

	Хэдэн залуу хойноос нь гүйлдэж очоод хүүр дээгүүр алхаж, тэднийг дээш нь харуулан эргүүлж, хөлдөж цас наалдсан гараас нь угзран, шарх нь өвдөж ёолох чимээ сонсохдоо мөрөө хавчаад цааш явна.

	Шунал ямар байдалд хүргэж байсныг санахад ичмээр. Тэгээд германчууд хувцас сайтай учир дотортой цув, суран бүс, түрийтэй гутлыг нь авахыг боджээ.

	Гэтэл тэгэх хэрэггүй байж. Болгоомжтой байх ёстой. Шархдагсад санаа алдаж, ёолохыг нь сонсоогүй гэж үү? Горхины захад юм уу хунгар дотор амьсгалаа хураах гэж байсан зарим герман үхэхийнхээ өмнө ухаан орж, үзэн ядаж, эцсийн удаа хорсон занахдаа өшөөгөө авъя гэж бодож болох шүү дээ.

	— Буцацгаа! Одоохон буц! гэж Фукас дуудав.

	Дараа нь Николай Радовтай зөвлөлдөөд, бүх цэргээ цуглуулан харуул томиллоо.

	Тэгээд амь үрэгдсэн германчуудын зүг заагаад:

	— Та нар эндээ үлд. Тэднийг битгий хайхар. Бид Бротовын зүгээс тосгоныг хамгаална гэв.

	Ахмад Беняч ч гэсэн нөхцөл байдлыг тэдэнтэй адилаар дүгнээд тосгоны дээд хэсэгт зав чөлөөгүй ажиллан, эрэгтэйчүүдийг дайчлав. Хүнд тулалдаануудын тухай мэдээг хүмүүс сонсож байсан нь эрэгтэйчүүдийг зоригжуулахад тус дөхөм болж байв.

	— Хүмүүс ээ, зэвсэг барин босоцгоо! Буутай хүн бүр цөм нааш ирцгээ! гэж уриалан, дайчдыг энгэр өөд, ой руу явуулав. Манай хамгаалагчид гол тулалдааны талбараас буцаж, ялалтын тухай мэдээг хүн бүр сонсоод хоёр хүн шархтаж, бусад нь эрүүл саруул эсэн мэнд ирсэн гэдгийг мэдсэнээс хойш сандарч тэвдэх шалтгаан байсангүй хүмүүс дээвэр дээр, пин дотор, газар доор нуусан зэвсгээ авч тэдэнтэй нэгдлээ.

	— Бротовоос ирэхээс нь хамгаалъя! Уул руу! Уул руу явцгаая! гэж Лишчиак хашхирлаа.

	— Ямар нэг уух юм байна уу? Хүүхнүүд ээ, ядах нь ээ цай чанаач гэж бээрсэн эрэгтэйчүүд асууцгаана.

	Дараа нь дахин тэр нам гүм, аюултай энгэр өөд, хүйтэн цасан дундуур ганц нэг буун дуу гарч байгаа зүг рүү явцгаалаа.

	Аргаа барагдахдаа улайрсан германчууд Бротовын хөндийд дайралт хийхээр шийдвэрлэхэд шөнө дунд болох ойртож байв. Тэд байртай болж, халуун зууханд ойртохын тул тосгон руу нэвтрэхийг хүсжээ.

	Тэгээд тэднийг хэн ч саатуулаагүй учир ялалт гарцаагүй гэж боджээ. Манай хамгаалагчдын гол хүч Керашовын дэргэд хоцроод, амжилтаа тэмдэглэн, ууж наргиж байгаа гэж бодсон бололтой. Тэгээд манайхан газар орныхоо байдлыг тэднээс илүү сайн мэдэхээс гадна тийм туршлагагүй гэнэн улс биш гэдгийг тэд ухамсарласангүй.

	Тэд хөндий уруудан ямар баяртай бууж явсан гэж санана! Сүрлэн дотор хөлбөрч, кофе буцалган, консерв задлах цаг одоохон ирнэ гэж бодоцгоож явжээ!

	Гэтэл харамсалтай эндүүрчээ.

	Манайхан тэднийг хамгийн тохиромжтой зайнд хүртэл ойртуулаад ширүүн гал нээв.

	— Эднийг цохицгоо! Эднийг цохицгоо! гэж хашхиралдана.

	Одоо ч гэсэн би энэ тухай санахдаа анх Лишчиакаас сонссон шигээ нуруу руу минь хүйт даадаг юм. Тэгээд тэр үед өөрөө тэнд байсан шиг пулемёт тачигнан, винтовоор галлах тушаал өгөх, хашхирч, орилж, чарлах дуун сонсогдох шиг болдог.

	Тэд ухарч, буцаад ой руу орж нуугдахаас өөр аргагүй байлаа. Тэгээд мөрөөдөж явсан бүх зүйлээ орхиж, тусламж дуудаад, шархаа боон цааш даарч хөрөхөөс өөр аргагүй болжээ. Гэхдээ тэдний зарим нь дайн гэдэг ямар утгагүй солиотой зүйл болохыг ойлгосон бол уу? Тэд өөрсдөө тэгж солиорсон болохоор ойлгосон гэдэгт би эргэлзэж байна...

	Дахин давтаж хэлэхэд тэр үдэш Керашовын дэргэд болон тосгонд юу болж байсныг тэгэхэд би мэдээгүй юм. Тиймээс хөнгөмсөг зан гаргаж хариуцлагагүй, худал мэдээ тараасны дараа би Хлпавиц руу явахаас өөр аргагүй болов. Тосгонд үзэгдүүлэхийн тулд хоёр, гуравхан орос нөхөд байсан ч аргадаж авчрахаар шийдсэнийг бодоход би лав инээдэмтэй байдалд байсан хэрэг. Үүнийгээ би өөрийн бодлогогүйгээс гутаасан нэр хүндээ аврах ганцхан арга зам гэж үзсэнээ нуухыг хүсэхгүй байна.

	Хлпавиц дахь манай харуулуудад аль болох эрт хүрэхийн тулд цанаар энгэр өөд өгсөн явахдаа оросуудыг тосгон руу ятгаж явуулах явдал хамгийн хялбар зүйл мэт бодож явсан юм. Гэвч бага Помывачад хүртэл манайхан намайг саатуулав.

	— Зогс!

	Тэр сартай саруул шөнө тэд намайг холоос таньж болох байсан учир тэр нь илүү хэрэг байлаа.

	Би нууц дохиогоо хэлээд тэр даруй:

	— Тэд хаа байна? Хаа байна? гэж асуухад

	— Та нар тэгээд тэднийг саатуулсангүй юу?

	— Тэд манай тэнд хэрэгтэй болоод байна шүү дээ... 

	— Хэнийг хэлж байгаа юм бэ? Германчуудыг уу? Бид германчуудын тухай ярьж байна... гээд инээлдэв.

	Улаан армийн тагнуулын эхний хэсэг бидэн дээр ирэхэд шөнө болсон байлаа. Тэгээд юу болсон гэж санана! Тэднийг ойгоос гарч гүйцээгүй, цас бүрхсэн эргэн тойрноо сайн ажиглаж амжаа ч үгүй байхад бид цанаар гулгаж өмнөөс нь

	— Нөхөд өө! Ах дүүс ээ! гэж хашхиралдан угтав.

	Тэд:

	— Здравствуйте! Танай энд байдал ямар байна? Бүх зүйл тайван уу? гэж хариулав.

	Тэгээд зарим нь биднийг барьж авах нь зөвхөн тэврэлдэх гэсэн төдийгүй бас түших гэсэн нь илт байлаа. Инээж баясах хошин үг ярих юм уу баярын нулимс гарах ч чадал байхгүй, эцэж ядраад тамир тэнхээ нь барагдсан учир цасан дээр унаж, шинелиэ битүүлээд нүдээ аньцгаана. Тэдний зарим нь бага зэрэг дулаацахын тул ой руу буцаж очоод жижиг мөчир хугалж гал асаана. Тэгээд гол нь түр зуур ч гэсэн унтаж амрахыг бодно!

	Дараа нь тэдэн дээр нэг ахлах түрүүч ирэв. Гэтэл тэр өндөрлөг дээр гарч ирэнгүүтээ царсны дор ширэн цүнхээ хаяж, дээр нь суугаад алгаа дэрлэв.

	— Германчуудын араас цааш явах уу? гэж намайг асуухад толгойгоо бага зэрэг өндийлгөж өрөөсөн нүдээ нээсэн боловч хариу хэлж чадсангүй. Тэгэхэд нь:

	— Манайх руу яв! Манайх руу явах хэрэгтэй! Манай тэнд тулалдаан болж байна! гэж намайг хашхирсанд:

	— Даргыг хүлээ! гэж дуугараад толгой нь алган дээрээ дахин ганхасхийв.

	— Тэр чинь хэзээ ирэх юм бэ?

	Би яах ч аргаа олсонгүй.

	Тэгээд германчууд лав тосгон руу аль хэдийн дайрч ороод, манай хүмүүсийг цаазлан, тонон дээрэмдэж галдан шатааж байгаа байх гэж бодов.

	Тэр хооронд шинээр ангиуд нэмж ирсээр байв.

	Бид тэднийг дахин угтан очиж, нэгээс нөгөө рүү нь гүйлдэн:

	— Дарга чинь хаа байна? Би ерөнхий командлагчтай ярих хэрэгтэй! гэдэг ганцхан асуулт давтаж байлаа. Гэтэл цөмөөрөө гараараа ар тийш нь зааж:

	— Мэдэхгүй... ирнэ... гэж хариулаад тэр даруй цасан дээр унаад өгнө.

	Тэгэхлээр би Хлпавицаас Помывачийг дамжин уруудаж гэртээ харихаас өөр аргагүй болов. Гэртээ ирээд:

	— Утсаар шинэ мэдээ өгсөн үү? гэж асуухад тосгоноос юу ч мэдэгдээгүй байлаа.

	Миний тооцоолсон бүх зүйл бүтэлгүй болоход хүрсэн учир би дээд удирдлагадаа найдахаас өөр замгүй болов.

	— Розка, цай тавь!.. Би энэ хооронд нуувч байр луу очоод ирье.

	Гэтэл тэр өдөр тэгэхээс тэгэх гэсэн мэт миний нэг ч ажил бүтсэнгүй. Гэхдээ би нуувч байр луу хүрэх зам хэцүү, цана маань тус болохоос илүү саад болж байсан талаар яриагүй байна. Намайг хүрээд очиход нуувч байр хоосон байсанд би маш их гайхлаа.

	— Хаашаа явдаг бил ээ? Лав тосгон руу явсан байх ёстой! Гэхдээ хаагуур явсан байх вэ? Би нуувч байр луу ирэх замдаа нэг ч шинэ мөр үзээгүй шүү дээ!

	Гэтэл тэдний мөрийг гэнэт үзлээ. Тэд манай ангийн отгийн хажуугаар энгэр дагаж явсангүй, хамгийн ойр замыг сонгон, ташуу эгц газраар шууд горхи гатлан гарчээ. Их яарч сандарснаас мэдэгдэх зав гараагүй бололтой.

	Хөөрхий тэр хамгийн муу замыг нь сонгож авчээ. Гэхдээ Безак, Урбан, Базалик нар эрүүл чийрэг улс болохоор тэдэнд хамаагүй юм. Гэтэл өндөр настай болсон Чабан үе мөчний өвчиндөө лав зовж зүдэрсэн байх ёстой!

	Би хөлдөх шахтлаа даарч гэртээ ирээд энэ бүх явдал Безакаас л боллоо гэж хараал тавьж гарлаа. Тэр ийм тушаал өгөөгүй байсан бол би үдээс эхлээд германчууд руу буудаж хор шараа гаргаж болох байсан юм. Харин манай улс төрийн тэр ажилтнууд оросуудыг ятгаж, тэдний чиглэлийг манай тосгон руу хандуулан өөрчилж болох байсан.

	Тэгээд энэ бүх ажил ганц миний толгойд ноогддог байна. Гэтэл оросуудын өнөө командлагч нь хаа байгаа юм бэ?

	Хлпавицэд цэргийн бүхэл бүтэн хуаран бий болж, шөнө дунд болсон хойно эцэст нь өнөө ерөнхий командлагч ирэв. Тосгоноос хангалттай мэдээ аваагүйн улмаас буруу ойлгосон би түүн рүү бухимдан гүйж очоод бусад хүндээ чадах бүхнээ хийлээ гэдэг ойлголт төрүүлэхийн тулд өмнө нь номхон зогсон:

	— Нөхөр командлагч уу?.. Ардын хувьсгалт зөвлөлийн нэрийн өмнөөс... танаас хүсэхэд... гээд л урсгаж гарлаа.

	Би найдвартай хаяг хэрэглэн, нэр төртэй байгууллагаар халхавч хийлээ.

	Гэвч би тэгж бухимдах хэрэггүй байжээ. Үүний улмаас би түүнийг гомдоосон ч байж магадгүй. Тэрээр тэнхээ нь барагдсанаас зөвхөн хагас дутуу сонсож байгаа нь харагдав. Тэр өөрөө эргэн тойрон салхи шуурганд унасан мод шиг овоорч хэвтсэн цэргүүдээсээ огт дутуугүй ядарчээ.

	Дараа нь үгээ нэг нэгээр зөөж байгаа мэт:

	— Та тусламж шаардаж байна уу? гээд эргэн тойрондоо цугларсан хүмүүсийг харснаа, — Та хүлээх хэрэгтэй... Эд нар уулнаас бууж ч чадахгүй гэж хэлэв.

	Тэгээд би тэр хүйтэн шөнө тэдэнтэй хамт хүлээн тэсэж ядахдаа минут бүрийг тооллоо. Цас чахран хүйтэн жавар хайрна. Тэр хүмүүс тэгэхэд яаж хөлдөөгүй юм бэ?

	Сар хэлбийж өглөө болоход тэд харайн босож, хөшсөн хөлөө тэнийлгэн дороо дэвхцэж дулаацацгаав.

	— Босоцгоо! Марш! гэж командлагч тушаал өгөөд явах чигийг нь зааж өглөө.

	Би түүнийг тэврэн авч, үнсмээр санагдлаа. Ямар чигт явахыг тушаасан гэж санана? Хлпавицаас уруудан манайханд туслахаар явах тушаал өглөө!

	Тэгээд би Безакийн надад хайр найргүй тулгасан тэр үүргээс мултрав. Бид энэ талаас довтолно гэж айх шаардлагагүй, ямар ч аюулгүй болжээ. Өнөөг хүртэл партизануудын нуугдаж байсан хөндийгөөр улаан армийн ангиуд алхалж явлаа!

	Намайг тэдэнтэй хамт тосгоны дээд хэсэгт хүрэхэд бүр өглөө болжээ. Гэтэл хэн бэ? Тэр ойн удирдах газрын хамгийн тэвчээртэй холбоочин Янко Крайча харилцуураа тавьж, буугаа аваад гарсан байжээ. Тэгэлгүй ч яах вэ! Зарим нь гуу жалга, ой дотуур германчуудыг хөөн цохиж байхад бусад нь тосгондоо хэв журам сахиулах үүрэг гүйцэтгэнэ. Манай тосгоны түүхэнд үзэгдээгүй тийм эмх замбараагүй байдал гарч байсан учир хэв журам сахиулах шаардлага гарсан юм.

	Гэхдээ зөвхөн биднийг иртэл л хэв журам сахиулах шаардлагатай байлаа. Тэгээд биднийг ирснээс хойш хэв журам сахиулах ямар шаардлагатай юм бэ? Хүмүүс баярлалдан шуугилдахыг хэн хориглож, түүнд нь хэр хэмжээ яаж тогтоох юм бэ? Чи ингэж болно, ингэж болохгүй гэж хэн тушаах юм бэ? Манайхан үүнээс өмнө амьсгаа даран зөвхөн сургийг нь сонсож байсан хүмүүсээ эцэст нь одоо нүдээрээ үзэж, өөрсдийн гараар тэврэн авч, өөрсдөө үнсэцгээлээ.

	Ах нар минь, манайд морилцгоо! Морилцгоо! хэмээн баярлаж, сэтгэл нь хөдөлсөндөө хүмүүсийн хоолой зангиран, гарынхаа араар нүднийхээ нулимсыг арчиж байлаа. Гэтэл гэнэт хүн мэгшин уйлах дуун сэтгэл түгштэл сонсогдож, тэр зүг харвал Трчкова авгай өвдөг сөхрөн суугаад:

	— Та нар үүнээс түрүүн ирэхгүй яав аа? гэж толгой руугаа гараараа цохин гасалж байлаа.

	Яагаад ингэж гутаж гуних болсныг нь бид бүгдээрээ мэднэ. Би хамгаас илүү сайн мэднэ. Трчкова авгай оны эцсээр бурхан өршөөж, гай зовлонг зайсууллаа гэж талархаж байсан нь талаар болжээ. Тэр гай зовлон тийм тавилантай юм шиг ирэхдээ зөвхөн бүтэн сараар л хождож иржээ... 

	Гэтэл, Трчкова авгайн уй гашуудал бид бүхний баяр хөөртэй харьцуулахад юу ч биш шүү дээ! Бидний амсаж байсан шиг тийм жаргал гарз хохиролгүйгээр хэзээ ч ирэхгүй. Тэгээд зөвхөн гарз хохирол л тэр аз жаргалын үнэ цэнэ, алдар гавьяаг тод томруун болгож өгнө гэдэгт би итгэнэ.

	Эцэст нь манай улс төрийн штаб хүрэлцэн ирэв. Тэгээд бүлэг тус бүрийн командлагчид рапорт өгч, тосгоны байдлын талаар танилцуулаад түүнийг аль хэдийнээс таньдаг юм шиг тэр даруй дотно болцгоолоо. Тэгээд зарим эрэгтэйчүүд:

	— Хэрэв Безак дахин эргэж ирвэл зөвхөн улаан армитай л хамт ирнэ гэж аль хэзээнээс хэлж байгаагүй бил үү? гэж сайрхуулан ярина.

	Энэ түүхэн цаг мөчийн ач холбогдлыг албан ёсоор харуулах хэрэгтэй гэж үзсэн Валер Урбан тохиромжтой цагийг хүлээж байгаад тэр хүндэт зочдодоо хандан:

	— Хайрт нөхдөө хувьсгалт ардын зөвлөлийн нэрийн өмнөөс манай бүх иргэний болон германчуудыг буудсаар байгаа нөхдийнхөө нэрийн өмнөөс та нарт баяр хүргэхийг зөвшөөрнө үү! гэж хэлэв.

	Тэрээр ийм онцгой тохиолдолд хэрхэн үг хэлэх талаар аль хэзээнээс бодож явжээ. Тэгээд цасан шуургатай шөнө нуувч байранд хэвтэж байхдаа энэ байдлын талаар олон удаа төсөөлөн бодож, хэлэх зүйлээ бэлтгэн олон удаа үг холбон оролцдог байж. Гэтэл энэ удаа түгдрээд болж өгсөнгүй! Тэгэлгүй яах вэ! Тэрээр тэр үед одоогийнхтой огт адилгүй олон нийтийн цуглаан, илтгэл, баяр ёслол, сурагчдын унших шүлэг, цыганы дуу, хөгжмийн талаар бодож байсан бол энэ удаа бүх юм өөрөөр эргэж, баярын илтгэл тавьсан ч үгүй, шүлэг уншсан ч үгүй, цыганы дуу хөгжим ч байсангүй.

	— Нөхөд өө, энэ тухай дараа болъё! Одоо юуны өмнө германчуудыг бут цохих хэрэгтэй... гэж командлагч түүний үгийг таслав.

	Тэгээд тэр даруй байлдааны бүлгүүдийг томилон, манайхны хойноос туслахаар явуулав. Тэгэхэд буун дуу даруй нэмэгдэн, тэдний баяртай хашхиралдах чимээ бидэнд хүртэл цуурайтлаа. Германчууд манайд хүртэл ирж чадахгүй гэдэг нь хүн бүхэнд илт болов.

	Гэвч Братовын дэргэд германчууд довтлоод амжилтгүй болохдоо тусламж гуйхаас өөр аргагүй болсон гэдэг талаар би түрүүнд дурдсан билээ. Яаж дуудсан тухай та асуумаар байна уу? Тийм олон хүнтэй анги шаардлагатай бүх зүйлээр хангагдсан байх ёстой шүү дээ. Тэд өөрийн удирдах штабтай, мэдээллийн алба нь янз бүрийн аппарат хэрэгсэлтэй байсан нь мэдээж. Тэгээд хотод германы гарнизон байгааг мэдэхдээ мэдээ өгч тусламж шаарджээ.

	Медведев дахь бригад, Лишчиак нар хотын зүгт харуул тавиад болгоомжтой байсан нь сайн боллоо.

	Нар дээр гарч манай хүмүүс урд өдрийн цуст тулалдаан, өнгөрсөн шөнийн аюултай байдлаас бага зэрэг сэхэхдээ өөрсдийн зогсож байсан гүвээ дээрээс доошоо зам руу харжээ. Гэтэл нүдэнд нь тэгж үзэгдэж байна уу гэмээр тийм олон хүн замаар явж байх шиг харагджээ. Тэгээд тэндээ удаанаар зогсох тутам тэд улам их гарч зүгээр яваа хүмүүс биш цэргүүд гэдэг нь тодорхой болжээ.

	— Бид үнэхээр эвгүй байдалд орлоо! Манай тосгоны хоёр талаас хавчих юм бол бид тогтоож чадахгүй... гэж манай харуулын нэг нь дуу алдахад:

	— Битгий дэмий ярь! Тэгснээр тэд хэдүүлээ вэ гэдгийг нь сайн харах хэрэгтэй гэж бусад нь зандрав.

	Тэгээд тэдний тоог бүхэл бүтэн хороо цэрэг байна гэж багцаалав.

	Манай харуулууд яаж сандран тэвдсэнийг та ойлгож байгаа байх.

	— Бушуухан тосгон руу явцгаая! Бушуухан! гэлцэв. Гэтэл тэгж их яарч чармайсны ашиг бага байжээ. Зөвхөн тосгонд хүрч очоод мэдээ хүргээд зогсох биш германчуудыг ой руу түрж байсан хүмүүсийг уулнаас цуглуулж авчрах хэрэгтэй болов. Тэднийг бас зохион байгуулж, хуваарилан үүнээс хойш хоёр фронтоор байлдах болсон учир хагасыг нь тосгоны доод хэсэг рүү явуулах хэрэг гарав.

	Гэвч зөвхөн зохион байгуулж, тушаал өгснөөр хэрэг бүтсэн гэж бодвол эндүүрэл болно! Манай харуулууд хамгийн ойр орших гацаанд хүрч тэндээс тосгон руу тэр түгшүүртэй мэдээ хүргэх элч явуулах хугацаанд германчууд бүр манай дэвсгэр нутагт орж ирсэн учир юуны өмнө цаг хожих явдал чухал болов. Хэрэв та манай тосгоны орчмын газар орны байдлыг мэдэх бол нэг талаас элч, нөгөө талаас германчууд тосгон хүртэл ижил зайтай зам туулах ёстой байсныг та ойлгож байгаа байх.

	Тэгэхлээр манай харуулууд Лишчиакийн сэргийлэгч нар юу хийх хэрэгтэй байсан бэ? Тэд бүгд найман хүн байлаа. Тэгээд наймуулаа тийм давуу хүчний эсрэг тэмцэх гэж үү? Тэгвэл амиа хорлохтой адил хэрэг болно.

	— Бид Крам гэдэг гацааг хамгаалж чадахгүй. Тэд нэг удаа тэр гацаанд дураараа хөнтөрч үхтлээ наргиг... гэж бэлтгэл түрүүч, хэлэв.

	Тэгээд Медведевоос нэмэгдэл хүч шаардаж хөл гар нь бүтэн, хүн бүр байгаа зэвсгээ аваад даруй ирцгээ, хэрэв ямар нэг партизан, бригадын цэргүүд, цагдан сэргийлэгчид юм уу унгарчууд ч гэсэн байгаа бол тэднийг бас ирүүл гэж хэл явууллаа. Дараа нь тэд гацааны ард, замын уулзварын шороон далангийн цаана нуугдан хэвтэцгээв.

	Удалгүй германчууд хуучин замыг даган гацаанд орж ирэв. Тэгээд нэг ч буу дуугарахгүй болохоор хөгжилтэй болж эхэлжээ. Тэд лав урдаас нь эсэргүүцэж, араас нь юм уу энд тэндээс далдаас буудаж, хүнд тулалдаан болно гэж бодож явсан нь мэдээж.

	Гэвч мэдээ авч байсан болохоор ямар газар ирснээ сайн мэдлээ.

	Тэгээд айл бүрээр гүйлдэн, хүмүүсийг гадагш туун гаргаж эхлэв. Эрэгтэйчүүд нь гэртээ байсан айлыг зүгээр өнгөрөөж, харин зөвхөн эхнэр, хүүхэд нь байсан айлд:

	— Нөхөр чинь хаа байна? Хаана байна? Партизан гэдгийг нь бид мэднэ! гэж байцааж, гэр орныг нь нэгжин хөнжил гудсыг нь хуулж буу зэвсэг эрэв. Тэгээд хэрэгтэй бүхнээ авч, татаарууд шиг тонон дээрэмдэж, эхнэр хүүхдийн уйлалдахад зөвхөн инээлдэн баясна. Тэдэнд эсэргүүцэл үзүүлэх хүн байгаагүйгээс дур зоргоор аашилж, зодож жанчиж байлаа.

	Тэр хугацаанд манай найман хүн замын цаана хэвтээд алга нь загатнаж, тэднийг буудаж өөрсдийнхөө байгааг мэдэгдэх сэн гэж хүсэвч тэднийг ашиггүй улам сэрэмжлүүлэх учир чимээгүй байхаас аргагүй байлаа.

	Таныг удаан хүлээлгэж, тэвчээр алдуулахгүйн тул шууд хэлэхэд Медведёвоос нэлээд тооны зэвсэгтэй хүмүүс олдож, тэд болгоомжтой ойртон гацааны цаадах өндөрлөг дээр хүрээд ойн захаар нуугдан хүлээв.

	Тэр бардам германчууд юуны тухай бодож байсныг бүү мэд! Тэдний аз дахин ашигтайгаар эргэж, алдсан газартаа ахин ялалтын маршаар орж ирэх цаг нь боллоо гэж бодоцгоож байсан ч байж болох юм. Тэгээд дахин тонож дээрэмдэн, алан хядаж, зам дагуугаа галдан шатаана гэж бодож байсан биз. Үүнээс өөрөөр тааварлах аргагүй юм. Тэгээгүй сэн бол тэд ойн удирдах газрын захиргааны байшинг яагаад шатаах болсон юм бэ? Эсвэл тэнд телефон утастай болохоор партизануудтай харилцан барьж байна гэж бодсон юм уу? Гэтэл хэн нэг хүн урваж мэдээлсэн юм уу? Үгүй, би үүнд хэрхэвч итгэхгүй.

	Ямар ч байлаа гэсэн барилга байшин шатаж, хар утаа ойр орчны байшин дээгүүр суунаглан, энд тэнд эмэгтэйчүүд хашхиралдаж, айж сандарсан хүүхдүүд чарлах сонстов.

	Тэгээд тэдний нэг нь тосгон руу хартал горхины дагуух хунгар дотор нэг хүн германчуудаас нуугдах гэсэн бололтой бөгтийн гүйж яваа харагджээ. Тэрээр Стрмень байсан бөгөөд хуучин сэргийлэгч байсан шигээ богино карабин буу бариад тосгоноо хамгаалахаар гүйж яваа нь тэр ажээ. Стрмень манайхан дээр гүйж ирээд замын дэргэд хэвтэн:

	— Нэг ч алхам ухарч болохгүй! Оросууд энд байгаа! Одоохон ирнэ! гэж мэдэгдэв.

	— Тэгвэл одоо ирчихсэн байх хэрэгтэй байж... Түүнийг хараач! Салхигүй байгаа нь аз юм... Тэр новшнууд юу хийж байгааг нь харав уу? Тэд хаашаа явах гээ юм бол? гэж түрүүч хэлээд утаан дотроос галын дөл өрвөлзөж байгаа гацааны дунд хэсэг рүү заав.

	Тосгоны хоорондох зам ил гарсан хэсэгт германчууд жагсаалд орлоо. Тэд өөр бусад гацааг түйвээж, хүмүүсийг айлган сүрдүүлж, одоохондоо дэлхийг эзэгнэж байна гэдгээ харуулахаар цаашдын аяндаа гарахаар бэлтгэж байгаа нь тэр ажээ.

	Манай хүмүүс тэдний зүг буугаа шагайж:

	— Галлаад! гэх дуун сонсогдов.

	Тэгээд замын тэртээгээс бууны сум асгаран, германчууд санаандгүй байснаас сандран тал бүр тийшээ тарж гүйлдэв. Тэд гуу жалга, хашаа саравчинд нуугдан, зарим нь байшин руу буцаж зугтан ороод, хэд хэдэн талаасаа бүслэгдсэнээ мэдэж сандарсандаа цонхоор таамгаар галлаж байв. Бууны сум зөвхөн замын тэртээгээс төдийгүй бас гацааны арын энгэр, эргэн тойрны ойгоос шунгинаж байсан учир тэд зөвхөн эгц урдаасаа төдийгүй, ар шилээсээ ч буудуулж болох байлаа. Энэ хооронд мөн Медведёвоос нэмэгдэл хүч хүрэлцэн ирэв.

	Манайхан тооны хувьд цөөхөн учир илүү зоригтой байх хэрэгтэй байлаа. Ой дотроос замын хажуугийн жалга, төмөр замын далан руу гүйн очиж, германчуудын хориглож байгаа байшингуудад улам бүр ойртов.

	Энэ хугацаанд манай өнөө баатарлаг хүү Мишко Стрмень юун тухай бодож яаж байсан талаар нэг ч үг хэлж чадахгүй байгаа минь харамсалтай. Гэвч тулалдаанд оролцож явсан эцгийнхээ тухай бодсоноос биш тэр үед тоо бодож суусангүй гэдэг нь лавтай. Тэгээд сургууль дээр юу болж байгааг мэдсэн бол Мишко лав хичээлийнхээ талаар санах байсан биз. Юу болсон тухай асуумаар байна уу? Би одоо танд ярья.

	Яг тэр өдөр сургууль дээр үнээ тугаллах гэж байжээ. Яаж тийм тохиромжгүй цагаар тааралдсаныг бүү мэд. Үнээ нь хөдөлж чадахгүй нэг газраа хэвтээд үе үе тийчлэн мөөрч байлаа.

	— Үнээ яаж байна? Гарч хар гэж багш эмэгтэйн хэлэхэд нөхөр нь харахаар хашаа руу гүйн гартал автоматтай гурван германтай тулгарчээ. Багш үнээнийхээ тухай бүр мартаад найрсаг царай гарган (үхэх, сэхэхээ үзэхээр ид тулалдаж байсан үед шүү) мэдэх герман үгсээ эрж эхэлжээ. Тэгээд:

	— Би... би... ахлах багш байна! гэж германаар хэлэв.

	Тэгэхэд герман офицер ёсорхуу байх нь дээр гэж үзсэн бололтой өсгийгөө хавсран гараа өргөж мэндлээд:

	— Ойн харуулын дарга Хэрман Кёк! гэж өөрийгөө танилцуулав.

	Гэвч ямар ч соёл найрсаг харилцаа дараагаар нь тэр офицерын хийсэн хэргийг булж чадсангүй. Тэд партизануудыг эрж цонх хагалан, шүүгээ эвдэлж, өнцөг булан бүрийг нэгд нэггүй нэгжив. Тэгээд удалгүй хичээлийн байранд орж, цонхны шил хагалан гадагш пулемёт гаргаж зоов.

	Ингэж өрөөнүүдийг агааржуулдаг ямар ёс заншил, арга байдаг юм бол гэж та бодож байгаа байх. Гэтэл тэдний хувьд энэ нь агааржуулалт биш, урьдчилан сэргийлэх арга хэмжээ байжээ. Тэгээд гадаа юу болж байгааг харж байхыг боджээ.

	Гэтэл үймээн шуугиан, эмх замбараагүй, буудалцах чимээн дундаас гэнэт:

	— Ура! Урагшаа! Ураа-а-а! гэх чанга дуун цуурайтлаа.

	Энэ дуу чимээний учрыг танд тодорхой тайлбарлах шаардлагагүй биз ээ. Улаан армийн анхны салаа байлдааны талбарт хүрэлцэн ирээд шууд дайралт хийв.

	Энэ тухай мэдэхдээ хүмүүс айхаа больж, өөрийнхөө аюулгүй байдлыг ч хайхрахгүй болжээ. Тэгээд мужаан Маруш мэтийн үүнээс өмнө үргэлж гэртээ сууж байсан хүмүүс хүртэл буугаа шүүрэн авч тулалдаанд орлоо.

	Гэтэл хөөрхий мужаан Маруш түүнийг ямар аюул хүлээж байгааг даанч мэдсэнгүй! Бид Марушийн гэрээсээ гарч төмөр замын далан руу гүйхийг мөн хашааны завсар нуугдаад хойноос нь буу шагайж байгаа тэр германыг ч гэсэн харж байлаа. Тэгээд тэд тэр германыг даруй овоо хараандаа оруулсан боловч амжсангүй. Тэрээр биднээс цаад зах нь нэг секунд хэртэй л урьтаж буудахдаа айхтар оносон байлаа.

	Гэхдээ тэр герман амьсгал хураахдаа Марушаас цаад зах нь мөн л нэг секунд хэртэй хожимджээ.

	Тулалдааны урам зориг хүн бүхний сэтгэлийг хөдөлгөж, зөвхөн галт зэвсэгтэй, нас залуу юм уу, цэргийн алба хаасан хүмүүс төдийгүй өвгөчүүл, эмэгтэйчүүд, хүүхэд хүртэл гартаа сүх барин бөөнөөрөө хуйлран дайрав. Германчууд өрөө тасалгаа, пин саравч доогуур нуугдан ялаас мултрах гэж дэмий оролдовч тус болсонгүй. Тэд эсэргүүцэл үзүүлнэ гэж бодохын ч хэрэггүй байлаа. Хэрэв ямар нэг найдлага тавьж байсан бол буу зэвсэгтээ биш зөвхөн ер бусын гайхамшиг юм уу бурхны ивээлд л найдаж байсан байх.

	Гэтэл тэд төчнөөн их гай зовлон тарьсан байхад бурхан ч гэсэн нүүр буруулна шүү дээ.

	Тэгэхлээр тэднийг зайлшгүй цээрлүүлэх хэрэгтэй байлаа. Хүмүүс тэднийг өрөө, тасалгаа зоорь дотор шууд дайрч, буудан алж, хашхиралдаж байсныг одоо бодоход бидний дотор эрүүл ухаантай хүн нэг ч үгүй мэт санагдаж байж билээ.

	Манайхан германчуудын нуугдсан байшинд дайран ороход эмэгтэйчүүд гүйлдэн гарч хажуугийн байшингууд руу очиж:

	— Энд германчууд байна... Бушуу ир! Тэднийг нэгд нэггүй устга! гэж дуудацгаана.

	Жирэмсэн Мара хүртэл арайхийн явж байсан хэр нь тэдний дунд хутгалдан:

	— Шимон!.. Шимон энд байна нааш ир! гэж хашхирна.

	Тэр үед дөнгөж арван найман нас хүрч байсан, биеэр жижиг, сул биетэй Штефан гэдэг залууг би огт мартдаггүй юм. Тэрээр нэг байшинд нуугдсан хэдэн германыг өөрөө эрж олоод автомат барин цонхоор нь орж, үүдний пин рүү хөөн гаргахад бусад эрэгтэй тэднийг буудан алав.

	Бид бүгдээрээ ухаан тавьсан юм шиг байсан учир би тэр үед өөрөө юу хийж явснаа ч мэдэхгүй байна. Цусны үнэр араатны ухааныг балартуулдгийн адил өөрийгөө хамгаалах хүсэлд автагдан улайрсандаа бидний ухаан балартжээ. Тэгэхэд дөнгөж сая сургууль төгссөн Йожо гэдэг бяцхан хүү хүртэл гүйн ирж, эрэгтэйчүүдийн хөлөөс зууралдан:

	— Надаар нэгийг буудуулаач дээ... гэж гуйж байсан юм.

	Гэтэл өнөөдөр ичээд, тэр тухайгаа хэн ч хүлээхгүй.

	Оросууд сургууль дээр хүрч ирэхэд үд дунд болсон байлаа. Харин өнөө Хэрман Кёк тэдний эсрэг пулемётоор галлах тушаал өгсөн гэж битгий бодоорой! Сургуулийн багшийн гэр бүлийн хүмүүс зоорь луугаа зугтан нуугдаж байх хооронд германчууд зөгийн үүрийн цаагуур орж, хашаа даван зугтжээ. Харин хэчнээн зугтсан ч тус болсонгүй, оройтсон байлаа... 

	— Энд бас байна! Зооринд германчууд орсон байна!

	— Тийш нь гранат хаячих! гэж хүмүүс зөвлөв.

	Тэд яаж сандарсан гэж санана! Багш гадагшаа гүйн гараад:

	— Зооринд нэг ч герман байхгүй! Бүгдээрээ манайхан... энгийн хүмүүс гэж хашхирав.

	Хүмүүс бага зэрэг тайвширч, хашааны эргэн тойрон хартал хашааны дэргэд Хэрман Кёк эвхрээд хөдлөхгүй болсон хэвтэж байв. Ойн харуулын дарга одоо германы царсан ойгоор явж, нарсан ойгоо арчилж хамгаалж чадахаа больжээ.

	Тулалдааны гал аажмаар унтарч, хойноос нь хөөх, буудах хүн үгүй болов. Тэгээд баригдсан хэдэн германыг тосгоныхон тойрч нүүрийг нь тэдний шатаасан газрууд руу харуулан:

	— Өөдгүй муу новшнууд! Бузар амьтад! Та нар юу хийснийгээ харцгаа! гэж хараан зүхэцгээнэ.

	Бусад герман юу болсон тухай та асуумаар байна уу? Тэд ойролцоогоор хороо цэрэг байсныг та санаж байгаа байх. Тэдний дөрөвний нэг нь амьсгалаа хураан, замын хажуугийн гуунд унаж, байшингийн дэргэдүүр зам дээр голын эргийн нугад энд тэнд хэвтэв. Харин тэр шархтаж үхлийн даваан дээр тулаад байсан германчуудын талаар битгий асуу. Би тэр тухай бодох ч дургүй.

	Хүний амьдралд гэнэт хэрцгий зэрлэг авирлах цаг тохиолдож болдог. Номхон даруу, аймхай, энгийн тайван амьдардаг сайн хүн байж болно. Гэтэл нэг удаа зан авир нь гэнэт хувирч, сайн санаа нь уур хилэнд дарагдан, аймхай зан нь хэрцгий ширүүн болоод ойр дотнынхоо хүмүүсийг хайрлан хүндэтгэдэг байснаа агшин зуур үзэн ядаж болно. Тэр нь зөвхөн өөрийн эрх ашгийн төлөө айж эмээснээс л болдог. Харин хувиа хичээдэггүй, эрэлхэг зоригтой хүн хэзээ ч хүн чанараа алддаггүй юм.

	Тулалдаан дуусаж аюул өнгөрсний дараа тохиолдсон аймшигт явдлуудын тухай би санаж байна. Хоёр эмэгтэй хүнд шархтсан германыг чарга дээр ачаад замаар чирч явсан нь одоо хүртэл нүдэнд үзэгдэх шиг болдог. Түүнийг зүгээр нэг амьгүй мод шиг чарга дээр хааш яаш хаяснаас хөл гар нь газраар чирэгдэн цас хамж, цус болсон толгой нь бөмбөг шиг бөмбөрч явав.

	— Хааш нь чирч яваа юм бэ? гэж хүмүүс асуухад:

	— Штаб руу! Манай цонхон доор чарлаад байх юм. Үүнийг хэн сонсох дуртай байх вэ? Тэгээд бас шөнө айлгана гэж хариулаад цааш явав.

	Дараа нь тэдний өмнүүр нэг цыган хөндөлдөн гуу дээгүүр харайгаад замын дэргэд үхлүүт шархтай хэвтэж байгаа германы дэргэд гүйж очин

	— Чи муу гахай, чи ч гэсэн миний гэр орныг шатаасан байж таарна гэж хашхираад толгой руу нь модоор цохиж гарав.

	Тэр хүүхнүүд залбирч хөөрхий болсон амьтныг өршөөгөөч гэж цыганаас гуйсан байх гэж та бодож байгаа байх. Гэтэл тэгсэнгүй! Тэр үед тэдэнд өчүүхэн ч өрөвдөх сэтгэл байсангүй, харин ч улам өөгшүүлэн:

	— Сайн цохь! гэж байлаа.

	— Аа, энэ чинь их сайхан гуталтай юм! гэлцэв.

	Тэгээд хамгийн түрүүнд юу анзаарсныг нь харав уу! Тулалдаан дууссаны дараа хүмүүсийн хэрцгий авир зан намжиж, улайрсандаа болоод үзэж харах ч үгүй, сонсох ч үгүй байсан хүмүүс аажмаар ухаан орж, дайн дуусаж, аюулгүй тайван цаг ирлээ гэдгийг ойлгож эхлэв. Дайны аюул зовлон арилж, энх тайван цаг иржээ!

	Тэгээд саяхан болтол үзэж харах завгүй, ширүүн тулалдааны чимээ шуугиан дотор сонсогдохгүй байсан зүйлээ сонсож эхэллээ.

	Хөвөнтэй цамцтай, малгайндаа таван хошуутай хүмүүс оросоор ярих нь сонсогдож, улаан армийнхан хүрээд ирчихсэн байлаа!

	— Германчууд одоо биднийг галдан шатааж чадахгүй болсон!

	— Тэд үнэхээр чадахгүй! Манай эрэгтэйчүүдийг дайчилж чадахаа болилоо гэж ярилцах сонсогдоно.

	Энэ бүхнийг ухаарахдаа хүмүүс тэр эгэл жирийн дайчид сахал самбай нь ургасан эрэгтэйчүүдийг яаж тэврэн авч үнсэж, алдар гавьяаг нь магтан сайшааж байсан талаар би танд ярихын хэрэггүй гэж үзэж байна.

	Би төрж өссөнөөс эхлээд буутай явж дассан боловч дөнгөж саяхан галлаж байсан буугаа гэнэт хэрэггүй зүйл мэт хаямаар санагдлаа. Тэгээд зөвхөн зайлшгүй аюул тулгарсны улмаас зэвсэг барьж боссон бусад хүнд ийм сэтгэгдэл төрөхгүй байж чадсан гэж үү? Бидний хувьд дайн дуусаж, энх тайван цаг эхэлжээ.

	Би удаан хугацааны дараа анх удаа уужим тайвнаар гүнзгий амьсгаллаа. Би зайдуу зогсоод бужигнасан олны зүг харж байхад ямар нэг хүнтэй салах ёс гүйцэтгэх гэж байгаа мэт надад санагдаж билээ. Олон сар үзэж өнгөрүүлсэн бүх зүйл одоо нэгэнт өнгөрөөд бид түүнээс огт өөр шинэ цаг үед шилжин орж байна гэдгээ би ойлгож эхлэв.

	Энэ өдрөөс эхлээд ойгоо эргэхээр гарах бүрдээ Вэпорын энгэр дэх нуувч байранд очиход тэр хоосон байх болно. Тэнд Безак, Урбан, Чабан, Базалмк нарын аль нь ч байхгүй, тэд уриа лоозон ухуулах хуудас зохиох ч үгүй, нууц ажиллагаа зохион байгуулж холбоо барих ч үгүй, өөрсдийн зохиосон дууг дуулах ч үгүй болжээ. Шимон Кленовын оргилууд руу аваачих ухуулах хуудасны төслийг авахаар тэдэн дээр дахин ирэхгүй. Тэгээд Шимон улаан армитай нийлж, Моравыг дамжин Прага орохоор санаархаж байгааг би ажигласан... Адам Панчик ч гэсэн одоо холбоочин хийхгүй болжээ. Үүнээс хойш Адам Панчик хэзээ ч гэсэн албан мэдээ юм уу, заавар хүргэж над дээр ирвэл тохиролцсон дохионыхоо дагуу ямар нэг нууц тушаал хүргэж ирсэн мэт сэтгэгдэл надад төрөх байх гэж би бодлоо... Лишчиак одоо болтол өнөө цагдан сэргийлэгч нараараа хүрээлүүлсэн хэвээр байгааг би харсан боловч хоёр, гурван долоо хоногийн дараа манай хөндийд замын тойрог дээр уурын тэргээ орилуулан зогсож, надтай гар бариад, вагонуудыг салгаж, хөрөөний газар луу дахин буцаж явна гэдгийг нь мэдэж байсан юм. Дюро Драбант одоо болтол автоматаасаа салаагүй байгаад би гайхахгүй байна. Түүнд цэргийн алба үнэхээр таалагдсан бололтой. Харин эцэг өвгөн Драбант нь саяхан болтол нуувч байрны нүх ухаж байсан газартаа одоо сүх, хөрөө бариад мод огтлохоор дахин очно гэж бодож яваа байх. Тэдний дунд хиам хийдэг манай Сламка бас зогсоно. Тэр энэ өдрөөс эхлээд үл мэдэгдэх боодолтой элдэв буу зэвсгийн оронд тэргээрээ дахин гахай зөөж, буу сумлахын оронд гэдсэнд татсан мах чихэж, бидний дуртай хиам хийх болно... Улаан армийнхны дунд хүүхдүүд олноор очжээ. Тэднээс Мишко Стрмень ч бас хоцорсонгүй... Тэгээд сургуулийн байрны цонхыг шиллэсний дараа Мишко дахиад л тоогоо бодож суух болно гэж би бодов. Хэзээ нэг цагт Медведев рүү, загалмай зүүлгэсэн эцэг рүүгээ очвол замдаа дурсах юм түүнд бий... Гэхдээ түүний эцэг дайн дуусангуут тэр даруй буугаа хаясан юм. Тэгэхэд хөршүүдтэйгээ хамт зогсоод тэргэндээ хөллөх шар яаж олох тухай бодож байсан ч байж магадгүй.

	Тэгэхэд үнэхээр цаг өөрчлөгдсөн мэт санагдлаа. Гутал засварчин Ремешикт дайны үед тохиолдсон хамгийн ноцтой учрал болох гахайг нь дээрэмчид яаж алсан тухай ярихыг хэн ч сонсохгүй болжээ. Хэрэв чухал үйл явдлын тухай яривал хүмүүс өнгөрсөн хоёр хоногийн дотор үзэж өнгөрүүлсэн зүйлийнхээ тухай ярьж ямар нэг юмыг эргэцүүлэн бодвол зөвхөн ирээдүйд ямар болох талаар л бодоцгооно.

	Тийм ч учраас дэслэгч Тоно Фукас:

	— Манай шархдагсад, өвчтэй хүмүүсийг гацаануудаас тосгондоо авчрах хэрэгтэй... Тэгээд амь үрэгдэгсдээ нэр төртэй оршуулцгаая... гэж хэлэв.

	Тэгэхэд их хуралд оролцож явсан өвгөн Худик нүднийхээ нулимс арчиж байхыг би харсан. Тэрээр өөрийн танил Росик, уурын тэрэгний галч Йожо Дэбнар тэрэгчин Земка, Янко Латка нарын үхэл, манай залуу хоёр партизаныг германчууд цаазаар аваачсан болон мод огтлогч Матуш Трчка, мужаан Маруш зэргийг санахдаа бидний энэ бүх баяр баясгалан ямар үнэ цэнээр олдсоныг сая ухамсарласан ч байж болох юм... 

	Миний танд ярьж байсан бүх хүн бараг тэнд цугларснаас гадна бас таны сонсоогүй хүн олон байлаа. Тэд улаан армийнхныг хамгийн хайртай хүнээ гэж үзэж, тэдэнтэй болон партизануудтай ээлжлэн халуун дотноор тэврэлдэв. Хамгийн хэцүү хүнд цаг өнгөрч тэдний баяр хөөр хэчнээн их байлаа ч гэсэн хүн бүр маргааш юу хийх вэ гэдгээ бас бодож байсан цаг. Манайхан улаан армийнхныг хайр талархлаар тэврэн авч байсан боловч тэр оросын хөвгүүд ямар их зүйл хийснийг над шиг тийм сайн мэдэх хүн ховор байлаа. Тэгээд Подвэпорын нугад оросын анхны партизануудыг хүлээж байсан долоодугаар сарын тэр нэгэн шөнийг би санав. Тэр долоодугаар сараас ах дүү таван Козлов өөрийн бүлгийн хамт хэчнээн их үүрэг гүйцэтгэж, газар сайгүй германы харилцаа холбоо, зэвсэг техникийг устгаж, хэчнээн германыг устгасан гэж санана! Тэгээд Хлпаицын ууланд шөнө арайхийн хүрч ирээд түр зуур амрахын тул хүйтэн цасан дээр унаж байсан улаан армийн цэргүүдийг дахин харлаа. Тэд хаанаас гарч, хэчнээн олон гол мөрөн, ой хөвч, уул хадыг давж, биднийг хамгаалахаар энд хүрч иртэл нь тэдний хэчнээн найз нөхөд амь үрэгдсэн гэх вэ!

	Тэнд манайхан бараг бүгдээрээ байсан гэж би дээр хэлсэн.

	Гэвч зарим нэг хүн үгүйлэгдэж байлаа.

	Бослогын өмнөхөн бидэнтэй хамт төлөвлөгөө боловсруулан хэлэлцэж, хөдөө гарч хээрийн шорлог идэцгээж байсан тэр хүмүүсийн талаар би яриагүй байна. Тэр хүмүүс тэнд цөм үзэгдэж байсан. Зарим нь болгоомжилж тэдний талаар тун бага юм уу заримынх нь тухай огт сонсогдохгүй байсан ч гэсэн тэд бусдаасаа эмээхээр тийм нүгэлтэй улс биш ээ.

	Тэгээд би тосгоны дарга байсан Шимчик, мухлагийн эзэн Цут, Добричка авгай, Хамай мэтийн бялдууч этгээдийн талаар ч огт бодохгүй байна. Шимчик улс төрийн хэрэгт огт оролцохгүй болсон ч гэсэн бидэнтэй ганзага нийлэхгүй гэдгээ өөрөө сайн мэдэж байсан. Харин тэр Цут, Добричка, Хамай нар энд үзэгдсэн бол бид тэдэнд хэлэх гэсэн зүйлээ хэлэх байсан!

	Тэгвэл тэнд хэн үгүйлэгдэж байсан юм бэ?

	Бэта Ярабчанова байхгүй байлаа.

	Тэрээр тосгонд юу болж байгааг мэдэж байсан гэдэгт эргэлзэх зүйл алга. Манайхан германчуудыг уул өөд, ой руу хөөн түрж байхад буун дуу тэдний алслагдсан гацааны ойролцоо сонсогдож байсан шүү дээ. Гэтэл тулалдаан дуусаж, манайхан тосгон руугаа буцсаны дараа хөлдтөлөө бээрч, эцэж ядарсан германчууд тэднийх рүү очихгүй гэж хэн хэлэх юм бэ? Тэгээд Бэта Федорын төлөө түүнээс айж байлаа.

	Гэтэл тэгж айдаг нь зөв байжээ.

	Үнэхээр тосгоныхон германчууд бүрмөсөн бутран сарниад, дахин зориглох чадалгүй болсон гэдэгт бүрэн итгэсний дараа тэднийд гэнэт яваад иржээ. Харин байлдан эзлэгчийн хувьд өшөө авахаар ирсэн бус хүч тамир нь барагдаад зөвхөн унтахаар ирсэн байна. Тэгээд мартагдсан тэр зэлүүд гацаанд ирж, Бэтагийн байшинд ороод, үг дуугүй газар дээр хэвтээд өгчээ. Тэдний ганц орон дээр хэвтэж байгаа хүнийг огт ойшоож үзээгүй учир Фёдорт айх хэрэгцээ байсангүй. Харин германчуудаас тийм хүнд шарх олж, тэгж их зовсон Фёдор эцэст нь тэр гурваас хариугаа авч болох байлаа. Зөвхөн бага зэрэг ч гэсэн хөдөлж, хөл дээрээ босож чаддаг сан бол харин өөр хэрэг!

	Тэгээд тэр заналт дайснууд руу ширтэн:

	— Тэдний автоматыг ав! гэж Бэтад шивнэв.

	Гэвч Бэта үгэнд нь орсонгүй. Фёдорт наалдан түүнийг тайтгарууллаа. Тэртэй тэргүй түүний зүрх сэтгэл зовуурьтай байжээ.

	Гэхдээ тэр германчууд Фёдорыг буудаж ална гэж эмээсэн хэрэг огт биш ээ. Тэр ч байтугай өглөө улаан армийнхан партизануудын хамт тэдний гацаанд дайран ороход Бэта тэр германчууд руу, 

	— Зугтацгаа! гэж хашхиран, тэднийг өөрөө түлхэн гаргажээ. Нойрондоо дийлдэж ядарсан тэд манайхны галд гарангуутаа өртөнө гэдгийг сайн мэдэж байв.

	Бэтагийн сэтгэлийг түүнээс тэс өөр бодол зовоож байлаа. Тосгонд тулалдаан болоод дууссан тэр орой тэдний хөрш Кмошко гацаандаа буцаж ирээд:

	— Шархтай, өвчтэй хүмүүсийг тосгон руу аваачих гэж байна гэж Бэтад ярьсан байна.

	Тэгээд сүүлийн үед тэгж их айж байсан тэр цаг мөч нь удахгүй болжээ. Тийм ч учраас Бэта тосгонд үзэгдсэнгүй. Тэгээд тэр Фёдорыг орхиод яаж явж чадах юм бэ? Дайн дуусаж бусад хүн баяр хөөр болж байхад Бэта маш их уйтгартай байлаа.

	Фёдор нэг биш удаа:

	— Манайхан ирэхдээ намайг аваад явна... гэж ярихдаа тэр үг нь Бэтагийн сэтгэлийг хэчнээн шархалж байсныг анзаардаггүй байжээ. Гэхдээ Бэта түүний нүд рүү үргэлж ширтэж байсныг мэддэггүй байсан юм гэж үү? Бэта түүний төлөө бүхнийг зориулж, дутагдах юмгүй байсан учир энд үлдэж болох л байсан шүү дээ.

	Гэвч өвчин нь намжингуут л хүүхэд шиг инээмсэглэн:

	— Манай Краснодарт... гээд л дандаа дурсан ярьж байдаг сан.

	Тэгээд тэр хүлээсэн цаг мөч нь одоо иржээ.

	Байшингийн өмнө чарга ирж зогсоод хэдэн орос хүн тэднийд оров.

	— Здравствуйте!.. Здравствуйте товарищ Фёдор!

	Тэр үед би байгаагүй ч гэсэн Бэтагийн нүдээр нулимс гүйлгэнэснийг лавтай мэдэж байна.

	— Чи одоо Тисовиц ороод... тэндээсээ гэртээ харина. Германчууд чамайг айхтар болгож дээ гэж тэд хэлэв.

	Цааш нь би танд өөр юу ярих вэ. Тэгээд тэд хагацах болсон нь хамгийн хэцүү байлаа.

	— Баяртай, Бэта! Чамд баярлалаа! Чамайг би хэзээ ч мартахгүй... гэж Фёдор хэлэв.

	Хөөрхий Бэта бүх зүйлийг огт өөрөөр бодож байжээ. Би өөрийнхөө үүргийг таны бодож байгаагаас өөрөөр энэ үйл явдлаар төгсгөхөөр шийдээд, эцэст нь тэмдэглэхэд, хэрэв хэн нэг хүнийг хэзээ ч мартаагүй хүн байгаа бол тэр нь Бэта Ярабчанова юм шүү.


Бид яриагаа дуусгалаа. Танд одоо ширээнийхээ ард суугаад ажиллах л үлдэж байна. Танд хэчнээн их хүнд хүчир ажил ноогдож байгааг би мэдэж байгаа учир надад атаархах юм алга. Харин та хэдэн баатрын дүрийг санаанаасаа зохиож бичсэн бол хэчнээн хялбар байх байсан бэ! Тэгээд хайр дурлалын учралуудыг завсарт нь оруулсан бол уншихад улам ч сонирхолтой байсан шүү дээ!

	Гэхдээ та анхандаа энэ талаар бодож байсан гэдгээ хүлээх хэрэгтэй.

	Гэвч тэгэхэд дураараа сонгож авсан гарчигтаа дугаар тавьж байхыг чинь хараад би ямар нэг өөр юм сэдэж байна гэдгийг мэдэхдээ танд анхааруулсан. Тэр үед та лав намайг уран сэтгэлгээндээ автаж, энд болсон үнэн бодит явдлын зэрэгцээ огт байхгүй юмыг зохиож, эцэст нь та тэднийг тэнгэрт хүртэл магтан, газар доор ортол муулж, хайр дурлалын адал явдлаар толгойг нь эргүүлэн санаа алдуулна гэж бодож байсан байх.

	Тэр бол дэмий хэрэг! Тэр тооцоог чинь би дарж хаясан. Би өөртөө байж магадгүй уран сэтгэлгээний зохиомол санаа бодолд автаагүй учраас бүх зүйлийг бодит байдлаар, үнэн зөвөөр нь ярьж чадлаа гэж үзэж байна. Тэгээд та ч гэсэн энэ зарчмыг мөн адил баримтлахыг танаас хүсье. Та зөвхөн үйл явдлын тухай тэмдэглэл л бич! Түүнээс дутуу ч, илүү ч бичих хэрэггүй.

	Тэгэхдээ хайр сэтгэл, үзэн ядах үзэл, уур хорсол ч юм уу харамсал гэх мэтийн элдэв зүйлд битгий нөлөөлөгдөөрэй.

	Гэтэл одоо танд яримаар бас нэг зүйл санаанд орлоо.

	Дайн дууссаны дараагийн хавар би нэг удаа тосгон руу уруудаж явав. Тосгоны доод хэсэгт их тулалдаан болсон тэр газар зам засварын ажилчинтай тааралдав. Тэрээр хаврын үерээр замын хажуугийн гуу жалганд шавар, шороо дүүрсэн учир түүнийг цэвэрлэж байлаа.

	Намайг хажууд нь очиж зогсоход тэр:

	— Энэ гуу жалганаас янз бүрийн л юм олдох юм. Та үүнийг хараач! гэж хэлээд герман мөнгө, янз бүрийн баримт бичиг бүхий норсон түрийвч халааснаасаа гаргаж харуулахад, түүний дотор цэрэг хувцастай залуу эр, нэг талд нь ээж, нөгөө талд аав нь сууж авхуулсан гэр бүлийн зураг байлаа.

	Тэгээд тэр зам засварын ажилчин:

	— Энэ зургийг харахад үнэхээр аятайхан хүмүүс байх шиг санагдах юм. Энэ настай хүн бүр ч сайхан сэтгэлтэй хүн байна! Авгайг нь хараач! Хүүгээ хаана хэвтэж байгааг огтхон ч мэдэхгүй байгаа даа... гэх зэргээр бас бус зүйл донгоссонд би түүнд:

	— Та битгий уйлах гээд бай. Танд гэнэт хайран санагдав уу? Тэгэхэд та ч гэсэн буу бариад явж байсныг би санаж байна. Түүнийг та ч өөрөө буудаж алсан байхыг хэн мэдэх вэ! Та царайг нь хараад сайн хүмүүс гэж байна. Хүний амь хайран гэдэг нь мэдээж. Сайн хүн болгоны амь нас харамсалтай. Гэвч заримдаа хүн хувийн талаар сайн байх нь шийдвэрлэх зүйл биш, сайн үйлсэд дандаа оролцож байгаа эсэх нь чухал байдаг. Малгайдаа хохимойн толгой хадсан энэ залууг сайн хүн гэж бодох дургүй ч гэсэн миний санаснаас зуу дахин илүү сайн хүн байж ч болох юм. Гэхдээ бусадтайгаа хамт энд ирсэн л хэрэг шүү дээ! Тэгээд энд юу хийснийг та сайн мэдэж байгаа... гэж хариулав.

	Би бага зэрэг уурласнаа нуух юм алга. Гэвч тэр явдлаар бүх зүйл дууссангүй. Түүнээс цааш зам өөд хэсэг яваад, дайны дараа үхсэн германчуудыг цыгануудын булшинд оршуулсан бас нэг эвгүй явдал надад санаандгүй тааралдлаа. 

	Энэ булшин дээгүүр үхэр бэлчиж энд ургасан өвсийг нь идэж байдаг болохоор тийм тухтай газар биш гэдэг нь мэдээж. Гэхдээ яая гэхэв! Германчууд өөрсдөө олон сая хүнийг ийм л газар нойрсуулсан шүү дээ!

	Би яг тэр газар нэг авгайтай тааралдав. Түүний нэрийг танд хэлэх хэрэггүй биз. Тэрээр нэгдүгээр сарын тэр нэг дурсгалт өдөр шархтай германыг чарга дээр хаяад хайр найргүй чирч, өөр нэг германыг модоор цохиж алж байсан цыганыг өөгшүүлэн:

	— Сайн цохь! гэж хэлж байсан өнөө авгай байв.

	Тэр авгай бөөнөөр оршуулсан булшин дээр зогсоод, удахгүй бороо орох гэж байгаа бөөн хар үүл өөд эмээсэн янзтай ширтэнэ.

	Намайг түүнд хандаж:

	— Энэ жилийн хавар их хэцүү болж байх шив дээ? Их бороотой... гэхэд, 

	— Бүх юм энэ германчуудаас л... Загалмай ч байхгүй... гэж хариулав.

	Энэ тухай яагаад дурсах болсон минь танд сонирхолтой санагдаж байгаа байх.

	Би танд тийм хүмүүсийн талаар хэрэг болгож бичих гэсний хэрэггүй гэж сануулах гэсэн юм. Тэд бидний хэрэгт хошуу дүрсэн ч байсан миний ярьсан үйл явдлын өрнөлтөд ч огтхон ч нөлөөлөөгүй. Бидний хүчин чармайлтын эцэст, дайн дуусах гэж байхад тэд оролцож, зарим нь германчуудын өөдөөс буудаж байсан бол зөвхөн өөрийнхөө байшин, үхэр мал, эд хөрөнгөө л хамгаалахын тулд юм уу эсвэл хувьдаа хохирол хүлээснээс өшөөгөө авах гэсэн хэрэг болохоос биш тэдний эрмэлзэл, уур хилэн нь тийм гүнзгий ул суурьтай байж чадаагүй. Тэгээд хоёр, гурван сарын дараагаар германчуудын хойноос бүр уйлцгааж байсан... 

	Тэгж өнөөдөр нэг янз, маргааш бас өөрөөр эргэж, нэг удаа үзэн ядаж дайсагналцан, сүүлд хойноос нь харамсаж, хэн нэг хүнийг нэг өдөр хөөн зайлуулсан бол маргааш нь эргээд орогнуулж, өнөөдөр бут цохисон байтлаа маргааш хойноос нь харамсаж байж болох уу?

	Хэрэв дайтаж байгаа бол юуны учир гэдгээ мэдэх хэрэгтэй.

	Тийм ч учраас танд хэлэхэд: өдрийн мэдээгээ бичихдээ юуны өмнө юуны төлөө тулалдаж явснаа сайн мэдэж байсан тэр хүмүүсийн тухай гаргахыг хичээгээрэй. Нөхцөл байдалд зохицож байсан хүмүүс биш харин нөхцөл байдлыг өөрсдөө бүрдүүлж байсан тэр хүмүүс л тэргүүн эгнээнд тавигдах ёстой. Хувийн өшөө хорслын улмаас урган гарсан үйлдлийг та тэнгэр тултал битгий магт. Зөвхөн хувийнхаа эрх ашгийг хамгаалж байсан хүнийг баатар болгож битгий өргөмжил! Германчууд болон тэдний туслагч нарыг зүгээр нэг дээрэмчид гэж үзсэндээ биш харин хүч түрэмгийлэн дайсагнаж, алан хядаж, тонон дээрэмдэх хүсэлд автагдан нийтээрээ үйлдсэн ялт хэргийнх нь төлөө тэдэнтэй дайтаж явсан хүмүүсийг тэргүүн зэрэгт авч үзэх хэрэгтэй.

	Тэгвэл тэдэнтэй ижил замаар орохыг хүсэгчдэд санамж болно!

	Тэгвэл манай хойч үеийнхэнд дурсгалтай болно! Энэ зорилго тань өлзийтэй бүтэх болтугай!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

